མཚན་བྱང་།

འབའ་མདའ་བ་ཐུབ་བསྟན་དགེ་ལེགས་རྒྱ་མཚོ།

འཕྲུལ་དེབ་གཙོ་སྒྲིག་པ།	  བེ་རི་རིག་པའི་རྡོ་རྗེ།

བོད་རྒྱལ་ལོ།  ༢༡༤༣  ཕྱི་ལོ།  ༢༠༡༦ ལོར་འཕྲུལ་དེབ་ཏུ་ཕབ།

ཆེད་བརྗོད།
 
 
ཉེ་བའི་དུས་རབས་ནང་བློ་གཟུ་བོར་གནས་ཤིང་བློ་གྲོས་ཀྱི་ནོར་དང་ལྡན་པའི་སྐྱེ་བོ་མི་ཉུང་བ་ཞིག་གིས། ང་ཚོ་མིའི་རིགས་འདིའི་ཉིན་རེའི་འཚོ་བའི་ཐད།  ཕྱི་དངོས་པོའི་དགོས་མཁོ་ལས་ནང་བསམ་བློའི་དགོས་མཁོ་གལ་ཆེན་དུ་མཐོང་ནས།  འདོད་རྔམ་ཅན་གྱི་དངོས་གཙོ་སྨྲ་བའི་ལྟ་གྲུབ་དང་།  རེས་འཇོག་ཅན་གྱི་ཚན་རིག་གི་ལག་རྩལ་ཁྱབ་འཕེལ་གྱི་ཁོར་ཡུག་ལས་ཡོངས་སུ་བརྒལ་ཏེ།  བོད་ཀྱི་ནང་བསྟན་རིག་པའི་གཞུང་ལུགས་ལ།  ཚད་ངེས་ཅན་གྱི་ཐོག་ནས་དོ་སྣང་དང་གདེངས་འཇོག་བྱེད་བཞིན་པའི་སྐབས་འདིར།  
ང་ཚོ་གཞན་ཕན་གྱི་ཐུགས་རྗེ་དང་བྱམས་སེམས་ཀྱི་ཞི་བདེས་ཐུགས་རྒྱུད་ཡོངས་སུ་གཏམས་པའི་སྟོན་པ་སངས་རྒྱས་ཀྱི་རྗེས་འཇུག་དཀྱུས་མ་ཞིག་གི་ངོས་ནས།  ཇི་སྐད་དུ།  “མ་དར་བ་རྣམས་སུ་དར་བར་བྱེད་ཅིང་།  དར་བ་རྣམས་དག་ཅིང་འཕེལ་བ་དང་།  ཉམས་པ་རྣམས་གསོ་ནུས་པར་གྱུར་ཅིག”  ཅེས་གསུངས་པ་ལྟར།  སྟོན་པ་མཆོག་དེའི་བསྟན་པའི་སྙིང་པོའི་སྙིང་པོ།  ཐེག་པ་ཐམས་ཅད་ཀྱི་མཐར་ཐུག  ངེས་དོན་དབུ་མ་ཆེན་པོའི་རིང་ལུགས་ལས་བརྩམས་པའི་ཆེས་ངོ་མཚར་རྨད་དུ་བྱུང་བའི་ལེགས་བཤད།  ངེས་མདོ་བཅུ།  སྙིང་པོའི་མདོ་ལྔ་སོགས་དང་།  བྱང་ཆུབ་སེམས་དཔའི་འགྲེལ་བ་སྐོར་གསུམ།  ད་དུང་བསིལ་ལྗོངས་ཀུན་མཁྱེན་རྟོན་པ་བཞི་ལྡན།  རྗེ་བཙུན་ཐམས་ཅད་མཁྱེན་པ་ཏཱ་ར་ནཱ་ཐ།  ཀརྨ་པ་རང་བྱུང་རྡོ་རྗེ།  ཀུན་མཁྱེན་ཀློང་ཆེན་རབ་འབྱམས།  འཇམ་མགོན་བླ་མ་ཙོང་ཁ་པ་ཆེན་པོ་སོགས་འཛམ་གླིང་ཧྲིལ་བོའི་ཁྱོན་དུ་ཉི་ཟླ་ལྟར་ཡོངས་སུ་གྲགས་པའི་འཕགས་བོད་མཁས་གྲུབ་རྣམས་ཀྱིས་མཛད་པའི་གསུང་རབས་ཁག  ༼ངེས་དོན་སྙིང་པོའི་དཔེ་ཚོགས་༽ཞེས་པའི་ཚན་རྩལ་དཔེ་མཛོད་ཀྱི་སྟེགས་བུར་བཀོད་དེ།  འདོད་དང་ཐར་བ་དོན་དུ་གཉེར་བའི་རྒྱལ་སྤྱིའི་ཤེས་ལྡན་མི་སྣའི་གཙོས།  བོད་དང་བོད་ཡིག་ལ་དགའ་བའི་སྐྱེ་བོ་རྣམས་ལ་ལྷག་བསམ་མཚོན་པའི་ལེགས་སྐྱེས་སུ་ཕུལ་བ་ཡིན།   
དཔེ་ཚོགས་འདིའི་མ་ཡིག་ཁག་ཅིག་དཔེ་རྙིང་དཀོན་རིགས་ཡིན་སྟབས།  མ་དཔེ་ལ་ལ་རྙིང་རུལ་དུ་སོང་བས་ཡི་གེ་མི་མཐོང་བ་དང་།  མ་དག་པ་ཡང་གང་འཚམ་འདུག་པས།  ཡི་གེ་མ་དག་པ་རྣམས་སོར་བཞག་བྱས་ཏེ་གུག་རྟགས་འདིའི་༼༽ནང་དག་བཅོས་བྱས་པ་རྣམས་བཀོད་ཅིང་།  ད་དུང་གཞུང་གི་མཆན་བུ་རྣམས་ཀྱང་གོང་བཞིན་རྟགས་དེའི་ནང་བཞག་ཡོད།   
འདིར་དམིགས་ཀྱིས་ཞུ་དགོས་པ་ཞིག་ནི།  ང་ཚོའི་ནུས་བསྟུན་གྱིས་ཞུས་དག་ཐེངས་འགར་བྱས་ཤིང་།  ཀློག་བདེའི་ཆེད་ས་བཅད་རྒྱས་པ་གསར་བསྒྲིགས་ཞུས་ཡོད་མོད།  ང་ཚོར་འདིའི་ཐད་ཉམས་མྱོང་ཞན་པ་དང་།  དུས་ཚོད་ཤིན་ཏུ་དཀོན་པའི་དབང་གིས།  ད་དུང་སྐྱོན་དང་ནོར་འཁྲུལ་མི་ཉུང་བ་ཞིག་ཡོད་པ་གདོན་མི་ཟ་བས།  ཤེས་ལྡན་རྣམས་ཀྱིས་དེ་ལུགས་ཀྱིས་དགོངས་ཚུལ་ཐད་ཀར་གསུང་ན།  ང་ཚོས་འཕྲལ་དུ་བསྐྱར་ཞིབ་དང་དག་བཅོས་ཞུ་རྒྱུའི་ཁས་ལེན་ཡོད།   
གང་ལྟར་ཕྱི་ནང་གི་མཐུན་རྐྱེན་ཅུང་འཛོམས་པའི་གོ་སྐབས་ཐུང་ཐུང་ཞིག་བྱུང་བ་དེ་དམ་འཛིན་བྱས་ནས།  དཀའ་བ་དང་བླངས་ཀྱིས་སྟབས་བདེའི་འཕྲུལ་དེབ་སྣ་མང་དེབ་གཟུགས་སུ་བཟོ་བསྐྲུན་བྱས་ཏེ།  རིག་མཛོད་དྲ་བའི་ངོ་མཚར་འཕྲུལ་དེབ་ཏུ་བཀོད་ནས།  ཁྱེད་ཚོར་རིན་མེད་དུ་ཕུལ་བ་ལགས་ན།  དུས་རབས་འདིར་ཕན་རླབས་ཤིན་ཏུ་ཆེ་བའི་བསླབ་བྱ་དང་ལེགས་བཤད་འདི་དག་ལ་ཞིབ་དཔྱོད་དང་།  ཐུགས་དམ་ཉམས་བཞེས་ལྷོད་མེད་ཡོང་བའི་རེ་འདུན་བཅས།
ངེས་དོན་སྙིང་པོའི་དཔེ་ཚོགས་ཀྱི་གཙོ་སྒྲིག་པ་བེ་རི་རིག་པའི་རྡོ་རྗེས།  བོད་རྒྱལ་ལོ།  ༢༡༣༨ བོད་ཟླ་ ༡༠  ཚེས་ ༡༡  ཕྱི་ལོ་ ༢༠༡༡ ཟླ་ ༡༢ ཚེས་ ༦ ཉིན།

མཛད་པ་པོ་ངོ་སྤྲོད།

	གཞན་ཡང་དུས་སྔ་ཕྱི་ཅི་རིགས་སུ་རྡོ་རྗེ་འཆང་ཆེན་པོ་གང་ཉིད་ཀྱི་མདུན་ནས་དཔལ་རྒྱུད་སྡེ་རབ་འབྱམས་ཡོངས་སུ་རྫོགས་པའི་ཟབ་བཀའ་དབང་གི་ཆུ་བོ་མ་ལུས་པས་ཐུགས་རྒྱུད་ཡོངས་སུ་གཏམ་པར་མཛད།  དེ་མཚམས་ཞིག་ནས་དགེ་འཕེལ་རི་ཁྲོད་སོགས་སུ་བཞུགས་ཏེ།  སློབ་ཚོགས་ཆོས་ཚན་སྔ་ཕྱི་ཅི་རིགས་པར་སྐབས་བསྟུན་གྱིས་ཐུན་མོང་རིག་གནས་སྣ་ཚོགས་དང་།  ཐུན་མིན་དབུ་ཕར་སོགས་མདོ་ཕྱོགས་དཀའ་པོད་ལྔ།  ཟབ་གསང་སྔགས་ཀྱི་རིམ་པ་སོགས་གསང་ཆེན་ཐེག་པའི་གཞུང་ལུགས་ཉེ་བར་མཁོ་བ་གང་དག་ཅི་དགོས་ཀྱི་ཟབ་ཁྲིད་དང་།  ཁྱད་པར་དུ་རྗེ་རང་ཉིད་ཀྱིས་མཛད་པའི་དབུ་ཕར་གྱི་རྣམ་བཤད་ཆེན་མོ་སོགས་སློབ་ཚོགས་ཀྱི་རྒྱུད་དང་མཐུན་པར་ཞིབ་ཁྲིད་མཛད།  
	དགུང་གྲངས་ཞེ་ལྔར་ཕེབས་སྐབས།  ལྷ་ཚེ་སྐྱབས་མགོན་ཀརྨ་ཆོས་གྲགས་རྒྱ་མཚོའི་ཞབས་དྲུང་ནས་སྔགས་རྙིང་ཕྱོགས་ཀྱི་ཟབ་ཆོས་ཀར་གླིང་ཞི་ཁྲོའི་ཆོས་སྐོར་གྱི་ཟབ་བཀའ་སྣ་ཚོགས་དང་།  ཁྱད་པར་སྐྱབས་མགོན་ཉིད་ཀྱིས་ཆོས་སྐྱོང་ཁྱབ་འཇུག་ཆེན་པོའི་གཟའ་དབང་བསྐུར་དུས་བཀའ་གཏད་མཛད་ཚེ་།  མདུན་ཅོག་སྟེང་ལྷ་ཆེན་གཟའ་མཆོག་རཱ་ཧུ་ལ་དངོས་སུ་ཕབས་ནས་བསྲུང་བའི་གཉེར་གཏད་ཀྱི་བཀའ་བསྒོ་མཛད།   
	སྐུ་ཚེའི་སྨད་དུ་གྲུབ་དབང་རྡོ་བླའི་ལུང་བསྟན་བཞིན།  རྡོ་སྟོད་གཡུ་ཐོག་དགོན་དུ་སྔགས་ཀྱི་རྡོ་རྗེ་སློབ་དཔོན་མཛད་དེ།  ནཱ་རོའི་ཆོས་དྲུག་གི་སྒྲུབ་གྲྭ་གསར་དུ་བཙུགས་ནས་སྒྲུབ་པ་བཀའ་བརྒྱུད་པའི་རང་ལུགས་ཀྱི་ངེས་གསང་པཎ་ཆེན་ནཱ་རོའི་ལུགས་ཀྱི་དབང་ཁྲིད་མན་ངག་གི་སྒོ་འཕར་ལེགས་ཕྱེ་མཛད་ཅིང་།  ནཱ་རོ་ཆོས་དྲུག་གི་སྤྱི་དོན་དང་།  དེའི་སྒོམ་རིམ་གྱི་ཡིག་ཆ་སོགས་ལྗགས་རྩོམ་མཛད་ནས་བཀའ་བརྒྱུད་དམ་པ་གོང་མའི་མན་ངག་བསྲེ་བསླད་དང་བྲལ་བ།  གསང་ཆེན་ཐེག་པའི་ཆོས་ཚུལ་ཕྱོགས་བརྒྱར་སྤེལ་ཏེ་བསྟན་འགྲོའི་དོན་རྒྱ་ཆེར་མཛད།  
	འདི་སྐབས་ཤིག་ཏུ་སྡེ་དགེའི་དཔལ་སྤུངས་ཏའི་སི་ཏུ་པད་མ་དབང་མཆོག་རྒྱལ་པོའི་ཡོངས་འཛིན་དུ་གདན་འདྲེན་ཞུས་ཀྱང་འབྱོན་པར་ཞལ་བཞེས་མ་གནང་།  དགུང་ལོ་ལྔ་བཅུ་ཙམ་ནས་བཟུང་།  མཚམས་རེར་མ་གཏོགས་དགེ་འཕེལ་རི་ཁྲོད་སོགས་དབེན་གནས་ཁོ་ནར་བཞུགས་ཏེ།  ཟབ་མོ་ནང་གི་རྣལ་འབྱོར་ཏེ་དེ་ཁོ་ན་ཉིད་ཀྱི་དོན་ལ་རྩེ་གཅིག་ཏུ་མཉམ་པར་བཞག་ནས་བཞུགས།  འོན་ཀྱང་ཐུན་གསེང་རྣམས་སུ་ཕར་ཕྱིན་འགྲེལ་བཤད་ཤིན་དུ་རྒྱས་པ་གླེགས་བམ་པོད་ཆེན་དྲུག་དང་།  འགྲེལ་ཆུང་བོད་གཅིག  ཆོས་མངོན་པ་མཛོད་ཀྱི་དགོངས་འགྲེལ་ཕུང་ལྔའི་རྣམ་བཤད་འཇིག་རྟེན་ཁམས་ཀྱི་ཞིབ་བཤད་སོགས་དང་།  ཚད་དགོངས་གཙོ་བོར་བྱས་པའི་དཀའ་པོད་ལྔའི་དགོངས་འགྲེལ་མཆོག་གྱུར་སྔོན་མེད་ཀྱི་ལེགས་བཤད་བསྡུས་གྲྭའི་སྤྱི་ཟུར་ལྷན་ཐབས་དང་བཅས་པ།  འདུལ་བ་ལ་ཉེར་མཁོ་དགེ་ཚུལ་སློང་གི་ཕྱིར་བཅོས་ཀྱི་ལས་ཆོག  དབུ་མའི་བསྟན་བཅས་པོད་ཆེན་གཉིས།  ཁྱད་པར་ཀུན་མཁྱེན་ཇོ་ནང་བ་ཡབ་སྲས་བརྒྱུད་འཛིན་དང་བཅས་པའི་དགོངས་པ།  བཀའ་ཐ་མ་ཕྱིར་མི་ལྡོག་པ་ངེས་དོན་དབུ་མ་ཆེན་མོའི་རང་ལུགས་ལས་བརྩམས་ཏེ་མདོ་ཕྱོགས་ལམ་རིམ་རྒྱས་འགྲེལ་ཆེན་མོ་དང་།  སྔགས་ཕྱོགས་རྒྱུད་སྡེ་སྤྱིའི་དབང་ཆོག་རྡོ་རྗེ་འཕྲེང་བ།  བདེ་མཆོག་རབ་འབྱམས།  དུས་འཁོར་དབང་ཆེན་རྣམས་ཀྱི་ཆོ་ག་ཞིབ་རྒྱས་སུ་བཀྲལ་བ།  དུས་འཁོར་ཆོ་གའི་གསལ་བྱེད་སྔོན་འགྲོའི་ཁྲིད་རྒྱས་པ།  བསྐྱེད་རྫོགས་ཀྱི་རྣམ་བཤད་ཆེན་མོ་གཉིས།  དུས་འཁོར་སྤྱོར་དྲུག་སྤྱི་དོན།  དུས་འཁོར་སྒོམ་རིམ།  ཧཀྵའི་རྣམ་བཤད།   བླ་རྣམ་གྱི་འབྲུ་འགྲེལ།  དཀྱིལ་འཁོར་རྒྱ་མཚོའི་ཐིག་ཡིག་སོགས་རང་ལུགས་སྒྲུབ་བརྒྱུད་ཀྱི་བསྟན་པ་གསལ་བར་བྱེད་པའི་ལེགས་བཤད་ཆེས་མང་པོ་དང་།  གཞན་ཡང་ཕྱག་ཆེན་བཀའ་བརྒྱུད་པའི་གསང་ཆེན་ཟབ་མོའི་ཐེག་པ་གསལ་བྱེད་ནཱ་རོའི་ཆོས་དྲུག་གི་སྒོམ་རིམ་སྤྱི་དོན་ཆ་ལག་སྐོར་སོགས་དང་།   སྔགས་རྙིང་ཕྱོགས་ཀྱི་འོད་གསལ་རྫོགས་པ་ཆེན་པོའི་ལྟ་བ་རྣམ་མཁྱེན་དུ་སྒྲུབ་པ་ཀར་གླིང་ཞི་ཁྲོའི་ཁྲིད་ཡིག  དཀྱིལ་འཁོར་བྲི་ཐིག་དང་རྩིག་ཐབས་རྣམ་བཤད་སོགས་མདོར་ན་མདོ་སྔགས་ཀྱི་བསྟན་པ་སྤྱི་ལ་རླབས་ཆེན་གྱི་མཛད་པ་བསྐྱངས་པ་མ་ཟད།  ཐུན་མོང་རིག་གནས་རྩིས་སྐར་ནག་ལ་ཉེར་མཁོའི་རིགས་དུ་མ་དང་།  ཐ་ན་གྲོང་ཆོག་གི་ཆོ་གའི་འདོན་འགྲིག་ཚུན་ཆད་བསྟན་འགྲོར་ཕན་པའི་གསུང་རབས་གླེགས་བམ་བོད་ཆེན་ཉེར་གཅིག་བཞུགས།
	རྒྱལ་བའི་དགོངས་འགྲེལ་གཞུང་ལུགས་དེ་དག་གི་དགོངས་གནད་ཀྱི་དོན་ཡང་ཁོང་ཉིད་ཀྱི་ཉིན་གྱི་ཐུགས་སྣང་དང་།  མཚན་མོ་རྨི་ལམ་འོད་གསལ་གྱི་ངང་ཅི་རིགས་ལ་ལྷག་པའི་ལྷ་འཇམ་དཔལ་དང་དབྱངས་ཅན་ལྷ་མོ་དངོས་ཀྱིས་ཞལ་ཉེ་བར་བསྟན་ནས་ཟབ་དོན་གྱི་གནད་གསང་ལེགས་པར་བཀྲལ་བའི་རྣམ་ཐར་ཡོངས་སུ་གྲགས་ཤིང་།  རས་ཁ་གང་མའི་གཞི་ཁྱོན་ལ་དུས་ཀྱི་འཁོར་ལོའི་ཐུགས་གསུང་སྐུའི་དཀྱིལ་འཁོར་ཡོངས་རྫོགས་ཐིག་ཚད་དང་ལྡན་པ་དང་།  གཞན་ཡང་རྒྱུད་སྡེ་སྤྱིའི་ཕྱི་དཀྱིལ་གྱི་བཀོད་པ་ཀུན་ནས་ཚང་བ་སོགས་སྤར་གཞི་ངོ་མཚར་བ་དུ་མ་ལེགས་བསྐྲུན་མཛད་པ་དང་།  ཁྱད་པར་སྔར་སྡེ་དགེར་བཞུགས་སྐབས་སྒྲོལ་མ་རྣལ་འབྱོར་མའི་རྒྱུད་མཆན་བུ་ཅན་འཇམ་མགོན་ཏཱ་ར་ནཱ་ཐས་ཕྱག་བྲིས་དངོས་ཀོང་སྤྲུལ་གྱི་ཐུགས་དམ་འབྲལ་མེད་གཟིམས་ཁང་ལས་ཕྱིར་མི་ཕུད་པ་ལྡེབ་ཐུང་བརྒྱ་ཙམ་ནུབ་གཅིག་ལ་མཆོད་མེའི་འོད་ལ་བརྟེན་ནས་ཕྱག་བྲིས་ལེགས་ཟིན་མཛད་པ་སོགས་སྐུ་ཐུགས་ཤིན་སྦྱངས་ཁྱད་པར་བ་གྲུབ་པའི་ཚུལ་བསྟན།  
	འཇུ་མི་ཕམ་པའི་ཞལ་ནས།  ང་མཁས་པ་མང་པོ་དང་མཇལ་ཡང་འཛམ་ཐང་བ་དགེ་ལེགས་ལྟ་བུའི་མཁས་མཆོག་དེང་སང་མཇལ་དཀའ་བས་ངས་ཀྱང་བརྒལ་རྟག་གིས་ཁོང་ལ་ལན་སྤོབས་ཆེར་མི་ནུས་ཅེས་བསྔགས་བརྗོད་བྱས་པའི་ལོ་རྒྱུས་ཡོད་ལ།  ཁོང་གི་མ་ཡུམ་གཤེགས་པའི་རུས་ཆོག་ཏུ་བཞུགས་སྐབས་དཀྱིལ་འཁོར་དུ་བུམ་པ་རྫས་ལྡན་བཞག་པ་ལ་བུམ་ཆུ་རང་ཁོལ་བྱུང་ཞིང་།  རུས་ཚྭ་རྣམས་ཆེས་འོད་འཚེར་ཞིང་གསལ་བའི་རང་བཞིན་ཤེལ་མདོག་ཏུ་དངོས་སུ་གྱུར་ཏེ།  རྒྱུད་ལས།  དེ་ནས་མཆོད་རྟེན་འབར་གྱུར་ཏམ།།  ཞེས་སོགས་གསུངས་པ་ལྟར་འགྲུབ་རྟགས་ཁྱད་པར་ཅན་བྱུང་བ་དེར་གནས་ཀུན་ལ་མཐུན་སྣང་དུ་བྱུང་།
	ཐུགས་སློབ་གཙོ་བོ་རིགས་པ་སྨྲ་བའི་སྐྱེས་ཆེན་དམ་པ་ཕུར་རྩ་བླ་མ་བློ་རྒྱམ།  རི་འཕོངས་བླ་མ་ངག་བསྟན།  འཛམ་ངོས་བླ་མ་ངག་དབང་།  མགོ་ལོག་བླ་མ་ཚོགས་རྒྱམ།  མུ་ར་བླ་མ་མཐུ་རྩལ།  ལྷ་སྐོར་བླ་མ་ཀུན་བཟང་།  ཆོས་ཤུལ་བླ་མ་བྱམས་པ།  ཀ་ཐོག་བླ་མ་འཇིགས་གྲོལ།  ངང་བ་བླ་མ་ངག་བསྟན།  རྒྱ་ཚོགས་བླ་མ་སྒྲ་དབྱངས།  རོང་བ་བླ་མ་རབ་ལྡན།  ཆོས་རྗེའི་ལུང་མཁས།  ཡུ་ངོག་སྤྲུལ་སྐུ་བློ་བཟང་།  གསེར་དུང་དཀར་དབོན་པོ་དང་།  ཀེ་རྒྱ་བླ་མ་བསོད་ནམས་དབང་ཕྱུག་སོགས་དོན་གཉིས་མི་དམན་པའི་འགྲོ་ཕན་གྱི་མཛད་སྒོ་ཅན་བསྟན་པའི་རྩ་ལག་ཏུ་གྱུར་བ་མང་དུ་བྱོན།  
	དེ་ལྟར་བསྟན་དོན་འབའ་ཞིག་བསྐྱངས་ཏེ་མཐར་དགུང་གྲངས་རེ་གཅིག་པ་ཕེབས་པ་རབ་བྱུང་བཅོ་ལྔ་བའི་ཤིང་ཕོ་འབྲུག་ ༡༩༠༤ ལོའི་ཟླ་བཅུ་པའི་ཚེས་ཉེར་ལྔའི་ཉིན།  སྐུ་དྲང་བོར་བསྲང་སྟེ་རྣམ་སྣང་ཆོས་བདུན་གྱིས་བཞུགས་ནས་སྤྱན་གཉིས་ནམ་མཁར་ཧྲིག་གེར་གཟིགས་བཞིན་ཞལ་གསུངས་སྙན་པའི་དབྱངས་ཀྱིས།  སངས་རྒྱས་རྣམས་ཀྱི་མཚན་དང་།  བླ་མ་གོང་མ་དག་གི་གསོལ་འདེབས་སྔོན་དུ་འགྲོ་བའི་སྒོ་ནས་ཟབ་ལམ་འཕོ་བའི་ཆོ་ག་རྒྱས་པ་ཞིག་མཛད་པའི་མཐར།  ཕཊ་སྒྲ་ཆུང་འབྲིང་ཆེ་གསུམ་གྱི་མ་མཐའ་ཧིག་སྒྲ་ཆེས་སངས་མོ་ཞིག་གི་ངང་ནས་གཟུགས་སྐུ་གཡོ་བ་མེད་པར་དགོངས་པ་ཆོས་དབྱིངས་སུ་བསྡུ་བར་མཛད་ཅིང་།  སྐུ་གདུང་རིན་པོ་ཆེ་འཛི་སྲིབ་དགོན་དུ་གདན་དྲངས་ནས་ཞུགས་འབུལ་མཛད་པས་གདུང་རུས་དག་ལས་དབུ་ཐོད་དུམ་བུ་ལ་འཇམ་དབྱངས་ཀྱི་སྐུ་གསལ་བོར་དོད་ཅིང་།  གདུང་རུས་གཞན་རྣམས་ལ་ཡི་གེའི་གཟུགས་ཆེ་ཆུང་མང་དུ་བྱོན་པ་གཟུངས་སུ་ཕུལ་བའི་གདུང་རྟེན་མཆོད་རྟེན་འཛ་སྲིབ་དགོན་དུ་འགྲོ་བའི་བསོད་ཞིང་དམ་པར་བཞུགས་སོ།།

ཐོག་མར་དགེ་བ་ཀླད།
 
 
མཚན་བྱང་།
 
 
༄༅།།  དཔལ་དུས་ཀྱི་འཁོར་ལོའི་རྫོགས་རིམ་སྦྱོར་བ་ཡན་ལག་དྲུག་གི་འཁྲུལ་འཁོར་གྱི་སྡོམ་འགྲེལ་བ་དང་བཅས་པ་རབ་ཏུ་གསལ་བར་བཤད་པ་གྲུབ་པའི་དགོངས་རྒྱན་ཞེས་བྱ་བ།
 
 
མཆོད་པར་བརྗོད་པ།
 
 
ན་མོ་གུ་རུ་རཏྣ་ཝ་གིནྡྲ་དྷརྨ་ཨཱཪྱ་ཤྲཱི་བྷ་དྲ་ཡེ། 
གཟུགས་སྒྲུབ་བརྟན་བྱས་སྲོག་དང་ཐིག་ལེར་བཅིངས།།
སྟོང་གཟུགས་ཕྱག་རྒྱས་འགྱུར་མེད་བདེ་ཆེན་བསྒྲུབས།།
མཆོག་གི་བདེ་བས་ཚེ་གཅིག་སངས་རྒྱས་སར།།
བགྲོད་བྱེད་རྡོ་རྗེའི་རྣལ་འབྱོར་ལ་འདུད་དོ།།
 
 
བརྩམ་པར་དམ་བཅའ་བ།
 
 
གང་གི་ལམ་གྱི་གེགས་སྐྱོན་ཀུན་སེལ་ཞིང་།།
ཉམས་དང་རྟོགས་པའི་སྒོ་བརྒྱ་ལེགས་འབྱེད་པ།།
སྦྱོར་བ་ཡན་ལག་དྲུག་གི་འཁྲུལ་འཁོར་ནི།།
རྩ་འགྲེལ་གཉིས་ཀྱི་ཚིག་རྣམས་གསལ་བར་དབྱེ།།

བར་དུ་དགེ་བ་གཞུང་།
 
 
དེ་ལ་འདིར་དཔལ་དུས་ཀྱི་འཁོར་ལོའི་རྫོགས་རིམ་རྡོ་རྗེའི་རྣལ་འབྱོར་གྱི་འཁྲུལ་འཁོར་སྡོམ་འགྲེལ་དང་བཅས་པའི་དོན་རྣམས་བླ་མའི་མན་ངག་བཞིན་རབ་ཏུ་གསལ་བའི་ཚིག་གིས་བཤད་པར་བྱ་བ་ལ། 
འཁྲུལ་འཁོར་ཐམས་ཅད་འབྱུང་བའི་གནས་བཅའ་གཞི་བཤད་པ་དང་། དེ་ལས་འབྱུང་བའི་འཁྲུལ་འཁོར་དངོས་བཤད་པ་གཉིས། 
 
 
འཁྲུལ་འཁོར་ཐམས་ཅད་ཀྱི་བཅའ་གཞི་བཤད་པ།
 
 
དང་པོ་ནི། འཁྲུལ་འཁོར་གྱི་རིགས་ཐམས་ཅད་ཀྱི་ཐོག་མའི་བཅའ་གཞི་ནི། རྐང་པ་གཉིས་སེམས་དཔའི་སྐྱིལ་ཀྲུང་བཅའ། ལག་གཉིས་མཉམ་བཞག་དང་ཐལ་མོ་གཉིས་པུས་མོ་གཉིས་ཀྱི་སྟེང་དུ་བཀབ་པ་གང་བྱས་ཀྱང་རུང་མོད་ལག་ལེན་བཞིན་ཕྱི་མ་ལྟར་བྱས། རླུང་བུམ་ཅན་བཟུང། དེ་ནས་ལུས་དྲང་པོར་བསྲངས་པ་ལས་མ་གཡོས་པར་གྲུ་མོ་གུག་པར་བྱས་པའི་སྒོ་ནས་ལག་གཉིས་བརླ་སྟེང་ལ་བརྡར་བའི་ཚུལ་གྱིས་ཡར་དྲངས་ཏེ། སྙིང་གའི་ཐད་ཙམ་དུ་སླེབ་པ་ན་རྡོ་རྗེའི་ཁུ་ཚུར་བསྡམས་ནས་དཔྱངས་ཕྲག་ལྡེབ་པ་སྟེ་གྲུ་མོ་གཉིས་ནང་དུ་བཀུག་ལག་མགོ་སྟེང་དུ་བསར། དཔུང་བའི་བར་ལྷུ་གྲུ་མགོ་དང་བཅས་པས་རྩིབས་མ་གཉིས་ལ་དྲག་ཙམ་བརྡབ། དེ་ནས་ཁུར་ཚུར་གཡས་གཡོན་དུ་འཕངས་ཏེ་ལག་པ་གཉིས་གཡས་གཡོན་དུ་དྲངས་ཤད་ཀྱིས་བརྐྱང་བའི་ཁུ་ཚུར་འདོམས་འཇལ་བྱས་ཏེ་ཁུ་ཚུར་ཁ་ཕྱེ་བ་ནི་བཅའ་གཞི་སྟེ། འོག་གི་འཁྲུལ་འཁོར་ཐམས་ཅད་བཅའ་གཞི་འདི་སྔོན་དུ་འགྲོ་བའི་སྒོ་ནས་བཅའ་དགོས་སོ། །  
 
 
དེ་ལས་བྱུང་བའི་འཁྲུལ་འཁོར་དངོས་བཤད་པ།
 
 
གཉིས་པ་དེ་ལས་བྱུང་བའི་འཁྲུལ་འཁོར་དངོས་བཤད་པ་ལ། སྲོག་འཛིན་གཉིས་ཀྱི་འཁྲུལ་འཁོར་དང་། རྗེས་དྲན་གྱི་འཁྲུལ་འཁོར་གཉིས། 
 
 
༡༽སྲོག་འཛིན་གཉིས་ཀྱི་འཁྲུལ་འཁོར
 
 
དང་པོ་ལ། ཡན་ལག་ལྔ་སྦྱོང་དང་། རྩ་བའི་ལུས་སྦྱོང་དང་། ཡན་ལག་གི་གནས་སྦྱོང་བ་དང་། གནད་ཀྱིས་སྦྱོང་བ་དང་། ལུས་སྦྱོང་སྤྱི་ལ་དགོས་པའི་འབེབས་གསུམ་དང་ལྔ། 
 
 
ཡན་ལག་ལྔ་སྦྱོང་།
 
 
དང་པོ་ནི། རྩ་ཁྲུས་ཞེས་བྱ་བ་རྩ་འཆུས་པ་བསྲང་བ་དང་། གྱོང་བ་མཉེན་པ་དང་། མཉེན་པའི་རྩ་མདུད་ལྷོད་པ་དང་། ལྷོད་པ་གྲོལ་བ་སོགས་བྱེད་པའི་ཡན་ལག་ལྔ་སྦྱོང་རྒྱས་པ་སྟེ་དེ་ལ་དང་པོ་འཕུར་མཉེ་ནི་འཁྲུལ་འཁོར་གྱི་སྡོམ་ལས། ཀུན་གྱི་ཐོག་མ་རྩ་འཁྲུས་ནི། ལུས་སྦྱོང་ཀུན་གྱི་གཞི་བཅས་ནས། །མགོ་བོ་ལག་པ་ལུས་སྟོད་སྨད། །རྐང་པ་རྣམས་ལ་འཕུར་མཉེ་བྱ་ཞེས་པ་སྟེ། རླུང་བཟུང་བཞིན་གོང་གི་བཅའ་གཞི་སྔོན་དུ་བཏང་ནས་ཁུ་ཚུར་འདོམས་ཀྱི་མཐར། དང་པོར་ལག་གཡོན་གྱི་མཐིལ་མགོ་རྒྱབ་དང་། ལག་གཡས་ཀྱི་མཐིལ་ཐོད་ཁར་བཞག་པའི་སྒོ་ནས་ལག་པ་གཉིས་ཀྱིས་མགོ་བོ་རབ་ཏུ་འཕུར་ཞིང་མཉེ། དེ་ནས་ལག་པ་གཡོན་པས་ལག་གཡས་དང་། ལག་པ་གཡས་པས་ལག་གཡོན་གྱི་ཆ་ཐམས་ཅད་འཕུར་མཉེ་རིམ་བཞིན་བྱ། དེ་ནས་ལག་པ་གཉིས་ཀས་སྙིང་ག་ཡན་ཆད་རོ་སྟོད་ཀྱི་མདུན་རྒྱབ་གཡས་གཡོན་གྱི་ཆ་ཐམས་ཅད་འཕུར་མཉེ་བྱ། དེ་བཞིན་དུ་སྙིང་ག་མན་ཆད་ཀྱི་རོ་སྨད་ཀྱི་ཆ་ཐམས་ཅད་འཕུར་མཉེ་བྱ། དེ་ནས་རྐང་པ་གཉིས་མདུན་དུ་བརྐྱངས་ཏེ། ལག་པ་གཉིས་ཀས་རྐང་པ་གཡས་པ་འཕུར་མཉེ་དང་།དེ་བཞིན་དུ་རྐང་པ་གཡོན་པ་འཕུར་མཉེ་རབ་ཏུ་བྱས་ཏེ། རྐང་པ་གཉིས་མདུན་དུ་བརྐྱང་པ་དེ་གར་གནས་པ་ལ་ལག་པ་གཉིས་ཁུ་ཚུར་ཁ་གྱེན་དུ་བསྟན་པའི་མཐེབ་འཛུབ་གཡས་ཀྱིས་རྐང་གཡས་ཀྱི་མཐེབ་ཆེན་དང་། མཐེབ་འཛུབ་གཡོན་གྱིས་རྐང་གཡོན་གྱི་མཐེབ་ཆེན་དྲག་ཏུ་འཐེན་ནས་བཏང་མ་ཐག་པའི་མཐེབ་ཆེན་གཉིས་ཕར་དྲག་ཏུ་བསྐུམས། སོར་མོ་ལྷག་མ་རྣམས་ཀྱང་རིམ་བཞིན་དུ་མཐེ་ཆུང་གི་བར་འཐེན་བསྐུམས་བྱ་སྟེ་སོར་མོ་རྣམས་ཚུར་འཐེན་པའི་ཚེ་རྟིང་བ་ཕྱིར་འཐེན་ནོ། །དེའི་མཐར་རྡོར་འབེབས་བྱ་བ་སྟེ། རྐང་པ་རྡོ་རྗེའི་སྐྱིལ་ཀྲུང། ལག་གཉིས་རྡོ་རྗེའི་ཁུ་ཚུར་སྙིང་གར་བསྣོལ་ཏེ། འཕོངས་བཏེགས་ནས་མར་ས་ལ་རྡེབ་པའི་འབེབས་བྱ་བའོ། །
	འདི་མན་ཆད་ཀྱི་འདུག་པའི་འཁྲུལ་འཁོར་ཐམས་ཅད་ཀྱི་མཐར་རྡོར་འབེབས་འདིའི་སྒོ་ནས་མཐར་དབྱུང་བ་ཡིན་ནོ། །འཁྲུལ་འཁོར་རེ་རེའི་ཐོག་མའི་བཅའ་གཞིའི་ཚེ་སེམས་དཔའི་སྐྱིལ་ཀྲུང་གིས་འདུག་པ་ཡིན་ལ། འདུག་པ་དེ་ལས་ཡར་མ་ལྡང་བར་བཅའ་བའི་འཁྲུལ་འཁོར་ཐམས་ཅད་འདུག་པའི་འཁྲུལ་འཁོར་དང་། དེ་ལས་ཡར་ལངས་ནས་བྱེད་པ་ཐམས་ཅད་ལངས་པའི་འཁྲུལ་འཁོར་ཏེ། ལངས་པའི་འཁྲུལ་འཁོར་རྣམས་ཀྱིས་མཐར་འོག་ཏུ་འཆད་པའི་ཐོག་འབེབས་ཀྱིས་མཐར་དབྱུང་བ་ཡིན་ནོ། །རླུང་ཁུག་གཅིག་གིས་དེའི་རྗེས་ཀྱི་འཁྲུལ་འཁོར་ལ་མ་སླེབ་ན་མཐའི་རྡོར་འབེབས་བམ་ཐོག་འབེབ་བརྒྱབ་པའི་མཐར་རླུང་བཏང་ནས། འཁྲུལ་འཁོར་རྗེས་མའི་བཅའ་གཞིའི་དུས་ནས་རླུང་འཛིན་པ་ཡིན་ལ། འདི་ཡང་འཁྲུལ་འཁོར་ཐམས་ཅད་ཀྱི་སྐབས་སུ་འདྲ་སྟེ། འཁྲུལ་འཁོར་གྱི་ཆ་གཅིག་མ་རྫོགས་བར་དུ་རླུང་གཏོང་བ་མི་རུང་ངོ་། །འཕུར་མཉེ་འདི་ལ་མགོ་དང་། ལག་པ། རོ་སྟོད་དང་། རོ་སྨད། རྐང་བ་འཕུར་མཉེ་སྟེ་འཕུར་མཉེ་ལྔའོ། འདི་ནི་ལུས་ཀྱི་ཆ་ཐམས་ཅད་ཀྱི་རྩ་དང་པགས་པ་སོགས་མཉེན་པར་བྱེད་པ་ཡིན་པས་འཕུར་མཉེ་རབ་ཏུ་བྱ་བ་ནི་གནད་དོ། །
གཉིས་པ་མགོ་བོའི་འཁྲུལ་འཁོར་ནི། མགོ་ནི་བསྐོར་དང་མདུན་རྒྱབ་འཕངས། །གཅུ་ཞིང་སྤྲུགས་པ་རྣམ་བཞིའོ། །ཞེས་པ་སྟེ། བཅའ་གཞི་སྔོན་དུ་བཏང་སྟེ། ལག་གཉིས་རྡོ་རྗེའི་ཁུ་ཚུར་ཁ་སྦུབ་སྟེ་བརླ་གཉིས་ཀྱི་སྟེང་དུ་སོ་སོར་བཞག་ལ། སྒལ་པ་བསྲང་ཏེ་མགོ་དཔུང་པ་གཡས་པར་རེག་པའི་སྒོ་ནས་མདུན་ནས་གཡས་སུ་ལན་གསུམ་བསྐོར། དེ་ནས་མགོ་དཔུང་པ་གཡོན་པ་ལ་རེག་པའི་སྒོ་ནས་མདུན་ནས་གཡོན་དུ་ལན་གསུམ་བསྐོར། དེ་ནས་མགོ་མདུན་དུ་ལན་གསུམ་འཕེན། དེ་བཞིན་དུ་རྒྱབ་ཏུ་གསུམ་དང་། གཡས་སུ་གསུམ་དང་། གཡོན་དུ་ལན་གསུམ་རེ་འཕེན་པར་བྱ་སྟེ། མགོ་བོ་ཕར་འཕེན་པའི་ཚུལ་གྱིས་སོ། །དེ་ནས་གདོང་པ་མདུན་ནས་དཔུང་པ་གཡས་པའི་བར་གཅུད་ཅིང་བསྐོར་བའི་སྒོ་ནས་གདོང་གཡས་སུ་ལན་གསུམ་གཅུད། དེ་བཞིན་དུ་དཔུང་པ་གཡོན་པའི་བར་གཅུད་ཅིང་བསྐོར་བའི་སྒོ་ནས་གདོང་གཡོན་དུ་ལན་གསུམ་གཅུ། དེ་ནས་ཁ་གདངས། ལྕེ་བརྐྱངས། རྐང་ལག་བཞི་འདུག་སྟངས་རང་སར་གནས་པ་ལས་འཆུན་ལྷོད་ཀྱིས་གློད་ནས་མགོ་འདར་བར་བྱས་པའི་སྒོ་ནས་ལན་གསུམ་སྤྲུགས་ལ་རྡོར་འབེབས་བྱའོ། །དེ་ལྟར་ན་མགོ་བོ་བསྐོར་བ་དང་། མགོ་འཕང་བ་དང་། མགོ་གཅུ་བ་དང་། མགོ་སྤྲུགས་པ་སྟེ། མགོ་བོའི་འཁྲུར་འཁོར་བཞི་སྟེ། བཞི་པོ་དེ་དག་གི་སྐབས་སུ་མགོ་བོ་རབ་ཏུ་འཆུན་པར་བྱེད་ཤེས་པར་བྱ་ཞིང་མགོ་བོའི་རྩ་འཁྲུས་ཏེ་མགོའི་རྩ་དང་རླུང་རྣམས་འདུལ་བྱེད་དོ། །
གསུམ་པ་ལག་པའི་འཁྲུལ་འཁོར་ནི། དཔུང་པ་བསྐོར་དང་ཞགས་པ་འཕངས། །ཁུ་ཚུར་འཕངས་དང་སོར་ཚིགས་འཐེན། །བཞི་པོ་ལག་པའི་རྩ་ཁྲུས་ཡིན། །ཞེས་པ་སྟེ། བཅའ་གཞི་སྔོན་དུ་འགྲོ་བའི་ལག་གཉིས་ཁུ་ཚུར་གཡས་གཡོན་གྱི་བརླ་དཔྱི་འཕྲད་པའི་མཚམས་སུ་བཞག གྲུ་མོ་གཉིས་གཡས་གཡོན་དུ་འབུར་གྱིས་བྱས་ནས་དང་པོར་ལུས་གཡོན་དུ་དགྱེད་དེ་དཔུང་པ་གཡས་པ་ཚིགས་ཀྱི་ནང་ནས་ནང་དུ་ལན་གསུམ་དང་། ཕྱི་རུ་ལན་གསུམ་བསྐོར། དེ་ནས་ལུས་གཡས་སུ་དགྱེད་དེ་དཔུང་པ་གཡོན་པ་སྔར་བཞིན་མདུན་རྒྱབ་ཏུ་ལན་གསུམ་གསུམ་བསྐོར། དེ་ནས་ལུས་དྲང་བོར་བསྲངས་ཏེ་དཔུང་པ་གཡས་གཡོན་གཉིས་ཀ་དུས་གཅིག་ཏུ་མདུན་ཏེ་ནང་དུ་ལན་གསུམ་དང་། རྒྱབ་སྟེ་ཕྱི་རུ་ལན་གསུམ་བསྐོར། འདི་དག་གི་སྐབས་སུ་དཔུང་པ་ལ་འཆུན་བསྐྱེད། དེ་ནས་ལག་གཡོན་ཁུ་ཚུར་བརླ་དཔྱིར་བཞག་པ་རང་ས་ལས་ལག་པ་གཡས་པའི་ཁུ་ཚུར་མདུན་ནས་གཡོན་ཕྱོགས་སུ་བསྐོར་བའི་སྒོ་ནས་མགོ་བོ་ལ་བསྐོར་ཏེ་ཕྲག་པ་གཡས་པའི་སྟེང་དུ་སླེབ་པ་ནས་གཡས་ཕྱོགས་སུ་འཕངས་ལ་སོར་མོ་རྣམས་བརྒྱང་སྟེ་ལག་པ་སོར་མོ་དང་བཅས་པ་ལན་གཅིག་སྤྲུགས། དེ་བཞིན་དུ་ལག་གཡས་ཁུ་ཚུར་གཡས་ཀྱི་བརླ་དཔྱིའི་མཚམས་སུ་བཞག ལག་གཡོན་ཁུ་ཚུར་མདུན་ནས་གཡས་ཕྱོགས་སུ་བསྐོར་བའི་སྒོ་ནས་མགོ་བོ་ལ་བསྐོར་ཏེ། ཕྲག་པ་གཡོན་པའི་སྟེང་དུ་སླེབ་པ་ནས་གཡོན་ཕྱོགས་སུ་འཕང་པ་ལ་སོར་མོ་རྣམས་བརྒྱངས་ཏེ། ལག་པ་སོར་མོ་དང་བཅས་པ་ལན་གཅིག་སྤྲུགས་པ་ནི་ཞགས་པ་འཕེན་པ་དང་། དེ་ནས་ལག་གཉིས་ཁུ་ཚུར་བརླ་དཔྱིར་བཞག་སྟེ། ལག་པ་གཡོན་པ་རང་སར་བཞག་ཅིང་། གཡས་པ་ཡར་དྲངས་ཏེ་དཔུང་པའི་ཐད་ཀར་སླེབ་པ་ན་ལག་གཡས་ཁུ་ཚུར་དང་བཅས་པ་གཡས་ངོས་སུ་བརྒྱངས་ཀྱིས་འཕངས་ཏེ་ཁུ་ཚུར་ཁ་སྟེང་ཕྱོགས་སུ་རིམ་གྱིས་བསྟན་པའི་སྒོ་ནས་ལག་གཡས་འཆུན་ཏེ་གཅུད། དེ་ནས་ལག་གཡས་ཁུ་ཚུར་བརླ་དཔྱིར་བཞག ལག་གཡོན་ཁུ་ཚུར་ཡར་དྲངས་པ་སོགས་སྔར་ལྟར་ལག་གཡོན་འཕེན་གཅུད་བྱེད་པ་ནི་ཁུ་ཚུར་འཕང་བ་སྟེ། འདི་ལུས་སྦྱོང་འཕྲུལ་འཁོར་གྱི་མན་ངག་ཏུ་ལག་གཉིས་ཁུ་ཚུར་གཉིས་མཉམ་དུ་དྲངས་ནས་དཔུང་པའི་ཐད་ཀ་ནས་མཉམ་དུ་འཕངས་གཅུད་བྱེད་པར་འདྲ་བ་ཞིག་བཤད་པ་ནི་སྔ་མ་ཞགས་པ་འཕེན་པའི་འདྲེས་སུ་རིམ་ཅན་དུ་གོ་བར་བསྟན་པ་དང་། གཅུད་པ་གནད་དུ་འགྲོ་བས་གཡས་གཡོན་རིམ་བཞིན་འཕེན་གཅུད་བྱེད་དགོས་སོ། ཁུ་ཚུར་འཕངས་པའི་དེ་མ་ཐག་ནས་སྙིང་ཁའི་མདུན་དུ་སོར་རྩེ་གྱེན་དུ་བསྟན་པའི་སྒོ་ནས་ཐལ་མོ་བརྡབ། དེ་ནས་ལག་གཡོན་ནང་དུ་གཞུ་ལྟར་གུག་པར་བྱས་པའི་མཐེ་བོང་གི་ཚིགས་གསུམ་ག་ལ། ལག་གཡས་ཁུ་ཚུར་གྱི་མཐེབ་འཛུབ་གཉིས་ཀྱིས་བཟུང་སྟེ་མཐེ་བོང་གི་རྩ་བའི་ཚིགས་ནས་ཚིགས་གསུམ་ག་རིམ་པ་བཞིན་དུ་འཐེན་ལ། དེ་ནས་སོར་རྩེ་ནས་ཤོར་ཚུལ་གྱིས་ལག་གཡས་ཁུ་ཚུར་གྱིས་ལྷེན་སྣེར་བརྡེག དེ་བཞིན་དུ་གཡོན་པའི་མཛུབ་མོའི་ཚིགས་གསུམ་རིམ་པས་འཐེན་ཅིང་ལྷེན་སྣེར་བརྡེག་པ་སོགས་མཐེ་ཆུང་བར་བྱ། དེ་ནས་ལག་གཡས་ནང་དུ་གཞུ་ལྟར་གུག་པར་བྱས་པའི་མཐེ་བོང་གི་ཚིགས་གསུམ་ལ་ལག་པ་གཡོན་པའི་ཁུ་ཚུར་གྱི་མཐེབ་འཛུབ་གཉིས་ཀྱིས་བཟུང་ནས་རྩ་བའི་ཚིགས་ནས་རིམ་བཞིན་ཚིགས་གསུམ་འཐེན་པ་སོགས་སོར་མོ་གཞན་རྣམས་དང་བཅས་པ་སྔར་ལྟར་འཐེན་བརྡེག་བྱས་ལ་རྡོར་འབེབས་བྱའོ། །དེ་ལྟར་ལག་པའི་འཁྲུལ་འཁོར་ལ། དཔུང་བ་བསྐོར་བ། ལག་གཉིས་ཞགས་པ་འཕེན་པ། ཁུ་ཚུར་འཕངས་པ། སོར་ཚིགས་འཐེན་པ་དང་བཞིའོ། །འདི་དག་ལག་པའི་རྩ་འདུལ་བྱེད་ཡིན་པས་ལག་པ་ལ་འཆུན་ཏེ་གནད་འཛུད་པར་བྱའོ། །

དྲུག་པ་ཕོ་བའི་འཁྲུལ་འཁོར་ནི། ཕོ་བའི་གསུམ། རྡོ་རྗེ་བསྡམས་དང་ལག་ངར་དང་། །གྲུ་མོ་ཕོ་བར་བརྡེག་པར་བྱ། །ཞེས་པ་སྟེ། བཅའ་གཞི་སྔོན་དུ་བཏང་སྟེ། ལག་པ་གཉིས་རྡོ་རྗེ་བསྡམས་པ་མགོ་བོའི་སྟེང་གི་ནམ་མཁར་ཕྱར་ཏེ།  ཕོ་བ་རླུང་གིས་ཧྲིལ་ཧྲིལ་དུ་དགངས་ཏེ་གཡས་གཡོན་དུ་བསྐོར་ནས་མདུན་དུ་འཕུལ་བ་དང་དུས་མཉམ་དུ་རྡོར་བསྡམས་ཀྱི་ཕྱག་རྒྱས་ཕོ་བ་ལ་བརྡེགས། སླར་ཡང་རྡོར་བསྡམས་ནམ་མཁར་བཏེགས་ནས། ཕོ་བ་བསྐོར་ཞིང་མདུན་དུ་འཕུལ་བ་དང་མཉམ་དུ་རྡོར་བསྡམས་ཀྱིས་ཕོ་བར་བརྡེག་པ་སོགས་ལན་གསུམ་བྱ། དེ་ནས་ལག་ངར་དང་དཔུང་པས་ཕོ་བར་བརྡེག་པ་གཉིས་ཀྱང་ཕོ་བ་བསྐོར་ནས་མདུན་དུ་འཕུལ་བའི་སྟེང་དུ་བརྡེག་པར་བྱེད་པ་སྔ་མ་དང་འདྲ་བ་ལས། གྲུ་མགོ་ཕན་ཚུན་ལ་ལག་པ་གཡས་གཡོན་གྱི་སོར་མོ་རྣམས་ཀྱིས་འཇུས་ཏེ། གྲུ་མོ་གཉིས་འཕྲེད་དུ་གནས་པ་དེ་ཡར་སྐྲ་འཚམས་ཀྱི་བར་དུ་བཏེགས་ནས་མར་ཕོ་བར་བརྡེག་པ་ལན་གསུམ་བྱ། དེ་ནས་དཔུང་པ་གཉིས་ལ་ལག་པ་གཉིས་བསྣོལ་བར་འཇུས་ཏེ་གྲུ་མོ་གཉིས་བརྩེགས་ཏེ། རོ་སྟོད་ཅུང་ཟད་ནང་དུ་སྒུར་ནས། གྲུ་མོ་གཉིས་མིག་གི་ཐད་ཙམ་དུ་བཏེགས་ཏེ་མར་ཕོ་བར་བརྡེག་པ་ལན་གསུམ་བྱས་ལ་རྡོར་འབེབ་བྱའོ། འདི་སྐབས་སུ་ཕོ་བ་འཆུན་པར་བྱའོ། །དེ་ལྟར་ཕོ་བའི་འཁྲུལ་འཁོར་ལ་ཕོ་བ་རྡོར་བསྡམས་ཀྱིས་བརྡེག་པ་དང་། ལག་ངར་གཉིས་ཀྱི་བརྡེག་པ་དང་། གྲུ་མོ་གཉིས་ཀྱིས་བརྡེག་པ་དང་གསུམ་མོ། །
བདུན་པ་རྐེད་པའི་འཁྲུལ་འཁོར་ནི། རྐེད་པ་གཡས་གཡོན་མདུན་རྒྱབ་ཕུལ། །ཞེས་པ་སྟེ། བཅའ་གཞི་སྔོན་དུ་འགྲོ་བའི་སྒོ་ནས་ལག་གཉིས་ཁུ་ཚུར་བརླ་དཔྱིའི་འཕྲད་འཚམས་སུ་བཞག་ལ།  དང་པོར་རྐེད་པ་གཡས་སུ་ཀྱོག་པ་སྟེ་གཡས་སུ་ཕྱོགས་པར་བྱས་ཏེ་རྩིབ་ལོགས་གཡས་པ་དང་སྟ་ཟུར་གཡས་པ་འབྱར་པ་ཙམ་བྱ་ཞིང་། རྐེད་པ་གཡོན་པ་རྒང་གིས་ཏེ་འབུར་གྱིས་ཡོང་བ་བྱས་ཏེ། རླུང་ཁ་སྦྱོར་ཡང་རྐེད་པ་གཡོན་ངོས་སུ་འཕུལ་ལ་ཅུང་ཟད་འཇོག དེ་ནས་རྐེད་པ་གཡོན་པ་སྔར་ལྟར་གུག་པ་དང་། གཡས་ངོས་འབུར་གྱིས་བྱས་ཏེ་རླུང་ཁ་སྦྱོར་གྱིས་ཤུགས་དེ་རྐེད་པ་གཡས་ངོས་སུ་འཕུལ་ལ་ཅུང་ཟད་འཇོག སླར་ཡང་དེ་འདྲ་ལན་གཉིས་དང་ལན་གསུམ་བྱ། དེ་ནས་རྐེད་པ་རྒྱབ་ཏུ་བསྒྱེད། རླུང་མདུན་དུ་འཕུལ། ཡང་རྐེད་པ་ནང་དུ་སྒུར། རླུང་རྒྱབ་ཏུ་འཕུལ། སླར་ཡང་དེ་འདྲ་ལན་གཉིས་དང་ལན་གསུམ་བྱས་ཏེ་རྡོར་འབེབ་བྱའོ། །དེ་ལྟར་རྐེད་པའི་འཁྲུལ་འཁོར་གཅིག་གོ ། 
བརྒྱད་པ་རྐང་པའི་འཁྲུལ་འཁོར་ནི། སོར་འཐེན་རྐང་འཕྲས་ལངས་འདུག་གཉིས། །གླིང་བཞི་ནམ་མཁར་སྤྲུག་དང་འཕག །ཅེས་པ་སྟེ། བཅའ་གཞི་སྔོན་དུ་བཏང་ནས་ལག་གཉིས་ཁུ་ཚུར་དཔྱིའི་ཐད་ཀྱི་རྒྱབ་ཀྱི་ས་ལ་བཙུག་པ་ལ་ལུས་བརྟེན་ནས་རྐང་པ་གཉིས་དུས་མཉམ་དུ་སྟེང་དུ་ཅུང་ཟད་འཕེན་པའི་ཚུལ་གྱིས་མདུན་དུ་ཤད་ཀྱིས་བརྐྱངས་ཞིང་། དེས་འཕོངས་གདན་ལས་ཅུང་ཟད་བཏེགས་པ་དེ་མར་སྟན་ལ་བརྡེབས། དེ་ནས་རྐང་པ་མདུན་དུ་བརྐྱངས་པ་རང་སར་གནས་པ་ལས་ལག་གཉིས་ཁུ་ཚུར་འདོམས་འཇལ་གྱི་ངང་ནས་ཁུ་ཚུར་ཁ་སྟེང་དུ་བསྟན་པའི་གཡས་པའི་མཐེབ་འཛུབ་ཀྱིས་རྐང་གཡས་ཀྱི་མཐེབ་ཆེན་དང་། གཡོན་པའི་མཐེབ་འཛུབ་ཀྱིས་རྐང་པ་གཡོན་པའི་མཐེབ་ཆེན་ནང་དུ་དྲག་ཏུ་འཐེན་པ་དང་རྟིང་པ་ཕྱིར་དྲག་ཏུ་འཕུལ་བ་དུས་མཉམ་དུ་བྱས་པའི་སྒོ་ནས་མཐེབ་ཆེན་གྱི་རྩ་བ་ནས་འཐེན་ཏེ་མཐེབ་འཛུབ་རྐང་སོར་གྱི་རྩེ་མོར་སླེབ་པ་ན་ཤོར་ཚུལ་གྱིས་བཏང་སྟེ་རྐང་སོར་རྣམས་མར་བསྐུམས། རྐང་གཤོག་སྟེ་རྐང་མགོ་ཐུར་དུ་དགུག་སྟེ་འཆུན། དེ་བཞིན་དུ་ཁུ་ཚུར་འདོམས་འཇལ་གྱི་སྒོ་ནས་རྐང་པའི་འཛུབ་སོར་ནས་མཐེབ་ཆུང་གི་བར་འཐེན་བསྐུམས་ཀྱང་རིམ་བཞིན་བྱ། ལག་པ་སོ་སོའི་རྐང་སོར་གཡས་གཡོན་དུས་མཉམ་དུ། འཐེན་བསྐུམས་མི་ལྕོགས་ན་རྐང་པའི་འཁྲུལ་འཁོར་ལན་སྔ་མའམ་ཐུན་སྔ་མ་ལ་ལག་པ་གཡས་ཁོ་ནས་རྐང་གཡས་ཀྱི་སོར་མོ་རྣམས་འཐེན་བསྐུམས་སོགས་དང་། ཕྱི་མ་ལ་ལག་གཡོན་ཁོ་ནས་རྐང་གཡོན་གྱི་སོར་མོ་རྣམས་འཐེན་བསྐུམས་སོགས་བྱེད་པ་ཡིན་པར་གསུངས་སོ། །གང་ལྟར་ཡང་དེ་ནས་རྐང་པ་གཉིས་བརྐྱང་པ་རང་སར་གནས་པའི་ངང་ནས་ལག་གཉིས་ཁུ་ཚུར་འཕོང་གི་གཡས་གཡོན་གྱི་སར་བཙུག་པའི་སྟེང་དུ་ལུས་ཁོག་བཏེགས་ནས། རྐང་པ་གཉིས་དུས་མཉམ་དུ་ནང་དུ་བརྐུམས་ཟིན་པ་དང་མཉམ་དུ་ལག་པ་བཏེགས་ནས་འཕོང་ས་ལ་ཅུང་ཟད་བརྡེབ་ལ། དེ་མ་ཐག་ལངས་ནས་ལག་གཉིས་ཁུ་ཚུར་མཁལ་ཁུང་གཉིས་སུ་བཙུག་སྟེ་རྐང་པ་གཤིབ་པའི་སྟེང་དུ་ལུས་དང་རྐང་པ་མ་གུག་པར་རླུང་གིས་བཏེགས་ནས་གྱེན་དུ་འཕར་སྟབས་ཀྱིས་ལན་གསུམ་འཕག་པ་ནི་རླུང་འཁྲབ་སྟེ། དེ་འདྲའི་རླུང་འཁྲབ་བྱ། དེ་ནས་འདུག་སྟངས་རང་སར་གནས་ནས་རྐང་གཡས་མདུན་འོག་གི་བར་སྣང་ལ་ཤད་ཀྱིས་བརྐྱང་། དེ་མ་ཐག་འཕོང་ལ་ཐུག་པར་ནང་དུ་བསྐུམས་ཏེ། སླར་ཡང་མདུན་དངོས་སུ་འཕྲ་ཚུལ་དུ་འཕངས་སྟེ་རྐང་སོར་རྣམས་བསྐུམས། རྟིང་པ་ཕྱིར་དྲག་ཏུ་བསྒྲད་པ་ཅུང་ཟད་གནས། ཡང་རྐང་པ་གཡོན་པ་ཡང་བརྐྱངས་བསྐུམས་དང་འཕྲ་ཚུལ་སྔ་མ་བཞིན་བྱ། དེ་ནས་ནང་དུ་རྒུར་ཏེ་ལག་གཉིས་ཁུ་ཚུར་མདུན་གྱི་སར་བཙུག་པ་དང་། རྐང་པ་གཉིས་དྲང་པོར་བསྲང་བའི་སྟེང་དུ་ལུས་བཏེགས་ནས་རྐང་པ་གཡས་པས་ཕྱི་དངོས་སུ་འཕྲ་གཡུག་སྟེ། སོར་མོ་རྣམས་དྲག་ཏུ་བསྐུམས་རྟིང་པ་ཕྱིར་དྲག་ཏུ་བརྒྱངས།  ཡང་རྐང་པ་གཡོན་པས་ཀྱང་དེ་བཞིན་དུ་འཕྲ་ཚུལ་བྱེད་པ་ནི་ལངས་འདུག་གཉིས་ཀ་སྟེ། འདིའི་མཐར་རྡོར་འབེབ་བྱའོ། །འདི་དག་གི་སྐབས་སུ་རྐང་པ་ལ་འཆུན་བསྐྱེད་དོ། ། དེ་ལྟར་རྐང་པའི་འཁྲུལ་འཁོར་ལ་རྐང་སོར་འཐེན་པ་དང་། རྐང་ཕྲ་དང་། ལངས་འདུག་སྟེ་གསུམ་མོ། ། 
དགུ་པ་སུག་བཞིའི་འཁྲུལ་འཁོར་ནི། གླིང་བཞི་ནམ་མཁར་སྤྲུག་དང་འཕགས། །ཞེས་པ་སྟེ་བཅའ་གཞི་སྔོན་དུ་བཏང་ནས་ལུས་ཀན་རྐྱལ་དུ་སྒལ་ཚིགས་ས་ལ་བཙུག་སྟེ་སུག་མགོ་གཉིས་ཕོ་སྟེང་དུ་བཀུག་སྟེ་རྐང་པ་བསྐུམས། ལག་གཉིས་ཁུ་ཚུར་བྲང་ལ་སྦྱར་ཏེ་ལག་པ་བཀུག་སྟེ་གནས་པའི་སྒོ་ནས་གླིང་བཞི་ཞེས་རྐང་ལག་བཞི་སྤྲུགས་པའི་ཚུལ་གྱིས་དུས་མཉམ་དུ་ནམ་མཁའ་ལ་ཤད་ཀྱིས་བརྐྱངས་། སླར་ཡང་སྔར་གྱི་འདུག་སྟངས་ལྟར་བསྐུམས། དེ་འདྲ་ལན་གསུམ་དུ་བརྐྱང་བསྐུམ་བྱ། དེ་ནས་འདུག་སྟངས་རང་སར་གནས་ཏེ་སྒལ་བ་གྱེན་དུ་བཏེགས་ནས་མར་ས་ལ་བརྡབ་པའི་རྒྱབ་འཕུར་ལན་གསུམ་བྱས་ཏེ། ཡར་ལངས་ལ་རྡོར་དཀྱིལ་བྱས་ནས་རྡོར་འབེབ་བྱའོ། །དེ་ལྟར་སུག་བཞིའི་འཁྲུལ་འཁོར་ལ་གླིང་བཞི་སྤྲུགས་པ་དང་། རྒྱབ་འཕར་དང་གཉིས་སོ། །དེ་དག་ཀྱང་སྡོམ་ལས། རྣམ་གྲངས་ཚུལ་གྱི་སུམ་ཅུ་ཡོད། །ངོ་བོ་འཁྲུལ་འཁོར་གཅིག་ཡིན་ཏེ། །ཡན་ལག་ལྔ་སྦྱོང་རྒྱས་པའོ། །ཞེས་མགོ་བོ་འཕུར་མཉེ་དང་། དཔུང་པ་བསྐོར་བ་དང་། ཞགས་པ་འཕེན་པ་སོགས་འཁྲུལ་འཁོར་གཅིག་གི་ཆ་ཤས་ཀྱིས་རྣམ་གྲངས་ཀྱི་སྒོ་ནས་དབྱེ་ན། འཕུར་མཉེ་ལྔ། མགོ་བོའི་འཁྲུལ་འཁོར་བཞི། ལག་པའི་འཁྲུལ་འཁོར་བཞི། རོ་སྟོད་ཀྱི་འཁྲུལ་འཁོར་བཞི། རོ་སྨད་ཀྱི་འཁྲུལ་འཁོར་བཞི། ཕོ་བའི་འཁྲུལ་འཁོར་གསུམ། རྐེད་པའི་འཁྲུལ་འཁོར་གཅིག་རྐང་པའི་འཁྲུལ་འཁོར་གསུམ། སུག་པའི་འཁྲུལ་འཁོར་གཉིས་ཏེ་གྲངས་སུམ་ཅུ་ཐམ་པ་ཡོད་ཀྱང་། ངོ་བོ་མགོ་རྐང་ལག་པ་ལུས་ཁོག་ལ་སོགས་པའི་ལུས་ཀྱི་ཆ་ཐམས་ཅད་ཀྱི་རྩ་རླུང་སོགས་སྦྱོང་བྱེད་ཀྱི་འཁྲུལ་འཁོར་གཅིག་ཡིན་ཏེ། འདི་ནི་ཡན་ལག་ལྔ་སྦྱོང་རྒྱས་པ་ཡིན་ཞིང་འབྲོ་ལུགས་ཀྱི་གདམས་པའོ། །འདི་གཅིག་པུ་ལ་ལུས་ཀྱི་ཆ་ཐམས་ཅད་ཀྱི་རྩ་དང་རླུང་ཐམས་ཅད་འདུལ་བྱེད་ཀྱི་ཐབས་ཐམས་ཅད་ཚང་བས་སྲོག་རྩོལ་གྱི་སྐབས་སུ་ཡན་ལག་ལྔ་སྦྱོང་རྒྱས་པ་འདི་ལས་ཉི་ཤུ་པ་སོགས་ལུས་སྦྱོང་གཞན་མ་ལྕོགས་ན་མི་དགོས་པར་གསུངས་ཏེ། སྲོག་རྩོལ་གྱིས་ལུས་ཀྱི་རླུང་མཐའ་དག་དབུ་མར་མ་ཞུགས་པ་གཞུག་པ་དང་། བཅུག་པ་དབུ་མར་བཅིངས་པ་དང་། བཅིངས་པ་བརྟན་པར་བྱེད་པ་རྣམས་ཡན་ལག་ལྔ་སྦྱོང་འདིས་ལས་རུང་དུ་བྱེད་པའི་རྒྱུ་མཚན་གྱིས་ཡིན་ནོ། །འཛིན་པས་རླུང་རྣམས་ཐིག་ལེར་བཅིངས་པ་ལ་ནི་ལག་པའི་རྩ་ཐིག་གཉིས་ལས་རུང་ཏུ་སོང་ནས་འདྲེས་པའི་ཕྱིར་ལག་པ་གཅུ་མཉེ་ལ་སོགས་པ་ལུས་ཀྱི་ཆ་སོ་སོའི་ཐིག་ལེ་ལ་རླུང་འཆིང་བའི་གྲོགས་སུ་རྩ་བའི་ལུས་སྦྱོང་ཉི་ཤུ་པ་དང་དབང་པོ་ཉེར་བཞི་དང་གནད་སྦྱོང་བཅུ་བཞི་སོགས་སློབ་མ་ལ་གང་སྐབས་སུ་བབ་པ་དེ་སློབ་དཔོན་གྱིས་བསྟན་ནས་སློབ་མས་གནད་དུ་བསྣུན་དགོས་པ་ཡིན་ལ། དངོས་གཞི་ཉི་ཤུ་པ་ནི་རྗེས་དྲན་གྱིས་བྱང་སེམས་དབབ་བཟློག་དགྲམ་གསུམ་བྱེད་པའི་ཐབས་ཡིན་ནོ། །
སྤྱིར་འཁྲུལ་འཁོར་རྣམས་ནི་སྲོག་རྩོལ་དང་འཛིན་པ་སྒོམ་པའི་དུས་སྐབས་སུ་རླུང་དབུ་མར་མ་ཞུགས་པ་ཞུགས་པ་ལ་སོགས་པའི་ཆེད་དུ་དུས་ངེས་མེད་དུ་འཁྱེར་བ་ཡིན་ཀྱང་། དེང་སང་དེ་འདྲ་ལག་ལེན་ལ་འདེབས་དཀའ་བ་དང་། བཏབ་ཀྱང་དགོས་པ་ཆེར་མེད་པས་ཡན་ལག་ལྔ་སྦྱོང་ནས་གནད་སྦྱོང་བཅུ་བཞི་ཡན་ཆད་ནི་སྲོག་རྩོལ་གྱི་བར་སྐབས་ཤིག་ཏུ་འཁྱེར་བ་ཡིན་ནོ། །སྤྱིར་འཁྲུལ་འཁོར་གྱི་ཆ་ཤས་རེ་རེའི་མགོར་བཅའ་གཞི་དང་། མཇུག་ཏུ་འབེབ་རེ་བརྡེགས་པའི་རྒྱུ་མཚན་ནི། བཅའ་གཞི་དེའི་སྒོ་ནས་འཁྲུལ་འཁོར་ཁྱེར་ནས་འཁྱེར་བའི་འཁྲུལ་འཁོར་དེ་རྩ་སྦྱོང་བྱེད་ཀྱི་གནད་དུ་འགྲོ་ཚབས་ཆེ་བས་བཅའ་གཞི་ནི་སྦྱོང་བྱེད་ཀྱི་འཁྲུལ་འཁོར་ཡང་དག་པ་འབྱུང་བའི་གཞི་དང་། འབེབ་ནི་འཁྲུལ་འཁོར་དེས་རྩ་རྣམས་མཉེན་པ་དང་རྩ་མདུད་ལྷོད་པ་དང་། རླུང་ཐིག་ལེར་འཆང་རུང་སོགས་གང་བྱས་པ་དེ་མི་ཉམ་པར་བརྟན་བྱེད་ཡིན་པའི་རྒྱུ་མཚན་གྱིས་ཡིན་ནོ། ། 
 
 
རྩ་བའི་ལུས་སྦྱོང་།
 
 
གཉིས་པ་རྩ་བའི་ལུས་སྦྱོང་ནི། སྡོམ་ལས། རྩ་བའི་ལུས་སྦྱོང་ཉི་ཤུ་ནི། །ཞེས་པ་སྟེ། འཁྲུལ་འཁོར་འདི་དག་ནི་མིག་དང་རྣ་བ་ཙམ་ལ་སོགས་པ་ལུས་ཀྱི་ཆ་ཤས་ཕྲ་མོའི་རྩ་རླུང་ཙམ་སྦྱོང་བྱེད་མ་ཡིན་པར་ལག་པ་དང་ལུས། ཁོག་སོགས་རྩ་བའི་ལུས་ཡོངས་རྫོགས་སྦྱོང་བྱེད་ཡིན་པས་རྩ་བ་ཉི་ཤུ་པ་ཞེས་བྱ་སྟེ། འདི་ལ་གྲངས་ཉི་ཤུ་ཡོད་པ་ལས། 
དང་པོ་ནི། དང་པོ་ལག་འཁྱུད་ལྟ་བུ་སྟེ། །ཞེས་པ་སྟེ། བཅའ་གཞི་སྔོན་དུ་བཏང་སྟེ་མཐའི་ཁུ་ཚུར་འདོམས་འཇལ་སྙིང་གི་ཐད་དུ་བསྡུས་པ་ནས། ལག་པ་གཉིས་སོར་མོ་དང་བཅས་པ་མདུན་ངོས་སུ་ཤད་ཀྱིས་བརྐྱངས་ཏེ། ཐལ་མོ་གཡས་གཡོན་གཉིས་ཅུང་མ་རེག་ཙམ་གྱི་ངང་ནས་ལག་པ་གཉིས་གཡས་སུ་གཅུད། དེ་ནས་གཡོན་དུ་གཅུད། གཡས་སུ་གཅུད་ཚེ་ཐལ་མོ་གཡོན་པ་ཐལ་མོ་གཡས་པའི་སྟེང་དུ་ཁ་སྦུབ་དང་། གཡས་པ་དེའི་འོག་ཏུ་གྱེན་བསྟན་གྱི་ཚུལ་དུ་འོངས། གཡོན་དུ་གཅུད་ཚེ་དེ་ལས་ལྡོག་པར་འོངས་ཏེ། དོན་ལ་ཐལ་མོ་གཉིས་མ་རེག་ཙམ་དུ་ལག་གཉིས་མདུན་དུ་བརྐྱང་སྟེ་ལག་པ་གཡས་གཡོན་གྱི་སོར་མོ་རྣམས་དང་ལག་པའི་དཔུང་པ་ལག་ངར་དང་བཅས་པ་ཐམས་ཅད་དུས་མཉམ་དུ་ཐམས་ཅད་ལ་འཆུན་བསྐྱེད་དེ་གཡས་གཅུད་གཡོན་གཅུད་བྱེད་པའོ། །གཅུད་པའི་རྗེས་སུ་ལག་གཉིས་རྡོར་བསྡམས་བྱས་ཏེ་མདུན་དུ་དྲག་ཏུ་རྐྱང་ལ་ལག་མགོ་ཕན་ཚུན་གྱི་གཅིག་གིས་གཅིག་མཉེ་ཞིང་། དེ་མཉེས་པའི་སྒོ་ནས་ལག་པ་གཉིས་ཀ་ཡོངས་རྫོགས་རབ་ཏུ་མཉེ་བར་བྱ། དེ་ནས་རྡོར་བསྡམས་དེའི་སྒོ་ནས་ལག་པ་གཉིས་ཀ་གཡས་གཡོན་དུ་རབ་ཏུ་གཅུད། །དེ་ནས་ཐོག་འབེབ་བྱའོ། །ལག་པ་གཅུད་མཉེ་འདིའི་སྐབས་སུ་ལག་པ་གཉིས་ཀ་མདུན་དུ་དྲག་ཏུ་བསྐྱངས་བ་གལ་ཆེ་སྟེ། འདི་སོར་མོ་ནས་དཔུང་པའི་བར་གྱི་ལག་པ་གཉིས་ཀྱི་ཆ་ཐམས་ཅད་འཕུར་ཞིང་མཉེ་བ་ཡིན་ལ་ལག་པ་འཆུན་དང་བཅས་ཏེ་དྲག་ཏུ་མ་བརྐྱང་ན་ལག་པའི་ཆ་ཀུན་གཅུད་པ་དང་མཉེ་བ་མི་འོང་བའི་ཕྱིར་རོ། ། 
གཉིས་པ་ནི། གཉིས་པ་ལག་ལོག་བྲང་ལ་གཅེར། །ཞེས་པ་སྟེ། བཅའ་གཞི་སྔོན་དུ་འགྲོ་བས། ལག་པ་གཉིས་མདུན་དུ་བརྐྱངས་ཏེ་སོར་རྩེ་ཕྱིར་ཕྱོགས་པའི་སྒོ་ནས་ཐལ་མོ་བརྡབ་ལ། རྡོ་རྗེ་བསྡམས་པ་བྱས་ཏེ། རྡོར་བསྡམས་ཁ་ཕྱིར་བསྟན་ལ་རབ་ཏུ་བརྐྱངས་པའི་སྒོ་ནས་ལག་པ་གཉིས་ཀྱི་ཆ་ཀུན་གཡས་དང་གཡོན་དུ་རིམ་བཞིན་གཅུད། དེ་མ་ཐག་རྡོར་བསྡམས་ཁ་ནང་དུ་བསྟན་པས་བྲང་ལ་གཅེར་བ་དང་། ལག་ངར་གཉིས་ཀྱིས་རྩིབས་ལོགས་གཡས་གཡོན་བསྡམས་པ་དུས་མཉམ་དུ་བྱ། སླར་ཡང་རྡོར་བསྡམས་ཕྱིར་བརྐྱངས་ཏེ་སླར་བསྡམས་པ་ལན་གཉིས་དང་ལན་གསུམ་བྱས་ཏེ་རྡོར་འབེབ་བརྡེག་གོ ། 
གསུམ་པ་ནི། གསུམ་པ་ཁུ་ཚུར་བརླ་སྟེང་ཉེད། །ཅེས་པ་སྟེ། བཅའ་གཞི་སྔོན་དུ་བཏང་སྟེ་ཁུ་ཚུར་འདོམས་འཇལ་ཚུར་བརླ་གཡས་པའི་སྟེང་དུ་བསྡུས་ནས་ལག་གཡོན་པའི་ཁུ་ཚུར་ཁ་གྱེན་དུ་བསྟན་པའི་སྟེང་དུ་གཡས་ཁུ་ཚུར་ཁ་སྦུབས་པས་མནན་ཏེ། ལག་ངར་གཉིས་མ་གུག་པའི་སྒོ་ནས་མཐོ་གང་ཙམ་གྱི་རྒྱ་ལ་ལག་པ་གཉིས་གཡས་སུ་ལན་གསུམ་བསྐོར། དེ་ནས་གཡོན་དུ་ལན་གསུམ་བསྐོར། ཡང་བརླ་གཡས་པའི་སྟེང་རང་སར་ཁུ་ཚུར་གཡས་པ་གྱེན་བསྟན་གྱི་སྟེང་དུ་གཡོན་པ་སྦུབ་སྟེ་བཞག་ལ་གཡས་སུ་ལན་གསུམ་དང་། གཡོན་དུ་ལན་གསུམ་བསྐོར། དེ་ནས་བརླ་གཡོན་པའི་སྟེང་དུ་ཁུ་ཚུར་གཡས་གྱེན་བསྟན་གྱི་སྟེང་དུ་ཁུ་ཚུར་གཡོན་ཁ་སྦུབ་ཏུ་བཞག་སྟེ་གཡས་གཡོན་དུ་ལན་གསུམ་རེ་བསྐོར། དེ་ནས་ཁུ་ཚུར་གཉིས་གོ་བཟློག་སྟེ་གཡས་གཡོན་དུ་ལན་གསུམ་རེ་བསྐོར་ལ་རྡོར་འབེབས་བརྡེག་གོ འདི་ཁུ་ཚུར་མཉེ་པ་ཡིན་ཀྱང་མཉེ་བའི་གནད་འབབ་ཕྱིར་ལག་ངར་མ་གུག་པར་མཉེ་དགོས་པས་ལུས་དང་བཅས་པ་གཡས་གཡོན་དུ་བསྐོར་དགོས་ལ་བསྐོར་བ་འགྱེད་ཚད་མཐོ་གང་གི་རྒྱ་ཚད་ཙམ་ནས་བསྐོར་དགོས་སོ། ། 
བཞི་པ་ནི། བཞི་པ་རྡོ་རྗེའི་སྐྱིལ་ཀྲུང་བརྡེབ། །ཅེས་པ་སྟེ། བཅའ་གཞི་སྔོན་དུ་བཏང་ནས་རྐང་པ་རྡོ་རྗེའི་སྐྱིལ་ཀྲུང་བཅས། ལག་གཉིས་ཁུ་ཚུར་ཁ་སྦུབ་པ་བརླ་སྟེང་དུ་བཞག་ནས་ལུས་རབ་ཏུ་འཆུན་པར་བྱ། དེ་མ་ཐག་ནས་ཁུ་ཚུར་གཉིས་དཔྱི་མགོ་གཉིས་ཀྱི་ཐད་ཀྱི་ས་ལ་བཙུག་པའི་སྟེང་དུ་འཕོང་དང་སྐྱིལ་ཀྲུང་བཏེགས་ལ། སྐྱིལ་ཀྲུང་གི་མདུན་གྱེན་དུ་ཕྱོགས་པར་བྱས་པའི་སྒོ་ནས་འཆུན་བཙལ་ཏེ། དེ་ནས་ལག་པ་གཉིས་ཡར་བཏེགས་པའི་སྒོ་ནས། འཕོང་དང་སྐྱིལ་ཀྲུང་གཉིས་ཀ་དུས་མཉམ་དུ་འབབ་པར་བྱས་ཏེ་སར་བརྡེབ། སླར་ཡང་ཁུ་ཚུར་དཔྱི་མགོའི་ཐད་ཀྱི་སར་བཙུགས་པའི་སྟེང་དུ་འཕོང་དང་སྐྱིལ་ཀྲུང་བཏེགས་ནས་སྐྱིལ་ཀྲུང་སྔར་བཞིན་འཆུན་ནས་སར་བརྡེབས་པ་ལན་གཉིས་དང་ལན་གསུམ་བྱས་ཏེ་རྡོར་འབེབ་བྱའོ། ། 
ལྔ་པ་ནི། ལྔ་པ་གཞུ་སྲན་འགེངས་པ་འདྲ། །ཞེས་པ་སྟེ། བཅའ་གཞི་སྔོན་དུ་འགྲོ་བའི་སྒོ་ནས་ལག་གཉིས་མདུན་དུ་ཤད་ཀྱིས་བརྐྱངས་ཏེ། སོར་རྩེ་ཕྱིར་ཕྱོགས་ཏེ་ཐལ་མོ་གཅིག་བརྡབ་ལ། གཡས་པའི་གཞུ་འགེང་བྱ་བ་ནི་ལག་གཡོན་གཡོན་དུ་བརྐྱངས་པའི་མཐིལ་དུ་ལག་གཡས་པའི་མཐིལ་ཅུང་ཟད་ཁ་སྦུབ་ཏུ་བཞག་པ་དེ་གཞུ་ཁ་སྲ་མོ་འཐེན་པ་བཞིན་ལུས་ཤུགས་བསྐྱེད་དེ་ཚུར་རིམ་གྱིས་འཐེན་བཞིན་ལུས་གཡོན་དུ་ཇེ་འཁྱོགས་དང་། གཡས་སུ་ཇེ་དགྱེར་བྱས་པའི་སྒོ་ནས་ལུས་གཡས་སུ་གཅུད་བཞིན་འཐེན་ནས་ལག་གཡས་ཀྱི་མཐིལ་དཔུང་པ་གཡས་པའི་ཐད་ཙམ་དུ་སླེབ་པ་ན། ལག་གཡས་གཡས་ངོས་སུ་ཤད་ཀྱིས་འཕངས་པ་དང་། ལུས་མགོ་བོ་དང་བཅས་པ་གཡས་སུ་དགྱེས་པའི་སྒོ་ནས་ལུས་གཡོན་དུ་གཅུད་པ་དུས་མཉམ་དུ་འོང་བར་བྱ། དེ་ནས་གཡོན་པའི་གཞུ་འགེངས་བྱ་བ་ནི། སྔར་བཞིན་ཐལ་མོ་བརྡབ་ལ་ལག་གཡས་གཡས་ངོས་སུ་བརྐྱངས་པའི་མཐིལ་དུ་ལག་གཡོན་བཞག་པ་དེ་སྔར་བཞིན་གཡོན་ཏུ་རིམ་གྱིས་འཐེན་བཞིན་ལུས་གཡས་ངོས་སུ་ཇེ་འཁྱོགས་དང་། གཡོན་ངོས་སུ་ཇེ་དགྱེར་བྱས་པའི་སྒོ་ནས་ལུས་གཡོན་ཏུ་གཅུད་བཞིན་འཐེན་ནས། ལག་གཡོན་དཔུང་གཡོན་གྱི་ཐད་དུ་སླེབ་པ་ནས་གཡོན་དུ་ཤད་ཀྱིས་འཕངས་པ་དང་ལུས་མགོ་བོ་དང་བཅས་པ་གཡོན་དུ་དགྱེད་པའི་སྒོ་ནས་གཡས་སུ་གཅུད་པ་དུས་མཉམ་དུ་འོང་བར་བྱས་ཏེ་རྡོར་འབེབ་བྱའོ། །འདིར་ལག་པ་གཡས་པ་གཡོན་པ་ནས་འཐེན་པ་ནས་བཟུང་སྟེ་ལག་གཡས་གཡས་སུ་འཕངས་ཏེ་ལུས་གཡོན་དུ་གཅུད་པའི་བར་དུ་གཡོན་པ་གཡོན་དུ་དྲག་ཏུ་བརྒྱངས་ཏེ་འཇོག་པ་དང་། གཡས་པ་ནས་འཐེན་ཚེ་སོགས་ལག་གཡས་པ་གཡས་སུ་བརྒྱངས་ཏེ་འཇོག་པ་གལ་ཆེ་སྟེ། གཞུ་འགེངས་འདི་ལུས་གཅུད་པའི་འཁྲུལ་འཁོར་གྱི་ཆ་གཅིག་ཡིན་ལ། དེ་ལྟར་ལག་པ་དྲག་ཏུ་མ་བརྒྱང་ན་ལུས་གཅུད་པ་གནད་དུ་འགྲོ་བ་མི་འོང་བའི་ཕྱིར་རོ། །སྤྱིར་འཁྲུལ་འཁོར་གོང་འོག་ཀུན་གྱི་སྐབས་སུ་ལུས་ཀྱི་ཆ་གང་དང་གང་མཉེ་གཅུད་འཐེན་བསྐྱེད་སོགས་བྱེད་པ་དེ་ཉིད་དལ་བུའི་སྒོ་ནས་དེ་དང་དེ་ལ་གནད་འབབ་ངེས་པ་ཞིག་དགོས་པ་ཡིན་གྱི་འདུག་སྟངས་བྱས་པ་ཙམ་གྱིས་ཅི་ཡང་མི་ཕན་ནོ། །
དྲུག་པ་ནི། དྲུག་པ་ཁུ་ཚུར་དཔྱངས་ཕྲག་བརྡེབ། །ཅེས་པ་སྟེ། བཅའ་གཞི་སྔོན་དུ་བཏང་སྟེ། ལག་གཉིས་རྡོ་རྗེའི་ཁུ་ཚུར་ཁ་སྦུབ་པ་པུས་མགོ་གཉིས་ཀྱི་སྟེང་ནས་ཡར་བརླ་སྟེང་དུ་བཞར་ཏེ་དྲངས་ནས་བརླའི་སྟོད་ཙམ་དུ་སླེབ་པ་ན་ཡར་བཏེགས་ནས་བརླའི་བཞག་ཤ་གཉིས་ལ་དྲག་ཏུ་བརྡབ། དེ་འདྲ་ལན་གསུམ་བྱ། དེ་ནས་ལག་པ་ཐལ་མོ་དང་བཅས་པ་ཁ་སྦུབ་ཏུ་མདུན་དུ་ཤུགས་བསྐྱེད་དེ་བརྒྱངས་ནས། ལག་མཐིལ་གཉིས་པུས་མོ་གཉིས་ལ་དྲག་ཏུ་བརྡེབས། དེ་འདྲ་ལན་གསུམ་བྱས་ལ་རྡོར་འབེབ་བྱའོ། ། 
བདུན་པ་ནི། བདུན་པ་ལག་གཉིས་རྡོ་བཅོག་འདྲ། །ཞེས་པ་སྟེ། བཅའ་གཞི་སྔོན་དུ་བཏང་ནས་རྐང་ངར་གཡས་པས་རྐང་ངར་གཡོན་པ་མནན་ཏེ། པུས་མོ་གཉིས་ཀྱི་སྔུན་ངོས་སར་བཙུག འཕོང་རྐང་པ་གཉིས་བསྣོལ་བའི་སྟེང་དུ་བཞག་ལག་པ་གཉིས་བསྣོལ་ཏེ་ཐལ་མོ་གཡས་པ་པུས་མོ་གཡོན་དང་། ཐལ་མོ་གཡོན་པ་པུས་མོ་གཡས་ཀྱི་སྟེང་དུ་བཀབ་སྟེ་བཞག་ལ། ཐལ་མོ་གཡོན་པ་རང་སར་གནས་པ་ལས་གཡས་པའི་ཐལ་མོ་སོར་མོ་རྣམས་བརྐྱང་བ་དེ་པུས་མོ་གཡོན་པའི་སྟེང་ནས་རིམ་གྱིས་ཤུགས་དང་བཅས་ཏེ་ཕྲག་པ་གཡས་པའི་བར་དུ་འཐེན་ནས་རྣ་བ་གཡས་པའི་རྒྱབ་ངོས་ནས་མགོ་ལ་བསྐོར་ནས་འགྲམ་པ་གཡས་པའི་ཐད་ཙམ་དུ་སླེབ་པ་ནས་ཐལ་མོ་ཁ་སྦུབ་པ་ཤུགས་བསྐྱེད་དེ་མདུན་ངོས་སུ་པུས་མོའི་ཐད་ཀར་འཕངས་ལ་ལག་པར་འཆུན་བསྐྱེད། དེ་ནས་རྐང་ངར་གཡོན་པས་རྐང་ངར་གཡས་པ་མནན། ལག་གཡས་སོར་མོ་བརྐྱང་བ་པུས་མོ་གཡོན་པར་བཞག་སྟེ། དེ་རང་སར་གནས་པ་ལས་ལག་གཡོན་སོར་མོ་བརྐྱང་བ་པུས་མོ་གཡས་ནས་ཕྲག་པ་གཡོན་པའི་བར་དུ་ཡར་འཐེན་དེ་རྣ་བ་གཡོན་པའི་རྒྱབ་ཏུ་འགྲོ་བའི་སྒོ་ནས་མགོ་ལ་བསྐོར་ནས་འགྲམ་པ་གཡོན་པའི་ཐད་ཙམ་དུ་སླེབ་པ་ནས་ལག་པ་ལ་ཤུགས་བསྐྱེད་དེ་མདུན་ངོས་སུ་པུས་མོའི་ཐད་ཀར་ཤད་ཀྱིས་འཕངས། དེ་ནས་རྐང་པའི་འདུག་སྟངས་པུས་མོ་སར་བཙུག ལག་གཡས་ཀྱི་སོར་མོ་བརྐྱངས་པ་པུས་མོ་གཡས་དང་། ལག་གཡོན་གྱི་ཐལ་མོའི་སོར་མོ་བརྐྱངས་པ་པུས་མོ་གཡོན་དུ་བཀབ་སྟེ། ཐལ་མོ་གཉིས་དུས་གཅིག་ཏུ་གོང་བཞིན་ཡར་འཐེན་ལ། ཕྲག་པ་གཉིས་ནས་བརྒྱུད་དེ་སྤྱི་བོའི་ཐད་དུ་སླེབས་པ་ན་རྡོ་རྗེ་བསྡམས་པ་བྱས་ཏེ། རྡོར་བསྡམས་སྟེང་དུ་བརྐྱང་ལ་ཐུབ་ཚད་དུ་ཕྱར་ཏེ་མར་གསང་བའི་མདུན་དུ་བརྡེག སླར་ཡང་ལག་གཉིས་སོར་མོ་བརྐྱང་པ་པུས་མོ་གཉིས་ནས་ཡར་འཐེན་པ་སོགས་ནས་གསང་བའི་མདུན་དུ་བརྡེག་པའི་བར་ལན་གཉིས་དང་ལན་གསུམ་བྱས་ལ་རྡོར་འབེབ་བྱའོ། ། 
བརྒྱད་པ་ནི། བརྒྱད་པ་གྲུ་མོ་མགྲིན་བྲང་བསྒྱེད། །ཅེས་པ་སྟེ། བཅའ་གཞི་སྔོན་དུ་འགྲོ་བའི་རྡོ་རྗེའི་ཁུ་ཚུར་གཉིས་ཀྱི་འཛུབ་ཁ་ནུ་མ་གཡས་གཡོན་དུ་སྟེང་དུ་བཞག  བར་ལྷུ་སྟེ་དཔུང་པ་གཉིས་གཡས་གཡོན་དུ་བརྒྱང་སྟེ་གཡས་སུ་ལན་གསུམ་ཙམ་གཅུད་པའི་ཚུལ་གྱིས་བྲང་དང་། མགྲིན་པ་དང་། གྲུ་མོ་རྣམས་ཤུགས་དྲག་ཏུ་བསྐྱེད། དེ་བཞིན་དུ་གཡོན་དང་དབུས་སུ་ལན་གསུམ་ཙམ་རེ་གཅུད་པའི་ཚུལ་གྱིས་བྲང་མགྲིན་གྲུ་མོ་རྣམས་ཤུགས་དྲག་ཏུ་བསྐྱེད་དེ་ནས་རྡོར་འབེབས་བྱའོ། ། 
དགུ་པ་ནི། དགུ་པ་སྐྱིལ་ཀྲུང་རི་འཕུལ་བྱ། །ཞེས་པ་སྟེ། བཅའ་གཞི་སྔོན་དུ་བཏང་། རྐང་པ་གཉིས་རྡོ་རྗེའི་སྐྱིལ་ཀྲུང་བཅའ། སྙིང་གར་རྡོ་རྗེ་ཁུ་ཚུར་གཉིས་ཁ་སྦུབ་ཏེ་འཛུབ་གཉིས་སྤྲད། འཛུབ་མོ་གཉིས་གཤིབས་ཏེ་བསྒྲེང་ལ། མདུན་ཕྱོགས་སུ་ཤུགས་དང་བཅས་ཏེ་ཕར་རིམ་བཞིན་བཞར་ཏེ་ཕུལ། དེ་བཞིན་ལུས་ཀྱང་རིམ་པས་ཁ་སྦུབ་ཏེ་འཕོང་བཏེགས་ནས་སྐྱིལ་ཀྲུང་མ་ཞིག་པར་སྐྱིལ་ཀྲུང་དང་བཅས་པའི་ལུས་ཡོངས་རྫོགས་ས་ལ་ལྷན་ཏེ་ཁ་སྦུབ་ནས་ས་གཞི་ལ་ཁུ་ཚུར་ཐུབ་ཚད་དུ་ཕར་ཕུལ། ཡང་ཚུར་ལ་ཁུ་ཚུར་རིམ་གྱིས་དྲངས་ཏེ། ལུས་ཀྱང་རིམ་བཞིན་བསྲངས་ཏེ་ཁུ་ཚུར་སྙིང་གར་སླེབ་པ་ན། རྣམ་པ་ཀུན་ཏུ་སྐྱིལ་ཀྲུང་གི་ཆ་ཐམས་ཅད་ས་གཞི་དང་མ་བྲལ་བའི་ངང་ནས། ཁུ་ཚུར་སྤྱི་བོར་ཡར་དྲངས་བཞིན་ལུས་ཀྱང་རྒྱབ་ཏུ་ཇེ་དགྱེར་བྱས་ཏེ་ཀན་རྐྱལ་དུ་གནས་ནས། ཁུ་ཚུར་སྤྱི་གཙུག་གི་ཐད་ནས་ཕར་ས་ལ་གང་སླེབ་ཏུ་བརྐྱང་། དེ་ནས་སྐྱིལ་ཀྲུང་ཀྱང་མ་ཞིག ཁུ་ཚུར་སྤྱི་བོའི་སྟེང་དུ་བརྐྱང་བ་ཡར་རང་སར་གནས་པ་ལ་མ་གཡོས་པར་སྐྱིལ་ཀྲུང་མདུན་ངོས་ཡར་བཏེགས་ནས་མར་ས་ལ་བརྡབ་པའི་སྟོབས་ཀྱིས་སྐྱིལ་ཀྲུང་གི་སྟེང་རང་སར་ལུས་ཙོག་གེར་ལངས་ཏེ་སྐྱིལ་ཀྲུང་མ་ཞིག་པར་གློ་གཡས་ས་ལ་ཕབ་སྟེ་ལག་པ་གཡས་ངོས་སུ་ཐུབ་ཚད་དུ་བརྐྱང་། དེ་ནས་སྐྱིལ་ཀྲུང་གཡོན་ངོས་སར་བརྡབ་པའི་སྒོ་ནས་ལུས་བསྲང་སྟེ། གློ་གཡས་སར་ཕབ་ནས་གཡོན་དུ་སྔར་ལྟར་བརྐྱང་། དེ་ནས་སྐྱིལ་ཀྲུང་གཡས་ངོས་བརྡབ་པའི་སྒོ་ནས་ལུས་བསྲངས་ལག་གཉིས་ཁུ་ཚུར་འཛུབ་སྤྲད་པའི་འཛུབ་མོ་གཉིས་གཤིབས་ནས་བསྒྲེང་བ་དེ་དབུས་སུ་སྤྱི་བོའི་སྟེང་དུ་ཡར་ཐུབ་ཚད་དུ་བརྐྱང་། དེ་ནས་རྡོར་འབེབ་བྱའོ། །འདིའི་ཁུ་ཚུར་ལ་རྡོ་རྗེ་ཁུ་ཚུར་འཛུབ་སྤྲད་ཅེས་པ་ལ་གསལ་བར་བཤད་པ་མེད་ཀྱང་། རྡོ་རྗེ་ཁུ་ཚུར་ཁ་སྦུབ་པའི་འཛུབ་སྟེ་ཆང་ཁ་གཉིས་སྤྲད། འཛུབ་མོ་གཉིས་གཤིབས་སྟེ་བསྒྲེང་བ་ཕྱག་ལེན་ལ་མཛད་པ་ནི་ཤིན་ཏུ་ལེགས་པ་སྟེ། འཛུབ་མོ་གཤིབས་ཏེ་བསྒྲེངས་པའི་རྡོ་རྗེའི་ཁུ་ཚུར་འཛུབ་སྤྲད་པས་ནི་འཕུལ་དྲངས་ལ་འཆུན་རབ་ཏུ་ཆེ་བར་བྱེད་པ་མྱོང་བས་གྲུབ་པས་སོ། ། 
བཅུ་པ་ནི། བཅུ་པ་ཁུ་ཚུར་རྒྱབ་བརྡུང་བྱ། །ཞེས་པ་སྟེ། བཅའ་གཞིའི་དཔྱང་ཕྲག་བརྡབ་ནས་ལག་གཉིས་ཁུ་ཚུར་བཅིངས་པ་གཡས་གཡོན་དུ་དྲག་ཏུ་བརྐྱངས་ནས་ལག་གཡས་རྒྱབ་དང་ལག་གཡོན་མདུན་དུ་དྲངས་ཏེ། ལག་པ་གཡོན་པའི་ཁུ་ཚུར་གྱིས་གསང་བ་ནས་བརྟེན་པའི་ཚུལ་དང་། གཡས་པའི་ཁུ་ཚུར་གྱིས་རྐེད་པའི་རྒྱབ་ནས་གྲངས་ངེས་མེད་དུ་བརྡུང་། དེ་ནས་ལག་གཡས་མདུན་དང་ལག་གཡོན་རྒྱབ་ཏུ་དྲངས་ཏེ་གཡས་པར་གསང་བ་ནས་བརྟེན་ཅིང་གཡོན་པའི་ཁུ་ཚུར་གྱིས་རྐེད་པའི་རྒྱབ་ནས་གྲངས་ངེས་མེད་དུ་བརྡུང་། དེ་ནས་རྡོར་འབེབ་བྱའོ། །བཅུ་པ་འདི་ལངས་པའི་ངང་ནས་བྱེད་པའི་ལུགས་ཡོད་ཀྱང་། སྐབས་འདིར་སྐྱིལ་ཀྲུང་གི་སྟེང་ནས་བྱ་སྟེ། བཅུ་ཚན་དང་པོ་ས་ལ་བསྡད་པའི་འཁྲུལ་འཁོར་རོ། །ཞེས་གསུངས་ཏེ། འདི་ལངས་འདུག་གང་གི་སྟེང་ནས་བྱས་ཀྱང་གནད་འདྲ་བ་དང་། བཅུ་གཅིག་པ་མན་ཆད་ཀྱི་བཅུ་ཚན་གཉིས་པ་ཐམས་ཅད་ལངས་པའི་འཁྲུལ་འཁོར་ཤ་སྟག་ཡིན་པས་བཅུ་པ་འདི་འདུག་པའི་འཁྲུལ་འཁོར་དུ་བྱས་ནས་ཉི་ཤུ་པ་སྤེལ་བའི་ལངས་འདུག་གཉིས་ཏེ་སྤེལ་བ་ཁོ་ནར་གྱུར་ནས་སྤེལ་ཚུལ་མི་འཁྲུལ་བ་སོགས་ཀྱི་དགོས་པ་ཡོད་པས་སྐབས་འདིར་སྐྱིལ་ཀྲུང་གི་སྟེང་ནས་བྱ་བར་གསུངས་པ་ཡིན་ནོ། ། 
བཅུ་གཅིག་པ་ནི། བཅུ་གཅིག་ལག་གཉིས་བརླ་ནང་འཁྱུད། །ཅེས་པ་སྟེ། བཅའ་གཞི་སྔོན་དུ་བཏང་ནས་ཡར་ལངས་ཏེ་ལག་གཉིས་ཁུ་ཚུར་མཁལ་ཁུང་གཉིས་ལ་བཙུག་སྟེ། རྐང་པ་གཉིས་གཤིབས་པའི་མགོར་ལན་གསུམ་འཁྲབ་པ་སྟེ་རྐང་པ་གཉིས་ཀ་དུས་མཉམ་དུ་བཏེག་ཅིང་བརྡབ་པ་ལན་གསུམ་བྱེད་པ་ནི་རླུང་འཁྲབ་སྟེ། དེ་འདྲའི་རླུང་འཁྲབ་བྱ། དེ་ནས་ལངས་པའི་ངང་ནས་ལག་པ་གཡོན་པ་རྐང་པ་གཡས་པའི་རྒྱབ་ནས་དང་། ལག་པ་གཡས་པ་རྐང་པ་གཡས་པའི་སྔུན་ངོས་ནས་བཏང་སྟེ། བརླ་གཡས་པའི་རྩ་བ་ནས་སོར་མོ་རྣམས་ཕན་ཚུན་བསྣོལ་བས་འཁྱུད་དེ། རྐང་པ་གཡོན་པའི་མགོར་འཁྲབ་བཞིན་གཡས་སུ་ལན་གཅིག་དང་། དེ་ནས་གཡོན་དུ་ལན་གཅིག་བསྐོར། དེ་ནས་ལག་པ་གཡས་པ་རྐང་པ་གཡོན་པའི་རྒྱབ་ནས་དང་། ལག་པ་གཡོན་པ་རྐང་པ་གཡོན་པའི་སྔུན་ངོས་ནས་བཏང་སྟེ་བརླ་གཡོན་པའི་རྩ་བ་ནས་འཁྱུད་དེ། རྐང་པ་གཡས་པའི་མགོར་འཁྲབ་པའི་སྒོ་ནས་གཡས་བསྐོར་དང་གཡོན་བསྐོར་བྱ། འདི་ལག་པ་ཐུང་བས་མ་ཐུབ་ན་ལག་གཡོན་བརླ་གཡས་པའི་སྔུན་ངོས་ནས་དང་། ལག་གཡས་བརླ་གཡས་པའི་རྒྱབ་ནས་སོང་བས་བརླ་གཡས་འཁྱུད་པ་དང་། གཡོན་ལའང་དེས་འགྲེས་པ་ལྟར་གྱིས་ཆོག་པར་གསུངས་སོ། གང་ལྟར་ཡང་དེ་ནས་རླུང་བསྒྱུར་ཞེས་པ། ལག་གཉིས་ཁུ་ཚུར་བཅས་ལ་གཟུགས་པ་བཞི་ས་ལ་བཙུག་སྟེ། དུད་འགྲོའི་འདུག་སྟངས་བྱས་ནས་རླུང་སྟོད་དུ་འཐེན་ཅིང་ལུས་ཀྱི་ཤུགས་ཀྱང་སྟོད་དུ་འཐེན། དེ་ནས་རླུང་སྨད་དུ་ཕུལ་ཞིང་ལུས་ཀྱི་ཤུགས་ཀྱང་སྨད་དུ་འཐེན་ནོ། །དེ་ནས་ཐོག་འབེབ་བྱ་སྟེ། ལངས་པའི་ངང་ནས་ལག་གཉིས་རྡོ་རྗེའི་ཁུ་ཚུར་སྙིང་གར་བསྣོལ་ཞིང་། སྟེང་ཕྱོགས་སུ་ཅི་ཙམ་ཐུབ་པའི་བར་མཆོངས་བཞིན་དུ་རྐང་པ་གཉིས་རྡོ་རྗེའི་སྐྱིལ་ཀྲུང་བཅས་ཏེ་མར་འཕོང་དང་སྐྱིལ་ཀྲུང་མཉམ་འབེབས་སུ་ས་ལ་བརྡབ་པ་ནི་ཐོག་འབེབས་ཡིན་ཏེ། ཐོག་འབེབ་མི་ནུས་པ་དག་གིས་འོག་ཏུ་འཆད་པའི་གྲུ་འབེབས་བྱའོ། ། བཅུ་གཅིག་པ་འདི་མན་ཆད་གྱི་བཅུ་ཚན་གཉིས་པ་ཐམས་ཅད་ཀྱི་མགོར་རླུང་འཁྲབ་རེ་དང་། མཇུག་ཏུ་རླུང་བསྒྱུར་རེ་བྱེད་དགོས་སོ། ། 
བཅུ་གཉིས་པ་ནི། བཅུ་གཉིས་འགྲེང་སྟེ་ལན་གསུམ་མཉེད། ། ཅེས་པ་སྟེ། བཅའ་གཞི་སྔོན་དུ་སོང་ནས་རླུང་འཁྲབ་བྱ། དེ་ནས་ལངས་པའི་སྒོ་ནས་རྐང་པ་གཡས་སྟེང་དུ་བཞག་པའི་སྒོ་ནས་བརླ་སྟེང་ནས་བསྣོལ་ཞིང་རྐང་མཐིལ་གཉིས་སར་བཙུག ཁུ་ཚུར་གཡས་གཡོན་གཉིས་དཔྱི་མགོ་གཡས་གཡོན་གྱི་སྟེང་ནས་ཡར་ཕྲག་པའི་བར་དུ་བཞར་ལ། དེ་ནས་ལག་པ་གཉིས་སྟེང་དུ་ཐུབ་ཚད་དུ་བརྐྱང་ནས་རྡོ་རྗེའི་རྩེ་གཅིག་པའི་ཕྱག་རྒྱ་བཅས་ཏེ། ལུས་ཁོག་རྐང་ལག་དང་བཅས་པ་གཡས་སུ་གཅུད། དེ་ནས་ལག་པའི་ཕྱག་རྒྱ་རང་སར་གནས་ནས་རྐང་པ་གཡས་པའི་སྟེང་དུ་གཡོན་པ་བཞག་ནས་སྔར་བཞིན་བསྣོལ་ཏེ་ལུས་ཁོག་རྐང་ལག་དང་བཅས་པ་གཡོན་དུ་གཅུད། དེ་ནས་རྐང་པ་གཉིས་མཉམ་པོར་གཤིབ་པ་ས་ལ་བཙུག་སྟེ་ལུས་ཁོག་ཡན་ལག་དང་བཅས་པ་དབུས་སུ་གཅུད་ནས་རླུང་སྒྱུར་དང་ཐོག་འབེབ་བྱའོ། །འདིར་གཡས་གཡོན་དུ་གཅུད་ཚེ་རྐང་བ་བསྣོལ་བ་ལུས་སྦྱོང་གི་མན་ངག་ཏུ་མི་གསལ་ཡང་ལུས་གཅུད་པ་འཆུན་ཆེ་བའི་སྟངས་སྟབས་ཡིན་ནོ། ། 
བཅུ་གསུམ་པ་ནི། བཅུ་གསུམ་བསྣོལ་མནན་ལུས་བག་གཅུ། །ཞེས་པ་སྟེ། བཅའ་གཞི་དང་རླུང་འཁྲབ་སྔོན་དུ་བཏང་སྟེ། ལངས་པའི་སྒོ་ནས་རྟིང་པ་གཡས་པས་རྐང་གཤོག་གཡོན་མནན་པ་སྟེ། རྐང་གཤོག་ཅེས་པ་བོལ་གོང་གི་གཞུག་གི་རྐང་པའི་སྟེང་གི་འབུར་བོ་ཟད་འཚམས་ནས་སོར་མོ་རྣམས་ཀྱི་རྩ་བའི་བར་གྱི་ལེབ་མོ་དེ་ཡིན་ཞིང་གནོན་ཚུལ་ནི་རྐང་གཡོན་སོར་རྩེ་མདུན་དུ་ཕྱོགས་ཏེ་གནས་པ་ལ། རྐང་གཡས་ཀྱི་སོར་རྩེ་གཡས་སུ་ཕྱོགས་པའི་སྒོ་ནས་རྐང་པ་གཡས་པའི་རྟིང་པས་རྐང་པ་གཡོན་པའི་རྐང་གཤོག་མནན། ལག་མཐིལ་གཡོན་པ་གྱེན་དུ་བསྟན་པའི་སྟེང་དུ་ལག་མཐིལ་གཡས་པའང་གྱེན་དུ་བསྟན་ཏེ་བཞག གྲུ་མོ་གཉིས་ཀྱང་སྟེང་འོག་ཏུ་བརྩེགས། ལག་མཐིལ་གཉིས་ཀྱི་སྟེང་དུ་གདོང་ཕྱོགས་པར་བྱས་པའི་སྒོ་ནས་རྐེད་པ་དང་རོ་སྟོད་ནང་དུ་རྒུར་ཏེ་འཆུན་དང་བཅས་པར་ལུས་གཡོན་ཕྱོགས་སུ་ཅུང་ཟད་གཅུའོ། །དེ་བཞིན་དུ་རྟིང་པ་གཡོན་པའི་སོར་རྩེ་གཡོན་དུ་ཕྱོགས་པའི་སྒོ་ནས་རྐང་གཤོག་གཡས་པ་མནན། ལག་མཐིལ་དང་གྲུ་མོ་བརྩེགས་པ་ཡང་གཡོན་པ་སྟེང་དུ་བཞག་པ་ལ་སོགས་པའི་སྒོ་ནས་ལུས་གཡས་ཕྱོགས་སུ་བག་ཙམ་སྟེ་ཅུང་ཟད་གཅུ། དེ་ནས་རླུང་བསྒྱུར་དང་ཐོག་འབེབས་བྱའོ། ། 
བཅུ་བཞི་པ་ནི། བཅུ་བཞི་གྲུ་མོ་ཕན་ཚུན་གཡབ། ཅེས་པ་སྟེ། བཅའ་གཞི་དང་རླུང་འཁྲབ་སྔོན་དུ་བཏང་སྟེ་ལངས་པའི་སྒོ་ནས་ཁུ་ཚུར་གཉིས་ཀྱི་འཛུབ་གཉིས་ནུ་མ་གཉིས་ཀྱི་སྟེང་དུ་བཞག་སྟེ་གྲུ་མོ་གཉིས་གཡས་གཡོན་དུ་སོ་སོར་བརྒྱངས་ནས། དཔུང་པའི་ཚིགས་བསྐོར་བའི་སྒོ་ནས་ལག་པ་གཡས་པའི་གྲུ་མགོའི་རྩེ་མོ་མདུན་དུ་ལན་གསུམ་གཡབ་པའི་སྒོ་ནས་འཕྲག་པ་གཡས་པ་མདུན་ངོས་སུ་ལན་གསུམ་གཅུད། དེ་ནས་རྒྱབ་ཏུ་ལན་གསུམ་གཡབ་པའི་སྒོ་ནས་ཕྲག་གཡས་རྒྱབ་ངོས་སུ་ལན་གསུམ་གཅུད། དེ་བཞིན་དུ་ལག་པ་གཡོན་པའི་གྲུ་མགོ་མདུན་དུ་ལན་གསུམ་དང་། རྒྱབ་ཏུ་ལན་གསུམ་གཡབ་པའི་སྒོ་ནས་ཕྲག་པ་གཡོན་པ་མདུན་རྒྱབ་ཏུ་ལན་གསུམ་རེ་གཅུད། དེ་ནས་གྲུ་མགོ་གཉིས་ཀ་དུས་མཉམ་དུ་མདུན་དུ་ལན་གསུམ་དང་རྒྱབ་ཏུ་ལན་གསུམ་གཡབ་པའི་སྒོ་ནས་ཕྲག་པ་གཉིས་ཀ་དུས་གཅིག་ཏུ་གཅུད་དེ། རླུང་བསྒྱུར་དང་ཐོག་འབེབ་བྱའོ། །གཡབ་པ་ནི་གྲུ་མགོ་མདུན་རྒྱབ་ཏུ་གཡུག་པའམ་འཕེན་པར་བྱའོ། །
བཅོ་ལྔ་པ་ནི། བཅོ་ལྔ་ཡན་ལག་བཞི་སྦྱོང་བྱ། །ཞེས་པ་སྟེ། བཅའ་གཞི་དང་རླུང་འཁྲབ་སྔོན་དུ་བཏང་སྟེ། ལངས་པའི་སྒོ་ནས་རྐང་པ་གཉིས་བརླ་ཕྲ་སྦོམ་མཚམས་ནས་བསྣོལ། ལག་གཉིས་ཁུ་ཚུར་སྙིང་གར་བསྣོལ། ལུས་འཕར་བའི་སྒོ་ནས། རྐང་པ་གཉིས་གཡས་གཡོན་དུ་བགྲད་པ་དང་། ལག་པ་གཉིས་ཐད་ཀ་མ་ཡིན་པར་མར་སྟ་ཟུར་གྱི་ཐད་དུ་བགྲད་པ་རྣམས་དུས་མཉམ་དུ་བྱ།  སླར་ཡང་སྔར་བཞིན་རྐང་ལག་རྣམས་བསྣོལ་ལ་འཕར་ཞིང་བགྲད་པ་ལན་གཉིས་དང་ཡན་ལག་བཞི་བརྒྱང་པ་ལན་གསུམ་བྱ། དེ་ནས་རྐང་ལག་སོར་མོ་བསྣོལ་བ་སྔར་བཞིན་གྱི་ངང་ནས་ལུས་གཡས་སུ་འཆུན་པར་བྱས་པའི་སྒོ་ནས་གཡས་སུ་ཤུགས་བསྐྱེད་པས་ལུས་གཅུད་དེ་ནས་གཡོན་དུ་འཆུན་པར་བྱས་པའི་སྒོ་ནས་གཡོན་དུ་ཤུགས་བསྐྱེད་པས་ལུས་གཅུད། དེ་ནས་དབུས་སུ་སྟེ་ནང་དུ་ཅུང་ཟད་སྒུར་ནས་འཆུན་བཙལ་བའི་སྒོ་ནས་སྟེང་ངོས་སུ་ཤུགས་བསྐྱེད་པས་ལུས་གཅུད། དེ་ནས་རླུང་བསྒྱུར་དང་ཐོག་འབེབ་བྱའོ། ། 
བཅུ་དྲུག་པ་ནི། བཅུ་དྲུག་གཡས་གཡོན་རྐང་པ་བཤུད། །ཅེས་པ་སྟེ། བཅའ་གཞི་རླུང་འཁྲབ་སྔོན་དུ་བཏང་སྟེ། ལངས་པའི་སྒོ་ནས་ལག་གཉིས་ཁུ་ཚུར་སྟ་ཟུར་གཉིས་སུ་བཞག གྲུ་མོ་བརྒྱངས་ཏེ། རྐང་པའི་སོར་རྩེ་བརླ་སྟེང་དང་རྟིང་པ་བརླའི་འོག་ཏུ་བསྟན་པའི་སྒོ་ནས་རྐང་པ་གཡོན་པའི་མཐིལ་གྱིས་བརླ་གཡས་པའི་རྩ་བ་ནས་བཟུང་སྟེ་བོལ་གོང་གི་ཚིགས་ལ་ཐུག་པའི་བར་རྐང་ངར་གྱི་ནང་ངོས་མར་ལན་གསུམ་བཤུད། དེ་བཞིན་དུ་རྐང་པ་གཡས་པའི་མཐིལ་གྱིས་རྐང་ངར་གཡོན་པའང་ལན་གསུམ་བཤུད། དེ་ནས་རླུང་བསྒྱུར་དང་ཐོག་འབེབ་བྱའོ། ། 
བཅུ་བདུན་པ་ནི། བཅུ་བདུན་མདུན་དུ་འཕྲ་བར་བྱ། ཞེས་པ་སྟེ། བཅའ་གཞི་དང་རླུང་འཁྲབ་སྔོན་དུ་བཏང་སྟེ། ལངས་པའི་སྒོ་ནས་ལག་པ་གཉིས་ཀྱི་སྟབས་གོང་གི་བཅུ་དྲུག་པ་ལྟར་བྱས་ལ་རྐང་པ་གཡས་པས་མདུན་དུ་འཕྲ་བ་ལན་གསུམ་གཡུག དེ་ནས་རྐང་པ་གཡོན་པས་མདུན་དུ་འཕྲ་བ་ལན་གསུམ་གཡུག་སྟེ་རླུང་བསྒྱུར་དང་ཐོག་འབེབ་བྱ། འཕྲ་བྱེད་པ་ནི་ཕྲ་བརྡེག་པའི་ཚུལ་ལོ། ། 
བཅོ་བརྒྱད་པ་ནི། བཅོ་བརྒྱད་གཡས་གཡོན་རྐང་པ་གཅུད། །ཞེས་པ་སྟེ། བཅའ་གཞི་དང་རླུང་འཁྲབ་སྔོན་དུ་བཏང་སྟེ། ལངས་པའི་སྒོ་ནས་ལག་པ་གཡས་པ་རྐང་པ་གཡོན་པའི་བརླའི་ནང་ནས་དང་། ལག་པ་གཡོན་པ་རྐང་པ་གཡོན་པའི་བརླའི་ཕྱི་ནས་སོང་སྟེ། ལག་གཉིས་ཀྱི་སོར་མོ་རྣམས་བསྣོལ་བས་བརླ་གཡོན་པའི་སྟོད་ནས་འཁྱུད། རྐང་པ་གཡས་པའང་རྐང་པ་གཡོན་པའི་ཕྱི་ངོས་ནས་སོང་སྟེ་རྐང་ངར་གཉིས་བསྣོལ་ལ། རྐང་མཐིལ་གཉིས་ཀ་ས་ལ་བཞག་སྟེ། ལག་པ་གཉིས་ཀྱིས་རྐང་པ་གཡོན་པ་ཡར་འཐེན། རྐང་པས་མར་བགྲད་པའི་སྒོ་ནས་ལུས་ཁོག་རྐང་པ་དང་བཅས་པ་གཡས་སུ་ལན་གསུམ་གཅུད། དེ་བཞིན་དུ་ལག་གཡོན་ནང་དང་ལག་གཡས་ཕྱི་ནས་སོང་སྟེ་བརླ་གཡས་པའི་སྟོད་ནས་འཁྱུད། རྐང་པ་གཡོན་པ་རྐང་པ་གཡས་པའི་རྒྱབ་ངོས་ནས་སོང་སྟེ་རྐང་ངར་གཉིས་བསྣོལ་ཏེ་གཡོན་དུ་ལན་གསུམ་གཅུད་ལ། རླུང་བསྒྱུར་དང་ཐོག་འབེབ་བྱའོ། ། 
བཅུ་དགུ་པ་ནི། བཅུ་དགུ་གསང་བའི་རྩེ་ནས་འཐེན། །ཞེས་པ་སྟེ། བཅའ་གཞི་དང་རླུང་འཁྲབ་སྔོན་དུ་བཏང་སྟེ། ལངས་པའི་སྒོ་ནས་ལག་པ་མདུན་དུ་བརྐྱངས་ཏེ་སོར་རྩེ་ཕར་ཕྱོགས་པའི་སྒོ་ནས་ཐལ་མོ་བརྡབ་སྟེ། ཐལ་སྦྱར་ཤིན་ཏུ་བརྐྱངས་ནས་ལུས་ཁོག་དང་བཅས་པའི་ལག་གཉིས་འཆུན་དང་བཅས་ཏེ་ཚུར་གསང་བའི་བར་དུ་དྲངས། དེ་ནས་ལུས་ལ་གཅར་ཞིང་གྱེན་དུ་དྲངས་ཏེ། སྙིང་ཁ་ནས་སོར་རྩེ་གྱེན་དུ་བསྐོར་ནས་ཡར་དྲངས་ཏེ་སྣ་རྩེའི་བར་བཏེག་ལ། དེ་ནས་ཐལ་མོ་ཁ་ཕྱེ་ནས་ལག་གཉིས་མར་ཤུགས་དང་བཅས་ཏེ་འཕངས་ལ་ལུས་ཁོག་ལག་པ་དང་བཅས་པའི་འཆུན་ལྷོད་ཀྱིས་བཏང་ངོ་། སླར་ཡང་ཐལ་མོ་བརྡབ་པ་ནས་ལྷོད་ཀྱིས་བཏང་བའི་བར་ལན་གཉིས་དང་ལན་གསུམ་བྱའོ། ། 
ཉི་ཤུ་པ་ནི། ཉི་ཤུ་ཕྱོགས་བཞི་འཕྲ་བར་བྱ། །ཞེས་པ་སྟེ། བཅའ་གཞི་དང་རླུང་ཁྲབ་སྔོན་དུ་བཏང་སྟེ། ལངས་པའི་སྒོ་ནས་ལག་གཉིས་ཁུ་ཚུར་གྱི་འཛུབ་རྐེད་པ་གཡས་གཡོན་དུ་བཙུག་སྟེ། རྐང་པ་གཡས་པས་མདུན་དུ་འཕྲ་བ་ལན་གསུམ་དང་། དེ་ནས་གཡས་སུ་འཕྲ་བ་ལན་གསུམ་དང་། དེ་ནས་རྒྱབ་ཏུ་འཕྲ་བ་ལན་གསུམ་གཡུག །དེ་བཞིན་དུ་རྐང་པ་གཡོན་པས་མདུན་དང་། གཡོན་དང་རྒྱབ་རྣམས་སུ་འཕྲ་བ་ལན་གསུམ་གསུམ་བརྡེག་ནས། རླུང་བསྒྱུར་དང་ཐོག་འབེབ་བྱའོ། །དེ་ལྟར་རྩ་བའི་ལུས་སྦྱོང་བྱེད་ཀྱི་ཉི་ཤུ་པ་འདི་གོང་དུ་བསྟན་པའི་གོ་རིམ་ཇི་ལྟ་བ་བཞིན་དུ་ལུགས་འབྱུང་དུ་ཚར་གཅིག་དང་། མཇུག་ཉི་ཤུ་པ་ནས་བཅུ་དགུ་པ་སོགས་དང་པོའི་བར་དུ་ལུགས་ཟློག་ཏུ་ཚར་གཅིག་དང་། དང་པོ་དང་བཅུ་གཅིག་པ་གཉིས་སྤེལ་བ་དང་། གཉིས་པ་དང་བཅུ་གཉིས་པ་གཉིས་སྤེལ་བ་སོགས་བཅུ་ཚན་སྔ་ཕྱི་གཉིས་སྤེལ་བ་ཚར་གཅིག་དང་ཚར་གསུམ་བྱ་དགོས་སོ། །  
 
 
ཡན་ལག་གི་གནས་སྦྱོང་བ།
 
 
གསུམ་པ་ཡན་ལག་གི་གནས་སྦྱོང་ནི། སྡོམ་ལས། དེ་ནས་ཡན་ལག་གི་འཁྲུལ་འཁོར་ལ། །གནས་སམ་དབང་པོ་སྦྱང་བ་ཉེར་བཞི་ནི། །ཞེས་པ་སྟེ་འདི་ནི་རྣ་བ་དང་མིག་ལ་སོགས་པ་ལུས་ཀྱི་གནས་ཕྲ་མོའི་དབང་པོ་ཉེར་བཞིའི་རྩ་དང་རླུང་རྣམས་སྦྱོང་བྱེད་ཀྱི་འཁྲུལ་འཁོར་ཏེ། འདི་ལ་ཉེར་བཞི་ཡོད་པ་ལས་དང་པོ་ནས་བཅུ་དྲུག་པའི་བར་དང་ཉེར་བཞི་པ་རྣམས་ནི་འདུག་པའི་འཁྲུལ་འཁོར་ཤ་སྟག་ཡིན་པར་ཤེས་པར་བྱས་ལ། 
དང་པོ་ནི། ཨོ་རྒྱན་གོ་ད་ཝ་རི་གཉིས། །བསྐོར་ཞིང་མཉེད་པ་དང་པོ་ཡིན། །ཞེས་པ་སྟེ། བཅའ་གཞི་སྔོན་དུ་འགྲོ་བའི་སྒོ་ནས་ལག་པ་གཉིས་ཀྱི་ཐལ་མོའི་ནང་ངོས་མདུན་དུ་ཕྱོགས་པའི་སྒོ་ནས་སོར་མོ་གཞན་རྣམས་བརྐྱངས་ཏེ་ལག་གཡས་པའི་མཐེབ་འཛུབ་ཀྱིས་ཨོ་རྒྱན་ཏེ་རྣ་བ་གཡས་པའི་རྒྱབ་ངོས་ཀྱི་སྟེང་ཕྱོགས་དང་། གཡོན་པས་མཐེབ་འཛུབ་ཀྱིས་གོ་ད་ཝ་རི་སྟེ་རྣ་བ་གཡོན་པའི་རྒྱབ་ངོས་ཀྱི་སྟེང་ཕྱོགས་སུ་བཟུང་ནས་རྣ་བ་གཉིས་ཀ་དུས་མཉམ་དུ་རྒྱབ་ཏུ་ལན་གསུམ་བསྐོར་བའི་སྒོ་ནས་མཉེད། དེ་བཞིན་དུ་ནང་ངོས་སུ་ལན་གསུམ་བསྐོར་བའི་སྒོ་ནས་མཉེད། དེ་ནས་རྣ་གཤོག་སོར་མོ་གཉིས་ཀྱིས་མདུན་དུ་བཀུག་སྟེ་ལན་གསུམ་སྤྲུག། དེ་བཞིན་དུ་རྒྱབ་ཏུ་བཀུག་སྟེ་ལན་གསུམ་དང་། སྟེང་དུ་འཐེན་ནས་ལན་གསུམ་དང་། འོག་ཏུ་འཐེན་ནས་ལན་གསུམ་སྤྲུག་པའི་སྒོ་ནས་རྣ་བ་གཉིས་མཉེ་བར་བྱས་པའི་མཐར་རྡོར་འབེབ་བྱའོ། །འདི་ལ་བསྐོར་མཉེའི་སྐབས་སུ་མཐེ་བོང་གི་འོག་ཏུ་འཛུབ་མོ་མར་བཀུག་པའི་བར་དུ་རྣ་གཤོག་བཅུག་སྟེ་ཅུང་ཟད་ལྷོད་པོར་བཟུང་ནས་བསྐོར་མཉེ་སྤྲུག་པ་རྣམས་བྱས་ནས་མཉེད་པའི་གནད་ཆེ་བར་སྣང་ངོ་། །འདིར་རྣ་བ་གཡས་པ་ལ་ཨོ་རྒྱན་ནམ་ཨོ་ཊི་ཡ་ན་ཞེས་སོགས་བརྗོད་པ་ནི་རྣ་བ་གཡས་པ་སོགས་ཀྱི་མིང་དང་མིང་གི་སྐད་དོད་དངོས་མ་ཡིན་གྱི་རྣ་བ་གཡས་པ་སོགས་ནས་ཉེར་བཞི་ལ་བཞག་པའི་གནས་ཀྱི་མིང་ཡིན་ནོ། ། 
གཉིས་པ་ནི། དེ་བི་ཀོ་ཊ་བསྐོར་ནས་ནི། །ཕྱོགས་བཞིར་འདྲེན་པ་གཉིས་པ་ཡིན། །ཞེས་པ་སྟེ། བཅའ་གཞི་སྔོན་དུ་བཏང་ནས་ལག་གཉིས་རྡོ་རྗེའི་ཁུ་ཚུར་བརླ་དཔྱིའི་མཚམས་སུ་བཙུག་སྟེ། དེ་བི་ཀོ་ཊ་སྟེ་མིག་གཉིས་འཆུན་པར་བྱས་ནས་མིག་འབྲས་གཉིས་གཡས་སུ་ཧྲི་ལི་ལི་ལན་གསུམ་དང་། དེ་བཞིན་དུ་གཡོན་དུ་ལན་གསུམ་བསྐོར། དེ་ནས་གདོང་ཡང་སྟེང་དུ་ཅུང་ཟད་ཕྱོགས་ཤིང་མིག་འབྲས་གཉིས་ཀྱིས་སྟེང་དུ་འབྲུ་ཚུགས་སུ་ལྟ་བཞིན་མིག་འབྲས་གཡས་གཡོན་དུ་བསྒྲིལ། སླར་ཡང་འོག་ཏུ་ཕྱོགས་ནས་སྟེང་དུ་སྔར་བཞིན་ལྟ་ཞིང་སྒྲིལ་བ་ལན་གཉིས་དང་སྟེང་དུ་ལྟ་སྒྲིལ་བ་ལན་གཉིས་དང་སྟེང་དུ་ལྟ་བསྒྲིལ་ལན་གསུམ་བྱ། དེ་བཞིན་འོག་ཏུ་ལྟ་བསྒྲིལ་ལན་གསུམ་དང་། གཡས་སུ་ལྟ་བསྒྲིལ་ལན་གསུམ་དང་། གཡོན་དུ་ལྟ་བསྒྲིལ་ལན་གསུམ་བྱས་ཏེ་རྡོར་འབེབ་བྱའོ། །དེ་ལྟར་སྟེང་དུ་ལྟ་ཚེ་གདོང་ཡང་སྟེང་དུ་ཕྱོགས་པ་སོགས་གང་དུ་ལྟ་བའི་ཕྱོགས་སུ་གདོང་ཕྱོགས་ནས་ལྟ་བ་ཡིན་ནོ། ། 
གསུམ་པ་ནི། ཀོ་ས་ལ་མཉེད་གསུམ་པའོ། །ཞེས་པ་སྟེ། བཅའ་གཞི་སྔོན་དུ་བཏང་ནས། གཡོན་པའི་ཁུ་ཚུར་གཡོན་གྱི་བརླ་དཔྱིའི་མཚམས་སུ་བཙུག གཡས་པའི་མཐེ་ཆུང་མ་གཏོགས་པའི་སོར་མོ་བཞིའི་མཐེ་བོང་གིས་ཀོ་ས་ལ་སྟེ་སྣ་གཤོག་གཡས་པ་དང་། འཛུབ་མོས་སྣའི་སྟེང་དང་། གུང་སྲིན་གཉིས་ཀྱིས་སྣ་གཤོག་གཡོན་པ་ནས་བསྡམས་ཏེ་བཟུང་ནས་གཡས་སུ་བསྐོར་ཞིང་འཐེན་པའི་སྒོ་ནས་མཉེ། དེ་བཞིན་དུ་གཡོན་དུ་བསྐོར་ཞིང་འཐེན་པའི་སྒོ་ནས་མཉེད། དེ་ནས་གཡས་པའི་མཐེབ་འཛུབ་གཉིས་བཀུག་པས་སྣ་གཤོག་ནས་མནན་ཏེ་སྣ་བུག་བསྡམས་ནས་གཡས་སུ་བསྐོར་ལ་སྣ་དྲག་ཏུ་སྤྲུག སླར་ཡང་གཡས་སུ་བསྐོར་ནས་སྤྲུག་པ་ལན་གཉིས་དང་གཡས་སུ་བསྐོར་སྤྲུག་ལན་གསུམ་བྱ། དེ་བཞིན་དུ་གཡོན་དུ་བསྐོར་ཞིང་སྤྲུག་པ་ལན་གསུམ་གྱི་སྒོ་ནས་མཉེས་ཏེ་སྔར་ལྟར་སོར་མོ་བཞིས་སྣ་བསྡམས་ནས་སྣ་རབ་ཏུ་འཕུར་བའི་སྒོ་ནས་མཉེས། དེ་བཞིན་དུ་གཡས་པའི་ཁུ་ཚུར་བརླ་དཔྱིའི་མཚམས་སུ་བཙུག་སྟེ། གཡོན་པའི་སོར་མོ་བཞིའི་སྣ་བསྐོར་ཞིང་མཉེ་བ་སོགས་སྣ་འཕུར་བའི་བར་ལན་གྲངས་དང་བཅས་པ་སྔ་མ་བཞིན་བྱས་ལ། རྡོར་འབེབ་བྱའོ། །སྣ་མཉེ་སྤྲུག་འཕུར་བ་རྣམས་ནི་སྣའི་སྟེང་འོག་གཡས་གཡོན་གྱི་ཆ་ཐམས་ཅད་ལ་ཁྱབ་པར་བྱེད་དགོས་སོ། །
བཞི་པ་ནི། རཱ་སི་འདྲེན་པ་བཞི་པར་གྲགས། །ཞེས་པ་སྟེ། བཅའ་གཞི་སྔོན་དུ་བཏང་ནས་ལག་གཉིས་ཁུ་ཚུར་བརླ་དཔྱིའི་མཚམས་སུ་བཙུག་སྟེ། ཁ་གདངས་ནས་རཱ་སི་སྟེ་ལྕེ་རྐན་ཕུག་ཏུ་བསྒྲིལ་བ་ནས་མར་དྲག་ཏུ་བརྐྱངས་ལ་ཁའི་གཡས་ངོས་སུ་ལྕེ་ཤུགས་བསྐྱེད་དེ་ཕུལ། སླར་ཡང་ལྕེ་རྩེ་ཡ་རྐན་ལ་སྦྱར་བ་ནས་ལྕེ་ལ་འཆུན་ནམ་ཤུགས་བསྐྱེད་པའི་སྒོ་ནས་ཁའི་གཡས་ངོས་ནས་དྲག་ཏུ་བསྐྱང་བ་ལན་གཉིས་དང་ལྕེ་གཡས་སུ་འདྲེན་པ་ལན་གསུམ་བྱ། དེ་ནས་དེ་བཞིན་དུ་ལྕེ་རྐན་ཕུག་ཏུ་བསྒྲིལ་ཏེ་མར་བརྐྱང་པ་ཁའི་གཡོན་དུ་ལན་གསུམ་དང་། ཁའི་དབུས་སུ་ལན་གསུམ་བྱས་ནས་རྡོར་འབེབ་བྱའོ། ། 
ལྔ་པ་ནི། པུ་ལིར་སྤྲུག་པ་ལྔ་པ་སྟེ། །ཞེས་པ་སྟེ། བཅའ་གཞི་སྔོན་དུ་བཏང་སྟེ། ལག་གཉིས་ཁུ་ཚུར་བརླ་དཔྱིའི་མཚམས་སུ་བཙུག་ནས། པུ་ལི་ར་མ་སྟེ་མགོ་བོ་རྒྱབ་ཏུ་ཅུང་ཟད་བསྐྱེད་དེ་སླར་མདུན་དུ་འཕངས་ནས་མགོ་བོ་དྲག་ཏུ་སྤྲུག སླར་ཡང་དེ་འདྲ་ལན་གཉིས་དང་མགོ་དྲག་ཏུ་སྤྲུག་པ་ལན་གསུམ་བྱས་ལ་རྡོར་འབེབ་བྱའོ། ། 
དྲུག་པ་ནི། གཅུ་ཞིང་བསྐོར་པ་དྲུག་པའོ། །ཞེས་པ་སྟེ། བཅའ་གཞི་སྔོན་དུ་བཏང་ལ། ལག་གཉིས་ཁུ་ཚུར་བརླ་དཔྱིའི་མཚམས་སུ་བཙུག་སྟེ། དང་པོར་གདོང་གཡོན་ཏུ་ཕྱོགས་པའི་སྒོ་ནས་མགོ་ལ་འཆུན་བསྐྱེད་དེ་མགོ་གཡས་སུ་གཅུད་ནས་རྣ་བ་གཡས་པ་དཔུང་པ་གཡས་པ་ལ་རེག་པའི་བར་དུ་གཅུད། དེ་ནས་གདོང་གཡས་སུ་ཕྱོགས་པའི་སྒོ་ནས་རྣ་བ་གཡོན་པ་དཔུང་པ་གཡོན་པ་ལ་རེག་པའི་བར་དུ་མགོ་བོ་གཡོན་དུ་གཅུད། དེ་ནས་མགོ་བོ་མདུན་དུ་བཀུག་པ་ལན་གསུམ་སོགས་མང་དུ་བྱ། དེ་ནས་ཡན་ལག་ལྔ་སྦྱོང་གི་སྐབས་ལྟར་བགོ་བོ་གཡས་སུ་ལན་གསུམ་བསྐོར། དེ་ནས་གཡོན་དུ་ལན་གསུམ་བསྐོར་ལ་རྡོར་འབེབ་བྱའོ། ། 
བདུན་པ་ནི། འབར་འཛིན་བརྡེག་མཉེ་བདུན་པའོ། །ཞེས་པ་སྟེ། བཅའ་གཞི་སྔོན་དུ་བཏང་ནས། ལག་གཉིས་རྡོར་བསྡམས་སྟེང་དུ་བསར་ནས་མར་འབར་འཛིན་སྟེ་སྤྱི་གཙུག་ཞེས་པ་མཚོག་མའི་སྟེང་དུ་བརྡེབ། དེ་ནས་རྡོར་བསྡམས་ཀྱི་ཐལ་མོས། སྤྱི་བོ་ནས་སྐྲ་མཚམས་ཀྱི་བར་གྱི་སྤྱི་གཙུག་ཏུ་གཡས་སུ་བཤུད་ཅིང་མཉེ། དེ་ནས་གཡོན་ངོས་སུ་བཤུད་ཅིང་མཉེ། །དེ་ནས་སླར་ཡང་གཡས་ངོས་སུ་བཤུད་ཅིང་མཉེ་བ་སྟེ། སྤྱི་གཙུག་ལན་གསུམ་དུ་མཉེས་ཏེ་རྡོར་འབེབ་བྱའོ། །
བརྒྱད་པ་ནི། ལག་གཉིས་ཨརྦུ་མཉེ་བ་བརྒྱད། །ཅེས་པ་སྟེ། བཅའ་གཞི་སྔོན་དུ་བཏང་ནས། གཡས་པའི་སོར་རྩེ་གཡོན་པའི་འཁྲིག་མ་དང་གཡོན་པའི་སོར་རྩེ་གཡས་པའི་འཁྲིག་མར་ཁ་ཕྱོགས་པའི་སྒོ་ནས་ལག་གཡོན་གྱི་མཐིལ་དུ་གཡས་པའི་ཐལ་མོ་བཞག་ནས་བརྩེགས་པ་མགོ་བོའི་རྒྱབ་ཏུ་ཨ་ལོང་དུ་བསྐོར་བའི་མཐིལ་གཉིས་ཀྱིས། ཨརྦུ་ཏ་སྟེ་ལྟག་པའི་རྒྱབ་ནས་སྟེང་དུ་བཤུད་དེ་མཉེ། དེ་ནས་མར་འོག་ཏུ་བཤུད་དེ་མཉེ། དེ་ནས་གཡས་སུ་བཤུད་དེ་མཉེ། དེ་ནས་གཡོན་ཏུ་བཤུད་དེ་མཉེ། སླར་ཡང་སྟེང་དུ་བཤུད་ཅིང་མཉེ་བ་སོགས་ལན་ལྔ་དང་ལྟག་པ་མཉེ་བ་ལན་དྲུག་བྱས་ཏེ་རྡོར་འབེབ་བྱའོ། ། གཞན་ལ་མཉེ་འཕུར་སོགས་གསུམ་རེ་བྱེད་པ་ལ་འདིར་དེའི་ཉིས་འགྱུར་བྱེད་པ་ནི་ལྟག་པ་མཉེན་དཀའ་བས་ཡིན་ནམ་སྙམ། ། 
དགུ་པ་ནི། རསྨི་ཤྭ་ར་འཕུར་བ་དགུ། །ཞེས་པ་སྟེ། བཅའ་གཞི་སྔོན་དུ་བཏང་ནས། ལག་གཉིས་རྡོ་རྗེ་བསྡམས་པའི་མཐིལ་གཉིས་རསྨི་ཤྭ་ར་སྟེ་སྨིན་མའི་དབུས་དཔྲལ་བའི་སྟེང་དུ་འཕྲེད་ལ་བཞག་ནས། མུར་གོང་གཡས་གཡོན་གྱི་མཐའི་བར་གྱི་དཔྲལ་བའི་གནས་དེ་སྟེང་དུ་བཤུད་ཅིང་འཕུར་ནས། སླར་ཡང་རྡོར་བསྡམས་ཀྱིས་མཐེབ་ཤ་གཉིས་ཀྱིས་དཔྲལ་བ་འོག་ནས་གྱེན་དུ་བཙིར། དེ་ལྟར་སྟེང་དུ་འཕུར་བཙིར་ལན་གསུམ་བྱ། དེ་བཞིན་དུ་དཔྲལ་བ་འོག་ཏུ་བཤུད་པ་འཕུར་བཙིར་བ་ལན་གསུམ་དང་། གཡས་དང་གཡོན་དུའང་བཤུད་པ་འཕུར་བཙིར་བ་ལན་གསུམ་རེ་བྱས་ལ་རྡོར་འབེབ་བྱའོ། །དཔྲལ་བ་འཕུར་བ་འདི་ལག་མཐིལ་གྱིས་འཕུར་ཀྱང་ཆོག་མོད་རྡོར་བསྡམས་ཀྱིས་འཕུར་བ་ནི་མུར་གོང་བར་གྱི་དཔྲལ་བའི་ཆ་ཐམས་ཅད་དུས་གཅིག་ཏུ་འཕུར་མཉེ་འོང་བའི་ཆེད་དུ་ཡིན་ལ། དེ་ལྟར་འོང་ན་རྩ་འཆུས་སོགས་མི་འབྱུང་བས་སྟེང་འོག་གང་དུ་འཕུར་ཀྱང་ཆ་ཀུན་དུས་གཅིག་ཏུ་འཕུར་བར་བྱ་དགོས་ཤིང་། འདིས་གཞན་དག་ལའང་ཤེས་པར་བྱའོ། ། 
བཅུ་པ་ནི། མཱ་ལ་ཝ་བསྐོར་བཅུ་པའོ། །ཞེས་པ་སྟེ། བཅའ་གཞི་སྔོན་དུ་བཏང་ནས། ལག་གཉིས་ཁུ་ཚུར་གཡས་གཡོན་གྱི་བརླ་དཔྱིའི་མཚམས་སུ་བཞག གྲུ་མོ་གཉིས་འབུར་གྱིས་བྱས་ཏེ། དང་པོར་དཔུང་པ་གཡས་པ་འཁོར་བའི་འཕྲུལ་དཔུང་ཚིགས་ནས་འོང་བར་བྱས་ཏེ་དཔུང་གཡས་ནང་དུ་ལན་གསུམ་དང་། ཕྱི་རུ་ལན་གསུམ་བསྐོར། དེ་བཞིན་དུ་དཔུང་པ་གཡོན་པའང་ཕྱི་ནང་དུ་ལན་གསུམ་རེ་དང་། དེ་ནས་དཔུང་པ་གཉིས་ཀ་དུས་གཅིག་དུ་མདུན་དུ་ལན་གསུམ་དང་། རྒྱབ་ཏུ་ལན་གསུམ་བསྐོར་ལ་རྡོར་འབེབ་བྱའོ། །
བཅུ་གཅིག་པ་ནི། བཅུ་གཅིག་ཀཾ་རུ་དང་མཉེ་མནན་གཅུད་པ་ཡིན། །ཞེས་པ་སྟེ། བཅའ་གཞི་སྔོན་དུ་བཏང་ནས། ལག་པ་གཡས་པའི་ཐལ་མོ་མཆན་ཁུང་གཡོན་དང་གཡོན་པའི་ཐལ་མོ་མཆན་ཁུང་གཡས་སུ་ཁ་སྦུབ་ཏུ་བཞག་པའི་སྒོ་ནས་ལག་པ་གཉིས་བསྣོལ་ཏེ། གཡས་གཡོན་སོར་མོ་ལྔ་ལྔས་ཀ་མ་རུ་པ་སྟེ་མཆན་ཁུང་གཉིས་མཉེ་ཞིང་བཙིར་བར་བྱེད་པ་དང་དུས་མཉམ་དུ་རོ་སྟོད་གཡས་སུ་དྲག་ཏུ་གཅུད། དེ་ནས་གཡོན་དུའང་གཅུད་ནས་རྡོར་འབེབ་བྱའོ། ། 
བཅུ་གཉིས་པ་ནི། བཅུ་གཉིས། ཨོ་དྲེ་མཉེ་མནན་གཅུད་པ་ཡིན། །ཞེས་པ་སྟེ། བཅའ་གཞི་སྔོན་དུ་བཏང་ནས། གཡས་པའི་ཐལ་མོ་ནུ་མ་གཡོན་དང་། གཡོན་པའི་ཐལ་མོ་ནུ་མ་གཡས་ཀྱི་སྟེང་དུ་ཁ་སྦུབ་ཏུ་བཞག་པའི་སྒོ་ནས་ལག་གཉིས་བསྣོལ་ཏེ། སོར་མོ་ལྔས་ཨོ་དྲེ་ཡ་ན་སྟེ་ནུ་མ་གཡས་གཡོན་རབ་ཏུ་འཕུར་མཉེས་བྱས་ཏེ་ནུ་མ་གཉིས་སོར་མོ་ལྔས་བཙིར་བ་དང་དུས་མཉམ་དུ་རོ་སྟོད་གཡས་དང་གཡོན་དུ་གཅུད། དེ་ནས་རྡོར་འབེབ་བྱའོ། ། 
བཅུ་གསུམ་པ་ནི། དྲི་ཤ་ཀུ་ནེ་བསྐྱོད་བཅུ་གསུམ། །ཞེས་པ་སྟེ། བཅའ་གཞི་སྔོན་དུ་བཏང་ནས་རྡོ་རྗེ་ཁུ་ཚུར་གཉིས་ཀྱིས་དྲི་ཤ་ཀུ་ན་སྟེ་ལྟེ་བའི་ཐད་ཀྱི་ཕོ་བའི་གཡས་གཡོན་གཉིས་ནས་བསྐྱོར་ཐབས་སུ་བཟུང་སྟེ། ཕོ་བ་གཡས་སུ་ལན་གསུམ་བསྐོར་ནས་ནང་གི་རླུང་དང་བཅས་ཏེ་ཕོ་བ་མདུན་དུ་འཕུལ་ཞིང་བསྐྱོད་དེ་བཞིན་དུ་ཕོ་བ་གཡོན་དུ་ལན་གསུམ་བསྐོར་ནས་སྔར་ལྟར་མདུན་དུ་བསྐྱོད་ནས་རྡོར་འབེབ་བྱའོ། ། 
བཅུ་བཞི་པ་ནི། ཀ་ལིང་གཅུ་ཞིང་གཡལ་བཅུ་བཞི། །ཞེས་པ་སྟེ།བཅའ་གཞི་སྔོན་དུ་བཏང་ནས། ལག་གཉིས་ཁུ་ཚུར་བརླ་དཔྱིའི་མཚམས་སུ་བཙུག་སྟེ། ཁ་བཙུམ་ནས་ཀ་ལང་ཀ་སྟེ་མཆུ་གཡས་སུ་བསྐོར་བའི་སྒོ་ནས་གཅུད། དེ་ནས་གཡོན་དུ་བསྐོར་བའི་སྒོ་ནས་ཀྱང་མཆུ་གཅུ། དེ་ནས་ཁ་བགྲད་ལ་སོ་རྣམས་སྟེང་འོག་ཐད་མཉམ་དུ་བསྒྲིག་ལ་དམ་པར་བྱས་ཏེ་སོ་དང་མཆུ་བསྒྲད་པ་གཉིས་ཀ་གཡས་སུ་གཅུད། ཡང་གཡོན་དུའང་གཅུད། དེ་ནས་སེངྒེའི་གཡལ་བྱེད་པ་སྟེ་ཁ་གདངས་ཏེ་གླལ་བ་འོང་བའི་ཚུལ་བྱས་ལ་རྡོར་འབེབ་བྱའོ། ། 
བཅོ་ལྔ་པ་ནི། ལམྦ་ཀ་གཅུད་བཅོ་ལྔ་ཡིན། །ཞེས་པ་སྟེ། བཅའ་གཞི་སྔོན་དུ་བཏང་ནས། ལག་གཉིས་ཁུ་ཚུར་བརླ་དཔྱིའི་མཚམས་སུ་བཙུག་སྟེ།  ལྐོག་མའི་ཨོལ་མདུད་མནན་ནས་ལམྦ་ཀ་སྟེ་མགྲིན་པ་གཡས་སུ་གཅུད། ཡང་གཡོན་དུ་གཅུད། དེ་ནས་འོག་ནས་གྱེན་དུ་བསྐྱོད་པའི་སྒོ་ནས་མགྲིན་པ་སྟེང་དུ་གཅུ། དེ་ནས་མགྲིན་པ་བསར་ཏེ་མགོ་བོ་དང་བཅས་པ་སྤྲུག་ནས་རྡོར་འབེབ་བྱའོ། ། 
བཅུ་དྲུག་པ་ནི། ཀཉྩི་གཅུད་བརྡེབ་བཅུ་དྲུག་པ། །ཞེས་པ་སྟེ། བཅའ་གཞི་སྔོན་དུ་བཏང་ནས། སྙིང་ག་གཅུད་པའི་ཕྱིར་དུ་ལག་གཉིས་ཁུ་ཚུར་མདུན་དུ་ས་ལ་བཙུག་པའི་སྟེང་དུ་རོ་སྟོད་བཀན་སྟེ། རོ་སྟོད་གཡས་ངོས་ཀྱི་རྒྱབ་ཏུ་སྒྱེད་པའི་སྒོ་ནས་ཀཉྩི་ཞེས་པ་སྙིང་སྟེ་བྲང་གཡས་སུ་གཅུད། སླར་ཡང་ནང་དུ་རྒུར་བའི་སྒོ་ནས་བྲང་གཅུད། དེ་བཞིན་དུ་རོ་སྟོད་གཡས་ངོས་ཀྱི་རྒྱབ་ཏུ་སྒྱེད་པའི་སྒོ་ནས་བྲང་གཡོན་དུ་གཅུད། སླར་ཡང་ནང་དུ་སྒུར་བའི་སྒོ་ནས་ཀྱང་གཅུད། ཡང་ལག་གཉིས་ཁུ་ཚུར་རྒྱབ་ངོས་ཀྱི་ས་ལ་བཙུག་པའི་སྟེང་དུ་རོ་སྟོད་བཀན་སྟེ་བྲང་སྟེང་དུ་སྒྱེད་ཀྱིས་བྱས་ནས་བྲང་གཡས་སུ་གཅུད། དེ་བཞིན་དུ་གཡོན་དུའང་གཅུད། དེ་ནས་ཉ་བཞི་བསྐུམས་ནས་སྟེགས་བུའི་སྟེང་དུ་ཕོ་བ་ཧྲིལ་གྱིས་བྱས་པ་བཞག་པ་དེ་བཏེགས་ནས་མར་བརྡེབ་པ་དང་མཉམ་དུ་ངག་ནས་ཧ་ཞེས་ཧ་འདོན་བྱ། སླར་ཡང་དེ་ལྟར་ལན་གཉིས་དང་ལན་གསུམ་བརྡབ་ཅིང་ཧ་འདོན་ལན་གསུམ་བྱ་བ་དང་། ཡང་ན་ཁུ་ཚུར་གཉིས་མདུན་དུ་བགྱེད་ནས་སླར་ཁུ་ཚུར་གྱི་འཛུབ་ཁ་གཉིས་ཀྱི་ནུ་ཁར་བརྡེག་པ་དང་མཉམ་དུ་ཁུ་ཚུར་གཉིས་ཀྱིས་རོ་སྟོད་བསྡམས་ནས་རླུང་བཏང་སྟེ་ཧ་ཞེས་བརྗོད་ཡང་ཁུ་ཚུར་མདུན་དུ་བགྱེད་ནས་སླར་བརྡེག་ཅིང་བསྡམས་ནས་ཧ་འདོན་བྱེད་པ་ལན་གཉིས་དང་ལན་གསུམ་བྱས་ཏེ། རྡོར་འབེབ་བྱ། ལག་ལེན་ལ་ཧ་འདོན་ཕྱི་མ་ནུ་ཁར་བརྡེག་པ་དེ་བྱ་བ་ཡིན་ནོ། །དེ་ཡན་ཆད་འདུག་པའི་འཁྲུལ་འཁོར་ཁོ་ནའོ། །བཅུ་བདུན་པ་ནས་ཉེར་གཅིག་པའི་བར་ལྔ་ནི་ལངས་པའི་འཁྲུལ་འཁོར་ཏེ། ། 
དེ་ལ་བཅུ་བདུན་པ་ནི། ཧི་མ་བགྲད་ནས་གཅུད་བཅུ་བདུན། །ཞེས་པ་སྟེ། བཅའ་གཞི་སྔོན་དུ་བཏང་ཞིང་ཁུ་ཚུར་འདོམས་འཇལ་གྱི་ངང་ནས་ཡར་ལངས་ཏེ། ལག་གཉིས་ཁུ་ཚུར་མཁལ་ཁུང་གཡས་གཡོན་དུ་བཙུག་ལ་དཔུང་པ་བརྒྱངས། ཧི་མ་ལ་ཡ་སྟེ་འདོམས་བར་བགྲད་པའི་ཆེད་དུ་རྐང་པ་གཉིས་གཡས་གཡོན་དུ་བགྲད་དེ། དཔྱི་མགོ་གཉིས་གཡས་སུ་གཅུད། དེ་བཞིན་དུ་གཡོན་དུ་གཅུད། དེ་ནས་ཐོག་འབེབ་བམ་གྲུ་འབེབ་བྱའོ། །དེ་ལ་གྲུ་འབེབ་ནི་ལག་གཉིས་རྡོ་རྗེ་ཁུ་ཚུར་སྙིང་གར་བསྣོལ་ཏེ་རྐང་པ་གཡོན་པ་ས་ལ་བཙུག་ནས།  རྐང་པ་གཡས་པ་བརླ་གཡོན་པའི་སྟེང་དུ་རྡོ་རྗེ་སྐྱིལ་ཀྲུང་བཅའ་བ་ལྟར་བཞག་ལ། དེ་ནས་མར་ས་ལ་ལྷུང་བར་བྱེད། ཡང་རྐང་པ་གཡས་པ་སར་བཙུག་ནས་རྐང་པ་གཡོན་པ་བརླ་གཡས་པའི་སྟེང་དུ་རྡོ་རྗེའི་སྐྱིལ་ཀྲུང་བཅའ་བ་ལྟར་བཞག་ནས་མར་ས་ལ་ལྷུང་བར་བྱེད་པ་འདི་ཡིན། དབང་པོ་ཉེར་བཞིའི་སྐབས་ཀྱི་ལངས་པ་ལྔ་ལ་ཐོག་འབེབ་དང་གྲུ་འབེབ་གང་བྱས་ཀྱང་འདྲ་ཡང་གྲུ་འབེབ་བྱེད་པ་ཕྱག་ལེན་ནོ། ། 
བཅོ་བརྒྱད་པ་ནི། གྲྀ་ཧ་བསྡམས་བརྡུང་བཅོ་བརྒྱད་པའོ། །ཞེས་པ་སྟེ། གོང་བཞིན་བཅའ་གཞི་སྔོན་དུ་བཏང་ནས་ཡར་ལངས་སྟེ། རྐང་པ་གཉིས་གཡས་གཡོན་དུ་བགྲད། ལག་གཉིས་རྡོ་རྗེའི་ཁུ་ཚུར་རྒྱབ་དུ་ཁྱེར་ཏེ། གཡས་པའི་ཁུ་ཚུར་གྱིས་གཞུག་ཆུང་བརྡུང་བ་དང་མཉམ་དུ་ལུས་སྨད་དུ་བསྐུམ་པའི་སྒོ་ནས་གྲྀ་ཧ་དེ་བ་སྟེ་འོག་སྒོ་དྲག་ཏུ་འབྱེད། དེ་ནས་གཡོན་པའི་ཁུ་ཚུར་གྱིས་འཕོང་ཚོས་གཡོན་པ་བརྡུང་བ་དང་དུས་མཉམ་དུ། ལུས་སྟོད་དུ་འཐེན་པའི་སྒོ་ནས་འོག་སྒོ་དྲག་ཏུ་བཙུམ། དེ་ནས་གཡོན་པའི་ཁུ་ཚུར་གྱིས་གཞུག་ཆུང་བརྡུང་བ་དང་མཉམ་དུ་འོག་སྒོ་འབྱེད་པ་དང་། དེ་ནས་གཡས་པའི་ཁུ་ཚུར་གྱིས་འཕོང་ཚོས་གཡས་པ་བརྡུང་བ་དང་དུས་མཉམ་དུ་འོག་སྒོ་བཙུམ་པ་གཉིས་སྔར་བཞིན་བྱས་ལ་གྲུ་འབེབ་བྱའོ། །དེ་ནི་གཞུག་འཕོང་གཉིས་རེས་མོས་སུ་བརྡུང་བ་ཚར་གཅིག་སྟེ། འདི་བཤང་ལམ་སྦྱོང་བྱེད་ཡིན་པས་ལན་གྲངས་མང་དུ་བརྡུང་ཞིང་འབྱེད་འཛུམ་བྱས་ནའང་བཟང་ངོ། ། 
བཅུ་དགུ་པ་ནི། སཽ་རཥྚ་མཉེད་བཅུ་དགུ་པ། །ཞེས་པ་སྟེ། བཅའ་གཞི་སྔོན་དུ་བཏང་ནས་ཡར་ལངས་ཏེ། བརྡུང་མཉེའི་སྟབས་བདེ་པའི་ཆེད་དུ་རྐང་པ་གཉིས་ཅུང་ཟད་བསྒྲད་ལ་གཡས་པའི་ཁུ་ཚུར་གྱིས་སཽ་རཥྚ་སྟེ་བརླ་གཡས་པའི་ཕྱི་ནང་དང་སྟེང་འོག་གི་ཆ་ཐམས་ཅད་དང་། གཡོན་པའི་ཁུ་ཚུར་གྱིས་སཽ་རཥྚ་སྟེ་བརླ་གཡོན་པའི་ཕྱི་ནང་དང་སྟེང་འོག་གི་ཆ་ཐམས་ཅད་ཡང་ཡང་བརྡུང་བའི་སྒོ་ནས་མཉེ། དེ་ནས་ཁུ་ཚུར་གཉིས་ཀྱིས་བརླ་གཉིས་ཀྱི་ཆ་ཐམས་ཅད་ཡང་ཡང་བཤུད་མཉེད་པར་བྱས་ཏེ་གྲུ་འབེབ་བྱའོ། ། 
ཉི་ཤུ་པ་ནི། དེ་བཞིན་གསེར་གླིང་མཉེད། ཉི་ཤུ་པ་དང་། ཞེས་པ་སྟེ། བཅའ་གཞི་སྔོན་དུ་བཏང་ནས་ཡར་ལངས་ཏེ། གོང་གི་བརླ་བརྡུང་བཤུད་ཇི་ལྟ་བ་བཞིན་དུ་ཁུ་ཚུར་གཉིས་ཀྱིས། གསེར་གླིང་སྟེ་བྱིན་པའམ་པུས་མོ་མན་ཆད་ནས་བོལ་གོང་བར་གྱི་རྗེ་ངར་གྱི་སྟེང་འོག་གཡས་གཡོན་གྱི་ཆ་ཐམས་ཅད་བརྡུང་ལ་ཆ་ཐམས་ཅད་ཁུ་ཚུར་གྱིས་བཤུད་ཅིང་མཉེས་ཏེ། གྲུ་འབེབ་བྱའོ། ། 
ཉེར་གཅིག་པ་ནི། སིནྡྷུ་མཉེད། ཉེར་གཅིག་པའོ། །ཞེས་པ་སྟེ། བཅའ་གཞི་སྔོན་དུ་བཏང་ནས་ཡར་ལངས་ཏེ། ཁུ་ཚུར་གཉིས་ཀྱིས་སིནྡྷུ་ཏེ་བོལ་གོང་གི་ཚིགས་མན་ཆད་ནས་རྐང་མགོའི་བར་གྱི་གཡས་གཡོན་ཕྱི་ནང་གི་ཆ་ཐམས་ཅད་ཁྱབ་པར་བརྡུང་བ་དང་། ཁུ་ཚུར་གྱིས་ཡང་ཡང་བཤུད་པའི་སྒོ་ནས་མཉེས་ཏེ་གྲུ་འབེབ་བྱའོ། །དེ་ལྟར་བརླ་དང་བྱིན་པ་བོལ་གོང་གསུམ་བརྡུང་བཤུད་བྱ་བ་ནི། དུས་མཉམ་དུ་གཡས་པའི་ཁུ་ཚུར་གྱིས་གཡས་གྱི་བརླ་བྱིན་སོགས་དང་། གཡོན་པའི་ཁུ་ཚུར་གྱིས་གཡོན་པའི་བརླ་བྱིན་སོགས་བརྡུང་བཤུད་བྱེད་པ་ཡིན་ནོ། །དེ་ལྔ་ནི་ལངས་པའི་འཁྲུལ་འཁོར་རོ། །ཉེར་གཉིས་པ་དང་ཉེར་གསུམ་པ་གཉིས་དེ་ལངས་འདུག་གཉིས་ཀ་ཅན་གྱི་འཁྲུལ་འཁོར་རོ། ། 
དེ་ལ་ཉེར་གཉིས་པ་ནི། ཀུ་ལུ་ཏ་ནས་ལག་གིས་བཟུང་། །ལངས་འདུག་བྱས་ནས་རྒྱ་མཚོ་བསྐྱོད། །རྩ་གཉིས་པ་དང་། ཞེས་པ་སྟེ། བཅའ་གཞི་སྔོན་དུ་བཏང་ནས་ཡར་ལངས་ཏེ། རྐང་པ་གཉིས་གཡས་གཡོན་དུ་ཅུང་ཟད་བསྒྲད་ལ། ལག་པ་གཉིས་ཀྱི་སོར་མོ་རྣམས་ཀྱིས། ཀུ་ལུ་ཏ་སྟེ་པུས་མོ་གཉིས་ཀྱི་ལྷ་ང་གཉིས་བསྡམས་ཏེ་བཟུང་ལ། སྒྱིིད་ཁུང་ཅུང་ཟད་བཀུག རོ་སྟོད་རྒྱབ་ཏུ་ཅུང་ཟད་སྒྱེད་དེ་ལྟོ་བ་ལྡིར་བྱས་ནས། ལྟོ་བ་གཡས་སུ་དྲག་ཏུ་བསྐོར་བ་ལན་གསུམ་ཙམ་དང་། གཡོན་དུའང་དྲག་ཏུ་བསྐོར་བ་ལན་གསུམ་ཙམ་བྱས་ལ། ལག་པས་པུས་མོ་གཉིས་མ་བཏང་བར་བཟུང་བཞིན་དུ་འཕོང་ས་ལ་བརྡབ་པ་དང་། རྐང་པ་ཤད་ཀྱིས་བརྐྱང་པ་དུས་མཉམ་དུ་འོང་བར་བྱས་པའི་སྒོ་ནས་འཕོང་ས་ལ་བརྡབ་ཏེ་ལག་པས་པུས་མོ་གཉིས་ལ་འཇུས་ནས་ཡར་འཐེན། རྐང་པས་ཕྱིར་བསྒྲད་པའི་སྒོ་ནས་རོ་སྟོད་ཕྱིར་ཅུང་ཟད་དགྱེས་པར་བྱས་ཏེ་ལྟོ་བ་ཕྱིར་བསྐྱོད་ཅིང་འཕུལ་བ་ལན་གྲངས་བྱས་ལ། རྡོར་འབེབ་བྱའོ། ། 
ཉེར་གསུམ་པ་ནི། ཀུ་ལུ་ཏ་ནས་ལག་གིས་བཟུང་། །ལངས་འདུག་བྱས་ནས་རྒྱ་མཚོའི་བསྐྱོད། །སྟག་མོའི་སྐྱུག་སྟངས་བྱ་བ་ནི། །རྩ་གསུམ་པའོ། ཞེས་པ་སྟེ། བཅའ་གཞི་སྔོན་དུ་བཏང་ནས་ཡར་ལངས་ཏེ་ལག་པའི་སོར་མོ་རྣམས་ཀྱིས་པུས་མགོ་གཉིས་ནས་བཟུང་སྟེ། ལྟོ་བ་གཡས་གཡོན་དུ་བསྐོར་བ་དང་པུས་མགོ་བཟུང་བཞིན་འཕོང་ས་ལ་བརྡབ་ཅིང་རྐང་པ་བརྐྱང་བ་རྣམས་སྔར་བཞིན་ལས། འཕོང་ས་ལ་བརྡབ་པའི་འཕྲོར་པུས་མོ་གཡས་པ་ཡར་འཐེན་བཞིན་ཧ་དང་། མར་གཅུ་བཞིན་ཧག་ཞེས་དང་། པུས་མོ་གཡོན་པ་ཡར་འཐེན་ཅིང་ཧ་དང་། གཡོན་པ་མར་གཅུད་བཞིན་ཧ་ཧག་ཅེས་བརྗོད་ལ་རླུང་སྤྱིར་བུས་ནས། ཕྱིར་བཟུང་བའི་ངང་ནས་ལུས་ཡོངས་རྫོགས་འདར་སིལ་གྱིས་སྤྲུག་སྟེ། རྡོར་འབེབ་བྱ་བ་ནི་སྡོམ་ཚིག་གིས་དངོས་བསྟན་ནོ། །འོན་ཀྱང་ཉེར་གསུམ་པ་འདི་རྗེ་བཙུན་རིན་པོ་ཆེའི་ལུས་སྦྱོང་གི་མན་ངག་ཏུ་ཉེར་གསུམ་པའི་སྐབས་སུ་པུས་མོ་ནས་མི་འཇུ་བར་རྐང་སོར་གྱི་རྩེ་ནས་འཇུས་ན་ན་ག་ར་དང་། མ་རུའི་གནས་སྦྱང་བ་ཚང་བར་འགྱུར་བས་ལེགས་སམ་སྙམ་པ་ནི་ཁོ་བོའི་རྣམ་པར་རྟོག་པའོ། །ཞེས་གསུངས་པ་ལྟར་བྱེད་པ་སྟེ། དེ་ལྟར་ན། མ་རུ་ན་ག་ར་ནས་བཟུང་། །ལངས་འདུག་བྱས་ནས་སྟག་མོ་ཡི། སྐྱུག་སྟངས་བྱ་བ་ཉེར་གསུམ་མོ། །ཞེས་པ་སྟེ། བཅའ་གཞི་སྔོན་དུ་བཏང་ནས་ཡར་ལངས་ཏེ་ལག་གཉིས་ཁ་སྦུབ་པའི་སོར་མོ་རྣམས་ཀྱིས་མ་རུ་སྟེ་རྐང་སོར་གྱི་མཐེ་བོང་དང་ན་ག་ར་སྟེ་རྐང་སོར་གཞན་རྣམས་ལ་འཇུས་ནས་བསྡམ་ཏེ་བཟུང་ལ་རྒྱིད་པ་ཅུང་ཟད་བཀུག ལག་པ་ཡར་བསྒྲད་པའི་རྐྱེན་གྱིས་ལྟོ་བ་ལྡིར་གྱིས་འོང་བར་བྱས་ཏེ་ལྟོ་བ་གཡས་གཡོན་དུ་ལན་གསུམ་ཙམ་རེ་བསྐོར་ལ། རྐང་སོར་ལག་པས་མ་བཏང་བར་འཕོང་ས་ལ་བརྡབ་ནས་རྐང་སོར་གཡས་པ་ཡར་འཐེན་བཞིན་ཧ་ཞེས་དང་། དེ་ནས་ལག་གཡས་པ་མར་འཐེན་ནས་ཧག་ཅེས་དང་། དེ་ནས་རྐང་སོར་གཡོན་པ་ཡར་འཐེན་བཞིན་ཧ་དང་། མར་འཐེན་བཞིན་ཧག་ཅེས་རླུང་བུས་ནས་རྐང་སོར་རྣམས་བཏང་ནས་རླུང་ཕྱིར་བཟུང་བའི་སྒོ་ནས་ལུས་ཁོག་ཡོངས་རྫོགས་འདར་སིལ་གྱིས་སྤྲུག་ལ་རྡོར་འབེབ་བྱའོ། །ཧ་ཧག་བརྗོད་ཅིང་རླུང་འབུད་པ་དང་འདར་སྤྲུག་བྱེད་པ་ལ་སྟག་མོའི་སྐྱུག་སྟངས་ཟེར། རྐང་སོར་རྣམས་འཐེན་པ་ནི་སོར་མོ་རྣམས་སྦྱོང་བྱེད་ཡིན་པས་གཅུད་འཐེན་བྱས་པས་མཉེད་པ་ཡིན་ནོ། །རྗེ་བཙུན་གྱིས། ཀུ་ལུ་ཏ་པུས་མོ་སྦྱོང་བ་ཉེར་གཉིས་པའི་སྐབས་སུ་ཡོད་ལ། འདིར་རྐང་སོར་རྣམས་སྦྱང་ན་གནས་གཉིས་སྦྱང་བ་ལྷག་པར་ཚང་བས་ལེགས་སོ་ཞེས་དགོངས་པའོ། ། 
ཉེར་བཞི་པ་ནི། རྒྱབ་བརྡུང་ལུས་པོ་ཐམས་ཅད་མཉེ། །ཉི་ཤུ་རྩ་བཞི་ཡིན་པར་བཤད། །ཅེས་པ་སྟེ། བཅའ་གཞི་སྔོན་དུ་བཏང་ནས། སེམས་དཔའི་སྐྱིལ་ཀྲུང་རང་སའི་སྟེང་ནས། ལག་གཉིས་ཁུ་ཚུར་གཉིས་རྒྱབ་ཏུ་སོང་སྟེ། རྐེད་པའི་ངོས་ཐམས་ཅད་ཁུ་ཚུར་གཉིས་ཀྱིས་དྲག་ཏུ་བརྡུང་བ་མང་དུ་བྱ། དེ་ནས་མགོ་ནས་བཟུང་སྟེ་ལུས་ཁོག་སྐྱིལ་ཀྲུང་དང་བཅས་པ་ལག་མཐིལ་གཉིས་ཀྱིས་བྱུག་ནས་རྡོར་འབེབ་བྱའོ། །འདི་ལ་ཡན་ལག་ལྔ་སྦྱོང་ལྟར་རྐང་ལག་རྣམས་བརྐྱངས་པ་ནས་བྱུག་པར་བྱེད་མི་དགོས། འདི་འཕུར་མཉེ་མ་ཡིན་པར་ཡར་བཤུད་མར་བཤུད་ཀྱིས་ཐང་ཤ་ཆད་པར་བྱེད་པ་ལྟ་བུའོ། །རྩ་བ་ཉི་ཤུ་པ་དང་། ཡན་ལག་ཉེར་བཞི་དང་བཞི་བཅུ་ཞེ་བཞི་པོ་འདི་ནི་པན་ཆེན་རྒ་ལོའི་མན་ངག་ཡིན་གསུངས་སོ། །  
 
 
གནད་ཀྱིས་སྦྱོང་བ།
 
 
བཞི་བ་གནད་ཀྱིས་སྦྱོང་བ་ནི། སྡོམ་ལས། ཡང་གནད་སྦྱོང་བཅུ་གཉིས་པའམ་བཅུ་བཞི་པ་ནི་ཞེས་པ་སྟེ། སྦྱོང་བྱེད་ཀྱི་གནད་ཆེན་པོའི་སྒོ་ནས་ལུས་དང་རྩ་གྱོང་འཁུམས་སོགས་སྦྱོང་བར་བྱེད་པའི་འཁྲུལ་འཁོར་ཏེ། འདི་ལ་བཅུ་གཉིས་དང་སླར་ཡང་གཉིས་བསྣན་པའི་བཅུ་བཞི་ཡོད་པ་ལས། 
དང་པོ་ནི། སྐྱིལ་ཀྲུང་ལུས་བཏེག་ལུས་གཅུད་དང་པོ་ཡིན། །ཞེས་པ་སྟེ། རྡོ་རྗེའི་སྐྱིལ་ཀྲུང་གི་སྟེང་ནས་བཅའ་གཞི་སྔོན་དུ་བཏང་སྟེ། ཁུ་ཚུར་གཉིས་འཕོང་ཚོས་གཡས་གཡོན་གྱི་ཐད་ཀྱི་ས་ལ་བཙུག་པའི་སྟེང་དུ་ལུས་བཏེག་ནས་ལུས་ཁོག་རྡོར་སྐྱིལ་དང་བཅས་པ་གཡས་སུ་གཅུད། ཡང་གཡོན་དུ་ལེགས་པར་གཅུད་ལ། དེ་ནས་ལག་པ་ཡར་བཏེགས་པའི་སྒོ་ནས་སྐྱིལ་ཀྲུང་འཕོང་དང་བཅས་པ་སར་བརྡབ། ཡང་ཁུ་ཚུར་སྔར་ལྟར་བཙུག་པའི་སྟེང་དུ་ལུས་བཏེག་ལ་གཡས་གཡོན་དུ་གཅུད་ནས་བརྡབ་པ་ལན་གཉིས་དང་ལན་གསུམ་བྱས་ལ་རྡོར་འབེབ་བྱས་ལ། རླུང་ཁ་ནས་ཧཱ་ཞེས་ཧཱ་རིང་གིས་འབུད། སླར་ཡང་ཧ་ཞེས་ཧ་ཐུང་གིས་ཀྱང་འབུད་པར་བྱའོ། ། 
གཉིས་པ་ནི། ནང་དུ་ལག་བཅུག་བྱ་རྐང་འཇུག་བརྡེབ་གཉིས། །ཞེས་པ་སྟེ། བཅའ་གཞི་སྔོན་དུ་བཏང་སྟེ། རྡོ་རྗེའི་སྐྱིལ་ཀྲུང་གི་སྒྱིད་ཁུང་གཉིས་ནས་ལག་པ་གཉིས་མར་བཅུག་སྟེ། ཁུ་ཚུར་གཉིས་ས་ལ་བཙུག་པའི་སྟེང་དུ་ལུས་ཁོག་སྐྱིལ་ཀྲུང་དང་བཅས་པ་སྟེང་དུ་བཏེགས་པ་སྟེ། དེ་ཡང་རྡོར་སྐྱིལ་དེ་ལག་པའི་གྲུ་མོའི་ཐད་དམ་དཔུང་ངར་གྱི་ཐད་ཙམ་དུ་སླེབ་པའི་བར་དུ་ཡར་འཐེན་ཅིང་བཏེགས། དེ་ནས་ལག་པ་གཉིས་བཏེགས་པའི་སྒོ་ནས་འཕོང་དང་རྡོར་སྐྱིལ་དང་བཅས་པ་མར་ས་ལ་བརྡབ་པ་ལན་གསུམ་བྱས་ཏེ། རྡོར་འབེབ་བྱས་ལ་སྔར་བཞིན་རླུང་ཧ་རིང་ཐུང་གིས་ཁ་ནས་འབུད་དོ། །གནད་སྦྱོང་དང་པོ་དང་གཉིས་པ་འདི་གཉིས་འདུག་པའི་འཁྲུལ་འཁོར་རོ། ། 
གསུམ་པ་ནི། རྐང་འཐེབ་བྱིན་བཟུང་ལངས་བརྡེབ་གསུམ་པ་ཡིན། །ཞེས་པ་སྟེ། བཅའ་གཞིའི་ཁུ་ཚུར་འདོམས་འཇལ་གྱི་ངང་ནས་ཡར་ལངས་ཏེ་འདོམས་འཇལ་བའི་སྒོ་ནས་ལག་པ་གཡས་གཡོན་གཉིས་ཀྱིས་བྱིན་པ་གཉིས་ནས་མ་ཤོར་བར་བཟུང་སྟེ་ལག་པ་གཉིས་ཡར་བགྲད་ཅིང་འཐེན་པའི་ངང་ནས་ལུས་གཡས་གཡོན་དུ་གཅུ་བའི་སྒོ་ནས་ལུས་རབ་ཏུ་འཆུན་པར་བྱས་ཏེ། བྱིན་པ་གཉིས་བཟུང་བཞིན་དུ་རྐང་པ་གཉིས་ཡར་མཆོང་བའི་ཚུལ་གྱིས་བཏེག་སྟེ་མར་ས་ལ་བརྡབ་ཡང་སླར་བཏེགས་ནས་དེ་ལྟར་བརྡབ་པ་ལན་གཉིས་དང་ལན་གསུམ་བརྡབ་ནས་ཐོག་འབེབ་བྱས་ལ་ཧ་རིང་ཐུང་གིས་ཁ་ནས་འབུད་དོ། ། འདི་ལག་པ་གཉིས་ཀྱིས་རྐང་བའི་མཐེ་བོང་ནས་བཟུང་སྟེ་སྔར་ལྟར་འཆུན་བཙལ་ནས་འཆུན་པའི་ངང་ནས་རྡེབ་པ་ལན་གསུམ་བྱས་ཀྱང་འདྲ་བ་ཡིན་པ་སྡོམ་རྩ་འགྲེལ་ལས་གསུངས་ཀྱང་བྱ་སླ་བས་སྔ་མ་བྱེད་པ་ཡིན་ནོ། ། 
བཞི་པ་ནི། རྟིང་འཁྲབ་དཔྱངས་ཕྲག་ཁུ་ཚུར་བརྐྱང་བ་བཞི། །ཞེས་པ་སྟེ། བཅའ་གཞི་སྔོན་དུ་བཏང་ནས་ཡར་ལངས་ཏེ་རྐང་པ་གཉིས་མཉམ་པའི་སྟབས་ཀྱིས་སར་བཙུག ལག་གཉིས་ཁུ་ཚུར་བརླ་དཔྱིའི་མཚམས་སུ་བཀན་སྟེ། རྐང་བའི་རྟིང་པ་གཉིས་ཀྱི་མགོར་ཡར་མཆོངས་ཚུལ་གྱིས་མར་བརྡབ་པ་ནི་རྟིང་འཁྲབ་སྟེ། དེ་འདྲའི་རྟིང་འཁྲབ་ལན་གསུམ་བྱ། དེ་ནས་ཁུ་ཚུར་བརླ་དཔྱིར་བཙུག་པ་ནས་ཡར་དྲངས་ཏེ་དཔྱང་ཕྲག་བརྡེབ་ལ། ཁུ་ཚུར་ཁ་གྱེན་བསྟན་གྱི་སྒོ་ནས་མདུན་ངོས་སུ་ལག་པ་གཉིས་ཤད་ཀྱིས་བརྐྱང་། དེ་ནས་ཀྱང་ཁུ་ཚུར་ཁ་འོག་ཏུ་ཕྱོགས་པའི་སྒོ་ནས་ལག་པ་གཉིས་ཚུར་དྲངས་ལ་དཔྱང་ཕྲག་བརྡབ་ནས་སྔར་ལྟར་ཕར་བརྐྱང་བ་ལན་གཉིས་དང་ལན་གསུམ་བྱས་ནས་ཐོག་འབེབ་བྱས་ལ་རླུང་ཧ་རིང་ཐུང་གི་ཁ་ནས་འབུད་དོ། །གསུམ་པ་དང་བཞི་པ་གཉིས་ལངས་པའི་འཁྲུལ་འཁོར་རོ། ། 
ལྔ་པ་ནི། ལོག་ལ་རྐང་བརྡེབ་ལག་རྐྱང་ལྔ་པའོ། །ཞེས་པ་སྟེ། བཅའ་གཞི་སྔོན་དུ་བཏང་ནས་རྒྱབ་གཞུང་ས་ལ་བཙུག་སྟེ་ཉལ། པུས་མོ་གཉིས་ཕོ་བའི་སྟེང་དུ་འོངས་པར་བྱས་ཏེ་རྐང་པ་ཡར་བསྐུམས། ལག་པ་གཉིས་ཁུ་ཚུར་བཅིང་བ་སྙིང་གར་བསྣོལ་ཏེ། ལག་པ་གཉིས་གཡས་གཡོན་དུ་བརྒྱངས་པ་དང་། རྐང་པ་གཉིས་མར་ཤད་ཀྱིས་བརྐྱང་པ་དག་དུས་མཉམ་དུ་བྱས་པའི་སྒོ་ནས་རྐང་པའི་མཐིལ་གཉིས་ལོགས་ངོས་ཞིག་ལ་དྲག་ཏུ་བརྡབ། སླར་ཡང་རྐང་ལག་བཞི་སྔར་ལྟར་བརྐུམས་ནས་ཡར་བརྐྱང་ཞིང་རྐང་མཐིལ་ལོགས་ངོས་ལ་བརྡེབ་པ་ལན་གཉིས་དང་ལན་གསུམ་བྱས་ནས། རྡོར་འབེབ་བྱས་ཏེ་རླུང་ཧཱ་རིང་དང་ཧ་ཐུང་གིས་ཁ་ནས་ལན་གཉིས་འབུད་པ་སྔར་བཞིན་ནོ། །ལྔ་པ་འདི་ཉལ་བའི་འཁྲུལ་འཁོར་རོ། །འདི་ལ་རྐང་པ་བརྐྱང་བ་དང་མཉམ་དུ་རྐང་མཐིལ་ལོགས་ལ་བརྡེབ་པར་འགྱུར་བའི་སྟབས་འགྲིགས་པ་ཞིག་དགོས། གལ་ཏེ་མ་འགྲིགས་ནས་རྐང་པ་རྐྱང་པ་དང་མཉམ་དུ་རྐང་མཐིལ་འོག་ཏུ་བསྐོར་ནས་ཡར་བརྡེབ་པར་བྱེད་ཀྱང་སྔ་མ་ལེགས་སོ། །དང་པོ་ནས་ལྔ་པའི་བར་གྱི་གནད་སྦྱོང་གི་འཁྲུལ་འཁོར་ལྔ་པོ་རེ་རེ་ལ་ཡང་རླུང་ཁ་སྦྱོར་བུམ་ཅན་བཟུང་བའི་ངང་ནས་འཁྲུལ་འཁོར་བྱ་བ་དང་། རླུང་འབུད་ཚེ་ཧཱ་རིང་གིས་འབུད་པ་དང་ཧ་ཐུང་གིས་འབུད་པའི་སྒོ་ནས་འབུད་པར་བྱེད་པ་རེ་ཡོད་པས། དེ་ལྔ་ལ་རླུང་གནད་ཀྱི་སྒོ་ནས་དབྱེ་ནས་གསུམ་རེ་ཡོད་པས་བཅོ་ལྔའོ། །ལྔ་པོ་འདི་ནི་བྷུ་ཏའི་མན་ངག་ཡིན་གསུངས་སོ། ། 
དྲུག་པ་ནི། སྐྱིལ་ཀྲུང་མཐེ་བོང་རྒྱབ་འཐེན་དྲུག་པ་སྟེ། །ཞེས་པ་སྟེ། བཅའ་གཞི་སྔོན་དུ་བཏང་ལ། རྐང་པ་རྡོ་རྗེའི་སྐྱིལ་ཀྲུང་བཅའ། ལག་གཉིས་ཁུ་ཚུར་རྒྱབ་ནས་བསྣོལ་བར་སོང་བའི་ལག་པ་གཡས་པས་། རྐང་པ་གཡས་པ་བརླ་གཡོན་པར་བཞག་པ་དེའི་མཐེ་བོང་དང་། ལག་པ་གཡོན་པས་རྐང་པ་གཡོན་པ་བརླ་གཡས་པར་བཞག་པ་དེའི་མཐེ་བོང་ནས་འཐེན་བཞིན་དུ། ལུས་བསྐྱེད་བསྲུབ་བྱ་བ་སྟེ། ལུས་རྒྱབ་ཏུ་བསྒྱེད་ནས་ཐོག་མར་ལུས་ཀྱི་གཡས་ཕྱོགས་སྟེང་དུ་འཐེན་ནས་ཡང་མར་མནན། དེ་ནས་གཡོན་ངོས་སྟེང་དུ་འཐེན་ནས་མར་མནན། དེ་ནས་ལུས་ཀྱི་དབུས་སྟེང་དུ་འཐེན་ནས་མར་མནན་པ་རྣམས་བྱས་ཏེ། མཐེ་བོང་ལག་པས་མ་བཏང་བར་འཕོང་ས་ལ་བཙུག་བཞིན་པའི་སྒོ་ནས་སྐྱིལ་ཀྲུང་གི་མདུན་སྟེང་དུ་བཏེགས་ནས་མར་ས་ལ་བརྡེབ་པ་ལན་གསུམ་བྱ་། དེ་ནས་སྐྱིལ་ཀྲུང་གི་མདུན་ས་ལ་བཙུག་བཞིན་དུ་འཕོང་ཡར་བཏེགས་ནས་མར་བརྡེབ་པ་ལན་གསུམ་བྱས་ལ་རྡོར་འབེབ་བྱའོ། །འདིར་ལུས་བསྐྱེད་བསྲུབ་ལ་གཡས་གཡོན་དབུས་གསུམ་སོ་སོར་བསྲུབ་པ་མི་གསལ་ཡང་སོ་སོར་བསྲུབ་པ་ལ་གནད་ཆེ་བ་མྱོང་བས་གྲུབ་པ་ལྟར་རོ། ། 
བདུན་པ་ནི། རྐང་གཉིས་ལྟག་བསྣོལ་སྒལ་ཚིགས་འབེབས་ལངས་བདུན། །ཞེས་པ་སྟེ། བཅའ་གཞི་སྔོན་དུ་བཏང་ནས་། རྐང་པ་གཉིས་ཀྱིས་དཔུང་པ་གཉིས་ཀྱི་རྒྱབ་ངོས་ནས་སོང་སྟེ་ལྟག་པ་སྟེ་གཉའ་ལྟག་ཏུ་བསྣོལ་ཏེ། འཕོང་ཚོས་སར་བཙུག ལག་པ་གཉིས་ཀྱི་གྲུ་མགོ་བརླའི་རྩ་བར་བཞག་པ་ནས། མདུན་དུ་ཁུ་ཚུར་ཁ་སྦུབ་ཏུ་བཞག དེ་ནས་རླུང་ཁ་སྦྱོར་ལུས་ཀྱི་གཡས་སུ་ཕུལ་བས་གཡས་ངོས་སུ་འཆུན་བསྐྱེད། དེ་ནས་གཡོན་དུ་འཕུལ་བའི་གཡོན་ངོས་འཆུན་པར་བྱས་ཏེ་འཆུན་བཞིན་དུ། གཡས་ནས་ཅུང་ཟད་བསྐོར་བའི་སྒོ་ནས་སྒལ་ཚིགས་ས་ལ་འབེབ་པ་སྟེ་རྒྱབ་ས་ལ་སྒྱུར་ཐབས་སུ་བསྒྱེལ། རྒྱབ་ཏུ་འགྱེལ་བཞིན་པའི་སྒོ་ནས་ལུས་གཡས་སུ་གཅུད་པ་དང་། ཡང་གཡོན་དུ་གཅུད་ནས་འཆུན་པར་བྱས་ཏེ། ཡང་རང་སར་ལངས་ནས་ལྟག་བསྣོལ་གཤིབ་ལ་རྡོར་འབེབ་བྱའོ། །དྲུག་པ་དང་བདུན་པ་གཉིས་རྒྱུད་ཀྱི་དངོས་བསྟན་ཀྱང་ཡིན་ལ། མན་ངག་ཐམས་ཅད་ལས་ཀྱང་འབྱུང་ཞེས་གསུངས་སོ། ། 
བརྒྱད་པ་ནི། ཕོ་བསྐོར་གྲུ་མོར་ལུས་འགེལ་བརྒྱད་པ་ཡིན། །ཞེས་པ་སྟེ། བཅའ་གཞི་སྔོན་དུ་བཏང་ནས། སེམས་དཔའི་སྐྱིལ་ཀྲུང་བཅས་ཏེ། ཁུ་ཚུར་གཉིས་བརླ་གཉིས་ཀྱི་འཕྲད་མཚམས་སུ་བཞག་ལ། རླུང་ཕོ་སྟོད་དུ་བསྡིག་པ་སྟེ་ཕོ་བའི་སྟོད་དུ་ཕུལ་ནས་ལྟོ་བ་སྒལ་ཚིགས་ལ་གཅར་ཏེ། ལུས་གཡས་སུ་བརྒྱེད་ནས་ལུས་ཁྱོན་གཡས་ཕྱོགས་སུ་ལན་བདུན་བསྐོར། དེ་ནས་གཡོན་དུ་བརྒྱེད་ནས་ལུས་ཁྱོན་གཡོན་ཕྱོགས་སུ་ལན་བདུན་བསྐོར། དེ་ནས་ལུས་དབུས་དྲངས་ཐད་དུ་བསྲངས་ནས་གཡས་སུ་ལན་བདུན་བསྐོར་ལ་རླུང་བསྒྲམ་བྱ་བ་ནི་ལུས་ཁོག་ཡར་འཐེན་པའི་སྒོ་ནས་རླུང་གྱེན་དུ་དྲངས་ཏེ། དེ་ནས་ལུས་གཡས་གཡོན་དུ་འཐེན་གཅུད་ཀྱིས་ལུས་བསིགས་པས་རླུང་རྣམས་ལུས་ཀྱི་ཆ་ཐམས་ཅད་ལ་བཀྲམ་པར་བྱེད་པ་ལན་གསུམ་བྱ། དེ་ནས་ཡར་ལངས་ཏེ། དེ་མ་ཐག་ལག་གཉིས་ཁུ་ཚུར་གཡས་གཡོན་དུ་དྲང་བོར་བརྐྱང་བ་སྟེང་ནས་མར་སྦུབ་སྟེ་ཁུ་ཚུར་གཉིས་གཤིབས་ཏེ་ས་ལ་བཙུག ལག་ངར་གཉིས་གཤིབས་ཏེ་ཀ་བ་ལྟར་བསྲངས་པའི་གྲུ་མགོའི་སྟེང་དུ་ཕོ་བ་བཀལ་། རྐང་པ་གཉིས་ཕྱི་རུ་མདའ་ལྟར་བརྐྱངས་ནས་ལུས་ཡོངས་རྫོགས་གྲུ་མོ་གཉིས་ཀ་བ་བཙུག་པ་ལྟ་བུའི་སྟེང་དུ་སྲང་ལྟར་བཏེག་ནས། རླུང་ཕོ་བར་ཧྲིལ་གྱིས་བསྒྲིལ་ཏེ། མགོ་ས་ལ་རེག་པར་བྱེད། དེ་ནས་མགོ་བཏེགས་སྟེ་རྐང་བ་ས་ལ་རེག་པར་བྱེད། དེ་ལྟར་རེས་མོས་ཀྱིས་ས་ལ་རེག་པར་བྱ་བ་ལན་གསུམ་བྱས། དེ་ནས་རྡོར་སྐྱིལ་བྱས་ཏེ་ཐོག་འབེབ་བྱའོ། ། 
དགུ་པ་ནི། སྒལ་ཚིགས་སར་བཙུག་ཞགས་པ་འཕངས་པ་དགུ། །ཞེས་པ་སྟེ། བཅའ་གཞི་སྔོན་དུ་བཏང་ནས། སྒལ་ཚིགས་ས་ལ་བཙུག་སྟེ། རྐང་ལག་བཞི་བསྐུམ་ནས་གནས་པ་ལས། ཡན་ལག་བཞི་ག་དུས་གཅིག་ཏུ་ནམ་མཁར་འཕངས་ལ་ངག་ནས་ཧ་ཞེས་དྲག་ཏུ་འདོན། སླར་ཡང་རྐང་ལག་བཞི་མར་བསྐུམས་ལ་ཡར་འཕེན་པ་ལན་དགུའི་བར་དུ་བྱ་བ་ནི། དང་པོར་དལ་བུའི་ངང་ནས་འཕེན་བསྐུམ་བྱ། དེ་ནས་ཇེ་མགྱོགས་སུ་འཕེན་བསྐུམ་ལན་དགུའི་བར་ཚང་བ་ན་རྡོར་འབེབ་བྱའོ། ། 
བཅུ་པ་ནི། མཁལ་འདེགས་གཡས་གཡོན་གཅུ་བ་བཅུ་པ་ཡིན། །ཞེས་པ་སྟེ། བཅའ་གཞི་སྔོན་དུ་བཏང་ནས། ཡར་ལངས་ཏེ། རྐང་སོར་གཉིས་གཡས་གཡོན་དུ་ཕྱོགས་པའི་སྒོ་ནས་རྐང་པ་གཉིས་གཡས་གཡོན་དུ་འབྲིང་ཙམ་བསྒྲད། སྒྱིད་ཁུང་གཉིས་ཅུང་ཟད་བཀུག་པ་ཟླུམ་པོའི་འདུག་སྟངས་བྱས་ཏེ། ལག་པ་གཉིས་ཀྱི་གྲུ་མགོ་གཡས་གཡོན་དུ་བརྐྱང་། ལག་ངར་ནང་དུ་གུག་པའི་མཐིལ་འོག་དུ་ཕྱོགས་ནས་ཕྱིར་བཀྱེད་དེ་སླར་ཡང་མཐེ་བོང་གི་སྟ་ཟུར་གྱི་རྒྱབ་དང་། སོར་མོ་བཞིའི་མཁལ་མའི་མདུན་དུ་བརྡེག་ལ་མཁལ་ཁུང་ནས་བསྡམས་ཏེ། རླུང་ཕྱིར་སངས་ཀྱིས་བུས་ཏེ། རླུང་ཕྱིར་བཟུང་བའི་སྒོ་ནས་ལུས་ཀྱི་སྟོད་སྨད་ཐམས་ཅད་ལྷན་ཅིག་ཏུ་གཡས་སུ་གཅུད། ཡང་གཡོན་དུ་གཅུད་ནས་རླུང་ནང་དུ་རྔུབ་ཅིང་བཟུང་སྟེ་ཐོག་འབེབ་བྱའོ། ། 
བཅུ་གཅིག་པ་ནི། སྐ་རགས་བཅིངས་ཞིང་བསྐོར་སྲུབ་བཅུ་གཅིག་སྟེ། ། ཞེས་པ་སྟེ། བཅའ་གཞི་སྔོན་དུ་བཏང་ནས་རྐང་མགོ་གཉིས་བརླའི་ཕྱི་རོལ་དུ་འཐོན་པར་བྱས་པའི་སྒོ་ནས་རྡོ་རྗེའི་སྐྱིལ་ཀྲུང་འཆུན་དང་ལྡན་པ་བྱ། ལག་གཉིས་རྡོ་རྗེ་བསྡམས་པའི་མཐེ་བོང་གཉིས་གྱེན་དུ་བསྒྲེང་བས་མདུན་དབུས་ནས་གཡས་སུ་སྐ་རགས་འཆིང་ཚུལ་དུ་སྟ་ཟུར་གཡས་པའི་བར་བསྐོར་བ་དང་མཉམ་དུ་ལུས་ཡོངས་རྫོགས་གཡས་སུ་བསྐོར། ཡང་རྡོར་བསྡམས་མདུན་དབུས་སུ་དྲངས་ཤིང་ལུས་ཀྱང་དྲངས་ཐད་དུ་གནས་པ་ནས་སྔར་བཞིན་ལུས་གཡས་སུ་བསྐོར་བ་ལན་གཉིས་དང་གཡས་སུ་ལན་གསུམ་བསྐོར། དེ་ནས་རྡོར་བསྡམས་མཐེ་བོང་བསྒྲེང་བ་མདུན་དབུས་ནས་གཡོན་དུ་སྐ་རགས་འཆིང་ཚུལ་གྱིས་རིམ་བཞིན་དྲངས་པ་ལྟར་ལུས་ཀྱང་གཡོན་དུ་བསྐོར་བ་གོང་བཞིན་ལན་གསུམ་བསྐོར། དེ་ནས་ལག་པ་གཉིས་རྒྱབ་ཏུ་བསྣོལ་ནས་གཡས་པའི་མཐེབ་འཛུབ་ཀྱིས་རྡོར་སྐྱིལ་གྱི་རྐང་པ་གཡས་པའི་རྐང་མགོ་དང་གཡོན་པའི་མཐེབ་འཛུབ་ཀྱིས་རྡོར་སྐྱིལ་གྱི་རྐང་པ་གཡོན་པའི་རྐང་མགོ་ལ་འཇུས། ལག་པ་རྒྱབ་བསྣོལ་གྱིས་དེ་ལྟར་མི་ཐུབ་ན་ལག་པ་གཉིས་མདུན་དུ་བསྣོལ་ནས་གཡས་པའི་མཐེབ་མཛུབ་གྱིས་སྐྱིལ་ཀྲུང་གཡོན་ཕྱོགས་ཀྱི་རྐང་པ་གཡས་པའི་མགོ་དང་། གཡོན་པའི་མཐེབ་འཛུབ་ཀྱིས་སྐྱིལ་ཀྲུང་གཡས་ཕྱོགས་ཀྱི་རྐང་པ་གཡོན་པའི་རྐང་མགོ་ལ་འཇུས་ནས། ལྟག་པ་ཕྱིར་བསྒྱེད་དེ་སླར་ཡང་ལྟག་པ་ལུས་ཁོག་ཕོ་བ་དང་བཅས་པ་མདུན་དུ་སྒུར་ཞིང་མར་མནན་ཅིང་བསྲུབ་པ་ལན་གསུམ་བྱས་ལ་རྡོར་འབེབ་བྱའོ། །འདིའི་ལུས་གཡས་གཡོན་དུ་བསྐོར་བ་ནི་སྔར་ལྟར་མདུན་དུ་སྟ་ཟུར་གཡས་པའི་བར་དུ་རྡོར་བསྡམས་དྲངས་བཞིན་དུ་ལུས་གཡས་སུ་བསྐོར་བ་དེ་ནས་སྟ་ཟུར་གཡོན་པའི་བར་རྡོར་བསྡམས་དྲངས་བཞིན་དུ་ལུས་གཡས་སུ་བསྐོར་ལ་དེ་ནས་སྟ་ཟུར་གཡོན་པའི་བར་རྡོར་བསྡམས་དྲངས་ཏེ་གཡོན་དུ་བསྐོར། དེ་ནས་གཡས་སུ་བསྐོར་བ་སོགས་ལན་གསུམ་བྱས་ཀྱང་ཆོག་པར་སྣང་ཡང་། ལུས་མདུན་དུ་ཕྱོགས་ནས་གནས་པ་ནི་བསྐོར་བ་མ་ཡིན་པར་ལུས་ཀྱི་སྡོད་ཚུལ་ཡིན་པ་དང་འཆུན་ཆེ་བར་འབྱུང་བ་སོགས་ལ་བསམ་ན་སྔ་མ་ལྟར་ལེགས་སོ། །དེ་ལྟར་གནད་སྦྱོང་གི་འཁྲུལ་འཁོར་བརྒྱད་དགུ་བཅུ་པ་བཅུ་གཅིག་པ་བཞི་ནི་པཎ་ཆེན་ཟླ་བ་མགོན་པོའི་མན་ངག་ཡིན་གསུངས། ། 
བཅུ་གཉིས་པ་ནི། མཉམ་འཁྱུད་གཅུ་ཞིང་བརྐྱང་སྐུམ་བཅུ་གཉིས་པའོ། ། ཞེས་པ་སྟེ། བཅའ་གཞི་སྔོན་དུ་བཏང་ནས།ལག་གཉིས་ཁུ་ཚུར་སྙིང་ཀར་འཁྱུད་རྒྱས་བསྣོལ་ལ། ལུས་གཡས་སུ་གཅུད། ཡང་གཡོན་དུ་གཅུད། དེ་ནས་སྟེང་གི་རླུང་གི་ཤུགས་ལུས་ཀྱི་གཡས་ཕྱོགས་སུ་ཕུལ་ཏེ་ལུས་ཀྱི་གཡས་ངོས་ཡར་རིམ་པས་ཤུགས་དང་ལྡན་པར་འཐེན་ལ། སླར་ཡང་རིམ་བཞིན་མར་གནོན། དེ་ནས་རླུང་ལུས་ཀྱི་གཡོན་དུ་ཕུལ་ཏེ་ལུས་ཀྱི་གཡོན་ངོས་ནས་ཡར་རིམ་པས་ཤུགས་དང་ལྡན་པར་འཐེན་ཏེ་སླར་རིམ་པས་མར་གནོན། དེ་ནས་རྒྱབ་ས་ལ་གཏད་ནས་ཀན་རྐྱལ་དུ་ཉྭ་བཞི་བཀུམ་ནས་འདུག་ལ། ཉྭ་བཞི་རབ་ཏུ་བསྒྲིམ་པའི་ངང་ནས་ཐུར་སེལ་གློད་ལ་རྐང་བ་གཉིས་ཕྱི་ངོས་དང་། ལག་པ་གཉིས་གཡས་གཡོན་དུ་ཤུགས་བསྐྱེད་པའི་སྒོ་ནས་དལ་བུས་བརྐྱང་། སླར་ཡང་ཐུར་སེལ་བསྡམས་བཞིན་རྐང་ལག་བཞི་བསྒྲིམ་ཞིང་ཤུགས་བསྐྱེད་པའི་སྒོ་ནས་ནང་དུ་བསྐུམ། དེ་ནས་ཀྱང་སྔར་བཞིན་བརྐྱང་བསྐུམས་ལན་གཉིས་དང་ལན་གསུམ་བྱས་ཏེ་རྡོར་འབེབ་བྱའོ། །བཅུ་གཉིས་པ་ནི་པཎ་ཆེན་ཤཱཀྱ་ཤྲཱི་ནས་བརྒྱུད་པ་དཔྱལ་ལུགས་ཀྱི་མན་ངག་ཡིན་གསུངས། དེ་ཡན་ཆད་ཀྱི་འཁྲུལ་འཁོར་བཅུ་གཉིས་ནི་བརྒྱུད་པ་གང་ལས་བྱུང་བའི་ཁུང་གསལ་བའི་འཁྲུལ་འཁོར་བཅུ་གཉིས་སོ། །དེ་ནས་སྡོམ་ལས། དེ་སྟེང་གླིང་བཞི་འབེབ་དང་གླིང་བཞི་གཅུད། །བསྣན་པས་ལུས་སྦྱོང་བཅུ་བཞིར་འགྱུར་བ་ཡིན། །ཞེས་གཉིས་བསྣན་པའི་བཅུ་བཞི་སྟེ། འདི་གཉིས་བླ་མའི་མན་ངག་གི་ཕྱག་ལེན་དུ་འབྱུང་ཡང་། ལུས་སྦྱོང་མན་ངག་ལས་འདི་གཉིས་བསྙེན་སྒྲུབ་ནང་གི་དེ་དང་ཕལ་ཆེར་འདྲ་བས་དེ་ལས་བླངས་སམ་སྙམ་མོ། །ཞེས་གསུངས་པ་ཙམ་ལས་གང་ལས་བརྒྱུད་པའི་ཁུང་མི་གསལ་བ་གཉིས་ནི་ཁུང་མ་གསལ་ཡང་ལུས་སྦྱོང་བྱེད་ཡང་དག་ཡིན་པས་དེ་གཉིས་ཀྱང་བསྣན་པར་བྱའོ། །ཞེས་པའོ། ། 
དེ་ལ་བཅུ་གསུམ་པ་ནི། སྒུར་དེ་པུས་འཇུས་སྟན་ལ་འཕོང་བརྡེབ་དང་། ། ཞེས་པ་སྟེ། བཅའ་གཞི་སྔོན་དུ་བཏང་ནས། ཡར་ལངས་ཏེ་རླུང་འཁྲབ་བྱས་ལ། རྐང་པ་གཉིས་ཀྱི་བར་དུ་གྲུ་གང་ཡོད་པར་བྱས་ལ་སར་བཙུག་སྟེ་ཁུ་ཚུར་འདོམས་འཇལ་སྟེང་ནས་མར་བསྐོར་ཏེ། ལུས་མདུན་དུ་བསྒུར་ནས་ལག་པ་གཉིས་ཀྱིས་པུས་མགོ་གཉིས་བཟུང་སྟེ། ལུས་གཡས་སུ་ལན་གསུམ་དང་། གཡོན་དུ་ལན་གསུམ་གཅུད། དེ་ནས་ལག་པ་གཉིས་ཀྱིས་པུས་མོ་གཉིས་བཟུང་བཞིན་དུ་རྐང་པ་གཉིས་མ་གུག་པར་བརླ་དང་བྱིན་པ་འཕོངས་རྣམས་དུས་གཅིག་ཏུ་ས་ལ་བརྡེབ། དེ་ནས་རྡོར་འབེབ་བྱ་སྟེ། འདི་ལ་གླིང་བཞི་གཅུད་འཐེན་ཟེར་རོ། ། 
བཅུ་བཞི་པ་ནི། ཙོག་པུ་རྐང་ལག་མཐིལ་སྤྲད་གནོན་ཅིང་འཐེན། །ཞེས་པ་སྟེ། བཅའ་གཞི་སྔོན་དུ་བཏང་ནས། རྐང་པ་གཉིས་ཙོག་བུ་བྱས། ལག་པ་གཡས་རྐང་གཡས་ཀྱི་ཕྱི་དང་། ལག་པ་གཡོན་པ་རྐང་པ་གཡོན་པའི་ཕྱི་ནས་བཏང་སྟེ། རྐང་པའི་སྒྱིད་ཁུང་ནས་སོར་མོ་བཞིའི་འཇུས་ཏེ་ལག་པ་གཡས་པས་སྒྱིད་ཁུང་གཡས་པ་ནས་འཐེན་པ་གཙོ་བོར་བྱས་པའི་སྒོ་ནས་ལག་པ་གཉིས་ཀྱིས་སྒྱིད་ཁུང་གཉིས་ནས་ཡར་འཐེན། རྐང་པ་གཉིས་ཀྱིས་མར་གནོན་ཅིང་བསྒྲད་པའི་ངང་ནས་གཡོན་དུ་གཙོ་བོར་བསྒྱེད་པའི་སྒོ་ནས་རྐེད་པ་རྒྱབ་ངོས་སུ་རིམ་པས་བསྒྱེད། དེ་ནས་སྒྱིད་པ་འཐེན་མནན་གྱི་ངང་ནས་སླར་ཡང་ནང་དུ་སྒུར། དེ་བཞིན་དུ་ལག་པ་གཡོན་པས་སྒྱིད་ཁུང་གཡོན་པ་ནས་འཐེན་པ་གཙོ་ཆེ་བའི་སྒོ་ནས་ལག་པ་གཉིས་ཀྱིས་སྒྱིད་ཁུང་གཉིས་ག་ནས་ཡར་འཐེན་རྐང་པ་གཉིས་ཀྱིས་མར་གནོན་བཞིན་པའི་ངང་ནས་གཡས་ངོས་སུ་གཙོ་བོར་བསྒྱེད་པའི་སྒོ་ནས་རྐེད་པ་རྒྱབ་ངོས་སུ་རིམ་པས་བསྒྱེད། དེ་ནས་སླར་ཡང་སྔར་བཞིན་ནང་དུ་སྒུར། དེ་ནས་རྡོར་འབེབ་བྱ་སྟེ། འདི་ལ་གླིང་བཞི་གཅུད་པ་ཞེས་བྱའོ། །ཕྱི་མ་གླིང་བཞི་གཅུད་པ་འདི་རྐང་མཐིལ་སར་མི་སླེབ་པའི་སྟེགས་ཀྱི་སྟེང་དུ་ཙོག་པུར་བསྡད་ནས་སྒྱིད་པ་འཐེན་གནོན་བྱས་ན་འཐེན་གནོན་བྱས་པ་འཆུན་ཆེ་བར་འོང་གསུངས་སོ། །དེ་ཡན་ཆད་ཀྱི་འཁྲུལ་འཁོར་རྣམས་ནི། སྡོམ་ལས། འདི་རྣམས་བརྒྱུད་པ་སོ་སོའི་གདམས་ངག་ནི། །ཐ་དད་ལས་བྱུང་གཅིག་ཏུ་བསྡུས་པ་དང་། །ཁ་ཅིག་རྒྱུད་ལས་གསལ་བར་གསུངས་པའང་ཡིན། །ཞེས་ཡན་ལག་ལྔ་སྦྱོང་ངམ་རྩ་ཁྲུས་ཆེན་མོ་ནི་འབྲོ་ལུགས་ཀྱི་གདམས་པ་དང་། རྩ་བའི་ལུས་སྦྱོང་ཉི་ཤུ་དང་། ཡན་ལག་གི་གནས་སྦྱོང་ཉེར་བཞི་དང་འཁྲུལ་འཁོར་ཞེ་བཞི་ནི་པཎ་ཆེན་རྒ་ལོའི་མན་ངག་དང་། གནད་ཀྱིས་སྦྱོང་བ་དང་པོ་ནས་ལྔ་པའི་བར་ནི་བི་བྷུ་ཏའི་མན་ངག་དང་། དྲུག་བདུན་གཉིས་རྒྱུད་ལས་གསལ་བར་གསུངས་པ་དང་། བརྒྱད་དགུ་བཅུ་དང་བཅུ་གཅིག་པ་བཞི་པཎ་ཆེན་ཟླ་བ་མགོན་པོའི་གདམས་ངག་དང་། བཅུ་གཉིས་པ་ཤཱཀྱ་ཤྲཱི་ནས་བརྒྱུད་པའི་དཔྱལ་ལུགས་གྱི་མན་ངག་དང་། བཅུ་གསུམ་པ་དང་བཅུ་བཞི་པ་གཉིས་གང་ལས་བརྒྱུད་པ་མི་གསལ་ཡང་བླ་མའི་མན་ངག་གི་ཕྱག་སྲོལ་དུ་བཞུགས་པ་ཡིན་པས། རྩ་འཁྲུས་ཆེན་མོ་གཅིག་ཏུ་བྱས་པའི་འདི་ཡན་ཆད་ཀྱི་འཁྲུལ་འཁོར་ང་དགུ་ནི། རྒྱུད་ལས་དངོས་སུ་བསྟན་པ་དང་བརྒྱུད་པ་སོ་སོ་ལས་བྱུང་བའི་གདམས་ངག་རྣམས་གཅིག་ཏུ་བསྡུས་པ་ཡིན། འཁྲུལ་འཁོར་ང་དགུ་པོ་དེ་ལས། ཡན་ལག་ལྔ་སྦྱོང་ནི་ལུས་སྟོད་སྨད་དང་ཡན་ལག་ལྔ་དང་། ཉི་ཤུ་པ་ནི་མགོ་དང་ལག་པ་སོགས་ལུས་ཀྱི་རྩ་བ་དང་། དབང་པོ་ཉེར་བཞི་ནི་མིག་ལ་སོགས་པའི་དབང་པོ་དང་རྩ་བའི་ལུས་ཀྱི་ཆ་ཤས་ཕྲ་མོ་རྣམས་དང་གནད་སྦྱོང་བཅུ་བཞི་ནི། སྦྱོང་ཐབས་ཀྱི་གནད་ཆེན་པོའི་སྒོ་ནས་ལུས་ཀྱི་ཆ་ཡོངས་སུ་རྫོགས་པ་རྣམས་ཀྱི་ཤ་ལྤགས་རུས་པ་དང་བཅས་པར་རྩ་གྱོང་བ་རྣམས་མཉེན་པ་དང་། རྩ་འཆུས་པ་སྟེ་གཅུས་པ་རྣམས་དྲང་བ་དང་། རྩ་འཁུམ་པ་རྣམས་བསྲང་བ་དང་། རྩ་རྣམས་ཀྱི་མདུད་པ་རྣམས་ལྷོད་པ་དང་། རྩ་མདུད་ལྷོད་པ་རྣམས་གྲོལ་བ་དང་། ལྷོད་གྲོལ་གཉིས་ཀྱང་བརྟན་པར་བྱེད་པ་དང་། དེ་ལྟར་བྱས་པའི་སྒོ་ནས་རླུང་རྔམ་རྒོད་དང་། འཕྲོ་འདུ་ཆེ་བ་སོགས་ལས་སུ་མི་རུང་བའི་རླུང་རྣམས་ཀྱང་འདུལ་བར་བྱེད་པ་དང་། རྩ་རླུང་གཉིས་དེ་ལྟར་བཏུལ་ནས་སྲོག་རྩོལ་གྱིས་རླུང་དབུ་མར་གཞུག་བཅིངས་དང་། འཛིན་པས་རླུང་ཐིག་ལེར་གཞུག་བཅིངས་བྱེད་པའི་ཚེ་རྩ་གྱོང་འཆུས་མེད་ཅིང་མདུད་པ་རྣམས་ལྷོད་ནས་རླུང་ནང་དུ་དབུ་མར་འཇུག་པའི་ལམ་རྙེད། རླུང་དུལ་ནས་རླུང་ཇི་ལྟར་དབུ་མར་བཅུག་འཆིངས་བྱས་ཀྱང་བྱེད་དུ་ཉན་པ་དང་སྲོག་འཛིན་གྱི་སྐབས་ཀྱི་རླུང་སྐྱོན་སེལ་བ་དང་། ཉམས་རྟོགས་བོགས་འདོན་པ་ལ་སོགས་པའི་རྒྱུ་མཚན་གྱིས་ཡན་ལག་ལྔ་སྦྱོང་ནས་གནད་སྦྱོང་གི་བར་གྱི་འཁྲུལ་འཁོར་འདི་རྣམས་ནི་སྲོག་འཛིན་གཉིས་ཀྱི་བར་སྐབས་རྣམས་སུ་བྱ་བར་གསུངས་སོ། །འོག་ཏུ་འཆད་པའི་དངོས་གཞི་ཉི་ཤུ་པར་གྲགས་པ་ནི་གཙོ་བོར་བྱང་སེམས་དབབ་བཟུང་བཟློག་དགྲམ་བྱེད་པའི་འཁྲུལ་འཁོར་ཡིན་པས་རྗེས་དྲན་གྱིས་སྦྱོར་བ་དང་དངོས་གཞིའི་དུས་སུ་བྱ་བའི་འཁྲུལ་འཁོར་རོ། །འདི་ཡན་ཆད་ཀྱི་འཁྲུལ་འཁོར་རྣམས་ཉིན་དང་ཉིན་ལ་མ་ཆགས་པར་བྱེད་ཅིང་། བུམ་པ་ཅན་ལ་ནན་ཏན་དུ་བསྒྲུབ་ན། ནད་རྙིང་བ་ཐམས་ཅད་བྱང་བར་འགྱུར་བ་དང་། གསར་བ་མི་སྐྱེ་བ་ཐེ་ཚོམ་མེད་ཅིང་མྱོང་བས་གྲུབ་ལ་ལས་ཀྱི་ལྷོངས་བདོ་བ་ཡིན་ན་མ་གཏོགས་སྒོམ་གེགས་ཀྱང་རྙིང་བ་ཐམས་ཅད་སེལ་ཞིང་གསར་བ་མི་འབྱུང་ངོ་། །ཞེས་གསུངས་སོ། ། 
 
 
ལུས་སྦྱོང་སྤྱི་ལ་དགོས་པའི་འབེབས།
 
 
ལྔ་པ་དེ་དག་གི་སྐབས་སུ་དགོས་པའི་འབེབ་ལ། འབེབ་ཆུང་འབྲིང་ཆེན་མོ་གསུམ་ལས། དང་པོ་འབེབ་ཆུང་ངུ་ནི། རྡོ་རྗེའི་སྐྱིལ་ཀྲུང་བཅས། ལག་མཐིལ་གཉིས་པུས་མོ་གཉིས་ལ་བཀབ་སྟེ། སྐྱིལ་ཀྲུང་སར་བཙུག་ཅིང་འཕོང་ཡར་བཏེགས་ནས་མར་ས་ལ་བརྡེབ། དེ་ནས་སྐྱིལ་ཀྲུང་འཕོང་དང་བཅས་པ་དུས་མཉམ་དུ་ཡར་འཕགས་ནས་མར་ས་ལ་བརྡེབ། དེ་ནས་ལག་མཐིལ་གཡོན་པུས་མོ་གཡོན་པར་བཀབ་ལ། ལག་གཡས་ཁུ་ཚུར་བཅིངས་པ་ཕྲག་གཡས་ནས། མགོ་རྒྱབ་ཏུ་འགྲོ་བའི་སྒོ་ནས་མགོ་བོ་ལ་གཡས་སུ་བསྐོར་ཏེ་ཕྲག་པ་གཡས་སྟེང་ནས་མདུན་གཡས་སུ་བརྐྱང་ཞིང་སོར་མོ་དང་བཅས་ཏེ་ལག་པ་སྤྲུག དེ་ནས་ལག་གཡས་པུས་མོ་གཡས་པར་བཀབ་ལ་ལག་གཡོན་ཕྲག་པ་གཡོན་སྟེང་ནས་རྒྱབ་ཏུ་འགྲོ་བའི་སྒོ་ནས་མགོ་བོ་ལ་གཡོན་དུ་བསྐོར་ཏེ་སྔར་བཞིན་ལག་གཡོན་སྤྲུག དེ་ནས་རྡོར་སྐྱིལ་གྱི་པུས་མགོ་གཉིས་སར་བཙུག་པའི་སྟེང་དུ་ལངས་ནས་ལུས་དྲང་པོར་བསྲངས་ཏེ། ལག་གཉིས་ཁུ་ཚུར་ནམ་མཁར་འཕངས་ནས་མར་ནུ་ཁར་བརྡེག་པ་དང་། འཕོངས་སར་བརྡེག་པ་དུས་མཉམ་དུ་བྱ་བའོ། །
དེ་ལས་དང་པོ་འཕོང་ས་ལ་བརྡེབ་པ་འབེབ་ཆུང་ངུའི་ཆུང་ངུ་དང་། སྐྱིལ་ཀྲུང་འཕོང་དང་བཅས་པ་བརྡེབ་པ་འབེབ་ཆུང་ངུའི་འབྲིང་པོ་དང་། ལག་པ་སྤྲུག་ནས་ཁུ་ཚུར་ནུ་ཁར་དང་འཕོང་སར་བརྡེབ་པ་དུས་མཉམ་པ་ནི་འབེབ་ཆུང་ངུའི་ཆེན་པོ་ཡིན་ནོ། །
གཉིས་པ་འབེབ་འབྲིང་པོ་ནི། །འབེབ་ཆུང་གསུམ་སྔོན་དུ་བཏང་སྟེ་དེའི་མཐའི་འཕོང་ས་དང་། ཁུ་ཚུར་ནུ་ཁར་བརྡེག་པ་དུས་མཉམ་དུ་བྱེད་པ་སོང་བའི་མཐར་རྐང་པ་གཉིས་ཕར་ཤད་ཀྱིས་བརྐྱང་། དེ་ནས་ནང་དུ་བསྐུམ་སྟེ་ཡར་ལངས་ནས་གྲུ་འབེབ་བྱ་བའོ། །
གསུམ་པ་འབེབ་ཆེན་པོ་ནི། འབེབ་ཆུང་གསུམ་ག་སྔོན་དུ་བཏང་སྟེ། རྐང་པ་གཉིས་ཕར་བརྐྱང་། དེ་ནས་ཚུར་བསྐུམས་ཏེ་ལངས་ནས་ནམ་མཁར་ཡར་འཕགས་པའི་སྒོ་ནས་སྐྱིལ་ཀྲུང་བྱས་ཏེ་མར་བརྡེག་པའི་ཐོག་འབེབ་བྱའོ། །
འབེབ་གསུམ་པོ་འདི་ནི་གོང་གི་རྩ་བའི་ལུས་སྦྱོང་ཉི་ཤུ་པ་མན་ཆད་ནས་འོག་གི་རྗེས་དྲན་གྱི་འཁྲུལ་འཁོར་ཉི་ཤུ་པ་ཡན་ཆད་ཀྱི་འཁྲུལ་འཁོར་རྣམས་རེ་རེའི་མཐར་གསུམ་པོ་གང་རུང་རེ་འཁྱེར་བ་ཡིན་ནོ། །ཕྱག་ལེན་ལ་འདུག་པའི་འཁྲུལ་འཁོར་རྣམས་ཀྱི་མཇུག་ཏུ་འབེབ་ཆུང་བསྡུས་པ་རྡོར་འབེབ་དང་། ལངས་པའི་འཁྲུལ་འཁོར་རྣམས་ཀྱི་མཇུག་ཏུ་འབེབ་འབྲིང་བསྡུས་པ་གྲུ་འབེབ་དང་། འབེབ་ཆེན་བསྡུས་པ་རྡོར་འབེབ་གཉིས་གང་རུང་བྱ་ཞིང་། ཐུན་ལས་ལྡང་མཚམས་ཀྱི་འཕྲུལ་འཁོར་དེའི་མཐར་དང་པོ་འབེབ་ཆུང་དང་། དེ་ནས་འབེབ་འབྲིང་དང་། དེ་ནས་འབེབ་ཆེན་གསུམ་བྱས་ལ་འབེབ་ཆེན་གྱི་མཐའི་རྡོར་འབེབ་དེ་ལན་དྲུག་བྱ་ཞིང་། རྡོར་འབེབ་དང་པོ་ས་ལ་བབ་པའི་དུས་སུ་ལག་གཉིས་མི་བསྐྱོད་པའི་ཕྱག་རྒྱ་གཡས་པ་ས་གནོན་དང་གཡོན་མཉམ་བཞག་རྡོར་འབེབ་གཉིས་པ་སར་བབ་པ་དང་དུས་མཉམ་དུ་རིན་འབྱུང་གི་ཕྱག་རྒྱ་གཡས་མཆོག་སྦྱིན། གཡོན་མཉམ་བཞག་དེ་བཞིན་དུ་གསུམ་པ་ལ་སྣང་མཐའི་ཕྱག་རྒྱ་ལག་གཉིས་མཉམ་བཞག་བཞི་པ་ལ་དོན་གྲུབ་གྱི་ཕྱག་རྒྱ་གཡས་སྐྱབས་སྦྱིན། གཡོན་མཉམ་བཞག་ལྔ་པ་ལ་རྣམ་སྣང་གི་ཕྱག་རྒྱ་གཡས་པའི་འཛུབ་མོ་གཡོན་པའི་འཆིང་བུའི་ནང་དུ་བཅུག་པ། དྲུག་པ་ལ་རྡོ་རྗེ་སེམས་དཔའི་ཕྱག་རྒྱ་མཐེ་བོང་ནང་བཅུག་ཁུ་ཚུར་གཉིས་སྟ་ཟུར་གཉིས་སུ་ཁ་གྱེན་བསྟན་དུ་འཇོག་པར་བྱེད་པ་ལ་རྒྱལ་བ་རིགས་དྲུག་ཞེས་བྱ་སྟེ། འབེབ་ཆེན་གྱི་མཐར་རྡོར་འབེབ་གཅིག་གིས་འཇོག་མཚམས་བྱས་ཀྱང་ཆོག་གོ ། 

གཉིས་པ་རྗེས་དྲན་གྱི་འཁྲུལ་འཁོར་ལ་གྲངས་ཉི་ཤུ་ཡོད་པ་ལས། 
དང་པོ་སྦྱོར་བ་དྲུག་ལྡན་ནི། ན་མོ་གུ་རུ་ཞེས་བླ་མ་ལ་ཕྱག་འཚལ་ནས། ཐོག་མར་འཆུན་བཅས་སྦྱོར་བ་དྲུག་ལྡན་བྱ། ཞེས་པ་སྟེ། བཅའ་གཞི་སྔོན་དུ་བཏང་ནས། པུས་མོ་གཉིས་བསྐུམས་ནས་ལུས་ཁ་སྦུབ་ཏུ་འདུག་ལ། གྲུ་མོ་གཉིས་སར་བཙུག ལག་པ་གཉིས་རྡོ་རྗེ་ཁུ་ཚུར་བཅས་པ་མགུལ་དུ་སྟེ་མགྲིན་པར་བསྣོལ། ལུས་དང་ཉྭ་བཞི་ཤུགས་རབ་ཏུ་བསྒྲིམས། འོག་སྒོ་གློད། ལྟོ་བ་ཚིགས་པ་ལ་གཅེར། ལྕེ་སྟེང་དུ་སྒྲིལ་ནས་ལྕེ་རྩེ་རྐན་ལ་གཏད། ལྟག་པ་བསྲངས་ནས་མིག་གཙུག་ཏོར་དུ་བལྟས་ཏེ། ངག་ནས་ཧཱུཾ་ཧལ་ཞེས་བརྗོད་ལ་རླུང་ཕྱིར་འཛིན། དེ་ནས་རྡོ་རྗེ་སྐྱིལ་ཀྲུང་བཅས་ཏེ། ལག་པ་གཉིས་རྒྱབ་ཏུ་བཏང་སྟེ་རྡོ་རྗེ་རྩེ་གཅིག་པའི་ཕྱག་རྒྱ་རྩེ་མོ་ཕྱིར་བསྟན་དུ་བཅས་ལ་འཆིང་རྟིང་གཉིས་ཀྱིས་རྐེད་པའི་ཐད་ནས་ཚུར་བསྡམས། ཉྭ་བཞི་རབ་ཏུ་བསྒྲིམ། འོག་སྒོ་བསྡམས། གསུས་པ་ལྡིར་ལྡིར་དུ་བསྐྱེད། ལྕེ་སྟེང་དུ་བསྒྲིལ་ནས་ལྕེ་རྩེ་རྐན་ལ་གཏད། ལྟག་པ་བསྲངས། མིག་གཉིས་གཙུག་ཏོར་དུ་བལྟས་ཏེ། རླུང་འབུད་རྔུབ་མེད་པར་རླུང་ཕྱིར་བཟུང་བའི་ངང་ནས། སེམས་སྟེང་གི་ནམ་མཁའ་ལ་ཐིམ་འགྲོ་བ་ཙམ་དུ་གཏད་ནས་འཛིན་མེད་ཀྱི་ངང་དུ་ཅི་ནུས་སུ་མཉམ་པར་བཞག དེ་ནས་རླུང་ནང་དུ་རྔུབ་ནས་བུམ་ཅན་འཛིན་པའི་སྒོ་ནས་རྡོར་འབེབ་བྱའོ། ། 
གཉིས་པ་སྟག་མོའི་སྐྱུག་སྟངས་ནི། བཞི་བཙུག་ཧག་ཅེས་བརྗོད་པ་སྟག་མོའི་སྐྱུག་སྟངས་ཡིན། །ཞེས་པ་སྟེ། བཅའ་གཞི་སྔོན་དུ་བཏང་ནས་ཡར་ལངས་ཏེ་ལག་པ་གཉིས་མདུན་དུ་བརྐྱང་པའི་རྗེས་སུ་གཡས་པའི་མཐེ་བོང་ལག་པ་གཡོན་པས་བཟུང་། གཡོན་པའི་མཐེ་བོང་ལག་པ་གཡས་པས་བཟུང་བའི་སྒོ་ནས་ཁུ་ཚུར་གཉིས་གཤིབ་པ་དེ། ཕར་གྲུ་གང་ཙམ་གྱི་མདུན་དུ་བཙུག་སྟེ། རྐང་ལག་བཞིའི་མགོར་འདུག་ཚུལ་དུད་འགྲོའི་ལུས་དབྱིབས་ལྟར་བྱས་ནས། སྟེང་རླུང་ཐུར་དུ་བསྡིག་པ་སྟེ་སྨད་དུ་བསྐྱིལ་བ་དང་། དུས་མཉམ་དུ་སྒྱིད་པ་དང་། གྲུ་མོ་གཉིས་བཀུག་སྟེ། གྲུ་མགོ་དང་པུས་མགོ་གཉིས་ཕྲད་ཙམ་བྱས་པའི་སྒོ་ནས་རྐང་ལག་གི་ངར་བཞི་ས་ལ་གཏད་དེ་ཁ་སྦུབ་ཏུ་བཀུམ་ཏེ་འདུག་ནས། ཧ་ཧག་ཅེས་པས་རླུང་ཁ་ནས་བུས་མ་ཐག་རླུང་ཕྱིར་འཛིན་པའི་ངང་ནས་རྐང་ལག་བཞི་སར་བཙུག་པའི་མགོར་ལངས་ཏེ། རྒྱབ་ཤེད་ཀྱིས་ཡར་འཐེན། དེ་ནས་ཀྱང་འདུག་སྟངས་དེ་གའི་སྟེང་ནས་གཡས་སུ་བསྒྱེད་ནས་ལུས་གཡས་སུ་གཅུད། ཡང་གཡོན་དུ་བཀྱེད་ནས་ལུས་གཡོན་དུ་གཅུད། ལུས་དབུས་དྲངས་ཐད་དུ་གནས་ནས་གཡས་སུ་གཅུད་པའི་སྒོ་ནས་དབུས་སུ་གཅུད། ཡང་ཧུཾ་ཐུང་བ་ངག་ཏུ་བརྗོད་པས་རླུང་ནང་དུ་རྔུབས་ནས་འདུག་སྟངས་སྔ་མ་རང་སའི་སྟེང་ནས་ཧུཾ་གི་ཁུང་སྒྲ་དང་བཅས་པའི་སྒོ་ནས་སྔ་མ་ལས་ཀྱང་བཙན་པའི་ལུས་གཡས་གཡོན་དབུས་གསུམ་དུ་གཅུད་པ་སྔར་བཞིན་བྱ། དེ་ནས་ཡར་ལངས་ཏེ་ཁུ་ཚུར་གཉིས་ཀྱི་འབུར་བོའི་ཕྱོགས་ཀྱིས་མཆན་གཡས་གཡོན་དུ་དུས་མཉམ་དུ་བརྡེག་པ་དང་མཉམ་དུ་ཧག་ཅེས་བརྗོད་ཅིང་རླུང་ཁ་ནས་འབུད་། ཡང་སླར་རླུང་རྔུབས་ནས་ཐོག་འབེབ་བྱའོ། །གོང་གི་གྲུ་གང་ཙམ་གྱི་མདུན་དུ་བཙུག་ཞེས་པ་ནི། རྐང་མགོར་ལངས་ནས།མཐེ་བོང་བཟུང་བའི་ཁུ་ཚུར་སར་བཙུག་པ་དེ། དེ་ནས་སྒྱིད་ཁུང་དང་གྲུ་མོ་བཀུག་པ་ནས་བཀྱེད་ནུད་མི་དགོས་པར་གྲུ་མགོ་དང་པུས་མགོ་འཕྲདཙམ་འོང་བ་ཞིག་དགོས་པའི་དོན་ཡིན་ནོ། །
གསུམ་པ་གླང་པོའི་འགྱིང་ནི། དེ་དང་འདྲ་ལ་ཧིང་ཞེས་གཅུ་བ་གླང་པོའི་འགྱིང་། །ཞེས་པ་སྟེ། འདི་སྟག་མོའི་སྐྱུག་སྟངས་དང་ཕལ་ཆེར་འདྲ་བ་ཡིན་ཏེ། བཅའ་གཞི་སྔོན་དུ་བཏང་ནས། ཡར་ལངས་ཏེ་ལག་པ་མདུན་དུ་བརྐྱང་བཞིན་ཁུ་ཚུར་སོ་སོར་བཅིངས། དེ་ནས་ཁུ་ཚུར་གཉིས་ཀྱི་བར་དུ་མཐོ་གང་ཙམ་ཡོད་པར་བྱས་ཏེ་ཁུ་ཚུར་གཉིས་ཁ་སྦུབ་ཏུ་སོ་སོར་ས་ལ་བཙུག དེ་ནས་སྔ་མ་བཞིན་སྟེང་རླུང་ཐུར་དུ་བསྡིག་པ་དང་མཉམ་དུ་སྒྱིད་ཁུང་དང་གྲུ་མོ་བཀུག་ནས་ངར་བཞི་ས་ལ་གཏད་ཅིང་། གྲུ་མོ་དང་པུས་མོ་འཕྲད་པ་ཙམ་དུ་ཡོང་བར་བྱས། དེ་ནས་སུག་བཞི་བསྲངས་ནས་རྐང་ལག་བཞི་སར་བཙུག་པའི་མགོར་ལངས་ཏེ། རྒྱབ་གྱེན་དུ་འཐེན་པའི་སྒོ་ནས་གསང་རླུང་ཧུམ་གྱི་ཁོང་སྒྲ་དང་བཅས་ཏེ་ཡར་འཐེན། དེ་ནས་ངག་ཏུ་བརྗོད་པ་མ་ཡིན་པར་ཡིད་བརྗོད་ལྟ་བུའི་ཕཊ་ཀྱི་ཁོང་སྒྲའི་རླུང་ལྟོ་བར་བཀྲམ་པས་བར་རླུང་ལྟོ་བའི་གཡས་གཡོན་མདུན་རྒྱབ་རྣམས་སུ་བརྒྱང་ནས་སྔར་གྱི་འདུག་སྟངས་བཞིན་མར་ས་ལ་བསྐུམ་ཏེ། དེ་ནས་སྔར་བཞིན་ཧ་ཅིང་བསྐུམ་པ་མ་ཡིན་པར་གྲུ་མགོ་དང་པུས་མོ་ས་ལ་མ་རེག་ཙམ་དུ་བྱས་ནས་ལྟོ་བ་ཕྱིར་བསྐྱེད་བཞིན་པའི་སྒོ་ནས་ལུས་ཁྱོན་དབུས་སུ་གཅུད་པ་སྔར་ལས་དྲག་པ་དལ་བུས་བྱ། སླར་ཡང་རྐང་ལག་གི་མགོ་རྣམས་སར་བཙུག་བཞིན་དུ་རྐང་ལག་བཞི་བསྲངས། པུས་མོ་གཉིས་འཕྲད་པར་བྱས་ཏེ་རྐང་སོར་རྣམས་ཀྱི་རྩེ་མོ་སར་བཙུག་ནས་རྒྱབ་ཤེད་ཀྱིས་འཐེན་བཞིན་དུ། ངག་ནས་ཧི་ཧི་ཞེས་བརྗོད་བཞིན་རླུང་ཁ་ནས་འབུད། སླར་ཡང་རླུང་བཟུང་ལ་ཐོག་འབེབ་བྱའོ། ། 
བཞི་པ་ཝའི་བསྣོམས་ནི། པུས་བཙུག་སྟོད་འཐེན་ཧཱུྃ་ཞེས་ཝ་ཡི་བསྣོམ་དུ་བཤད། །ཅེས་པ་སྟེ། བཅའ་གཞི་སྔོན་དུ་བཏང་ལ། གྲུ་མོ་གཅུད་པ་ལ་འཆུན་བྱུང་བའི་ཆེད་དུ། རྐང་ངར་གཉིས་ཀྱི་རྒྱབ་ངོས་སར་བཞག་པའི་པུས་མགོ་གཉིས་སར་བཙུག་པའི་མགོར་ལངས། ཁུ་ཚུར་སྙིང་ཀར་བསྣོལ་ནས་གྲུ་མོ་གཉིས་གཡས་གཡོན་དུ་ཅུང་ཟད་བརྒྱང་སྟེ་ལུས་ཀྱི་འཆུན་གཡས་ངོས་སུ་རིམ་བཞིན་བསྐྱོད་པའི་ངང་ནས། སྣ་བུག་ནས་ཧཱུྃ་ཞེས་པའི་ཁོང་སྒྲའི་རླུང་ཕྲ་མོ་དང་བཅས་ཏེ། ཁུ་ཚུར་གཉིས་བསྣོལ་མཚམས་དམ་པར་བྱས་ཤིང་གྲུ་མོ་གཉིས་སྟེང་ངོས་སུ་ཡར་བསྒྲིལ་བའི་སྒོ་ནས་གྲུ་མོ་གཉིས་ཀ་གཅུད། ཡང་སྣ་བུག་ནས་ཧཱུྃ་གི་ཁོང་སྒྲའི་རླུང་ཕྲ་མོ་དང་བཅས་ཏེ་གོང་བཞིན་གྲུ་མོ་གཉིས་གཅུ་བ་ལན་གཉིས་དང་ལན་གསུམ་གཅུད་དེ། རོ་སྟོད་གཡས་སུ་འཐེན་པ་དང་གདོང་ཡང་གཡས་སུ་ཕྱོགས་པ་དེ་གའི་ངང་ནས་རླུང་སྣ་བུག་ནས་བུས་ལ་གཡས་དངོས་སུ་སྣས་སྣོམ་ཚུལ་གསུམ་མམ། ལྔའམ། བདུན་སོགས་ཅི་རིགས་བྱ། དེ་བཞིན་དུ་སླར་ཡང་རླུང་བཟུང་སྟེ་སྣ་ནས་ཧཱུྃ་གི་ཁོང་རླུང་ཕྲ་མོ་དང་བཅས་པའི་ངང་ནས་ལུས་གདོང་དང་བཅས་པ་གཡོན་དུ་འཐེན་བཞིན་གྲུ་མོ་གཉིས་སྟེང་དུ་བསྒྲིལ་བའི་སྒོ་ནས་གཅུད་པའང་ལན་གསུམ་བྱས་ལ། རོ་སྟོད་གཡོན་དུ་འཐེན་པའི་འདུག་སྟངས་དེ་གའི་སྟེང་ནས་རླུང་བུས་ཏེ་གཡོན་ངོས་སུ་སྣས་སྣོམ་ཚུལ་གསུམ་སོགས་གོང་བཞིན་བྱ། དེ་ནས་སླར་ཡང་རླུང་བཟུང་སྟེ་ལུས་ཀྱི་འཆུན་དབུས་དང་གཡས་གཡོན་འདྲ་མཉམ་དུ་བྱས་ལ་སྣ་ནས་ཧཱུྃ་གི་ཁོང་སྒྲའི་རླུང་དང་བཅས་པའི་ངང་ནས་རོ་སྟོད་གཡས་གཡོན་གཉིས་ཀ་ཆ་མཉམ་དུ་སྟེང་དུ་འཐེན་བཞིན་གྲུ་མོ་གཉིས་ཡར་བསྒྲིལ་བའི་སྒོ་ནས་གཅུད། སླར་ཡང་སྣ་བུག་ནས་ཧཱུྃ་གི་ཁོང་སྒྲའི་སོགས་མན་ཆད་ལན་གཉིས་དང་ལན་གསུམ་བྱས་ཏེ། གདོང་སྟེང་དུ་ཕྱོགས་ཙམ་གྱི་ངང་ནས་སྣའི་བསྣོམ་ཚུལ་གསུམ་སོགས་བྱས་ཏེ་རླུང་བཟུང་ནས་རྡོར་འབེབ་བྱའོ། ། 
ལྔ་པ་སེང་གེའི་རྣམ་རོལ་ནི། སྒྲིལ་དང་སྣ་སྡེམས་སེང་གེ་རྣམ་རོལ་སྤྱི་དང་འདྲ། །ཞེས་པ་སྟེ། བཅའ་གཞི་སྔོན་དུ་བཏང་སྟེ། བཅའ་གཞིའི་སྐྱིལ་ཀྲུང་རང་སའི་སྟེང་ནས། རྐང་པའི་རྟིང་པ་གཡོན་པས་བཤང་ལམ་གྱི་སྒོ་བཀག རྟིང་པ་གཡས་པས་གསང་རྡོར་གྱི་རྩ་བར་མནན་ནས་གསང་བའི་བུ་ཀ་བཀག ལག་པ་གཡས་གཡོན་གྱི་མཐེ་བོང་གཉིས་ཀྱིས་སྣ་བུག་གཉིས་དང་། མཛུབ་མོ་གཉིས་ཀྱིས་མིག་གཉིས་དང་། གུང་མོ་གཉིས་ཀྱིས་སྣ་གཤོག་གཡས་གཡོན་ནས་བསྡམས་ཏེ་སྣ་བུག་གཉིས་དང་སྲིན་ལག་དང་མཐེ་ཆུང་གཉིས་ཀྱི་བར་དུ་མཆུ་བསྡམས་ནས་ཁའི་བུ་ཀ་བཀག་སྟེ། སྒོ་དགུའི་བུ་ག་རྣམ་ལེགས་པར་བཀག་བཞིན་པའི་ངང་ནས་གྲུ་མོ་བསྲང་སྟེ། ལུས་གཡས་སུ་བསྐོར། དེ་ནས་གཡོན་དུ་བསྐོར་བ་ནི་གྲངས་གཅིག་ཏེ། སླར་ཡང་དེ་ལྟར་གཡས་གཡོན་རེས་མོས་སུ་བསྐོར་བ་ལན་ལྔ་དང་ལན་དྲུག་བྱ། དེ་ནས་སྒོ་དགུ་བཀག་པ་བཏང་སྟེ། སེམས་དཔའི་སྐྱིལ་ཀྲུང་བཅས། ལག་གཉིས་ཀྱི་མཐིལ་པུས་མོ་ལ་བཀབ་སྟེ། ངག་ནས་ཨེ་ཧི་ཞེས་བརྗོད་བཞིན་ལུས་སྟོད་སྨད་ཡོངས་རྫོགས་འདར་སིལ་གྱིས་སྤྲུག་ནས་སྐྱིལ་ཀྲུང་འཕག་ཏེ་མར་ས་ལ་བརྡེབ་དེ་ནས་སླར་ཡང་རླུང་བཟུང་སྟེ་ལག་གཡོན་རང་སར་བཞག་ལ་གཡས་པའི་སོར་མོ་རྣམས་ཀྱིས་སྣ་བསྡམས་པའི་ངང་ལས་ལུས་སྤྲུག་བརྡབ་སྔར་བཞིན་བྱ། དེ་ནས་ལག་གཡས་པུས་མོར་བཀབ། གཡོན་པས་སོར་མོ་རྣམས་ཀྱིས་སྣ་བསྡམས་ནས་ལུས་སྤྲུག་བརྡེབ་སྔར་ལྟར་བྱས་ལ་རྡོར་འབེབ་བྱའོ། །དེ་ལ་ལུས་གཡས་སུ་བསྐོར་བ་སོགས་བྱེད་པ་ནི་གསོར་ལྟར་བསྒྲིལ་བ་ཞེས་པའི་དོན་ནོ། ། སྡོམ་ཚིག་ཏུ་སྣ་བསྡམས་པ་ཞེས་པ་ལས་མི་འབྱུང་བ་ནི་འདི་རྒྱུད་གཞན་ལས་བཤད་པའི་སེང་གེའི་རྣམ་རོལ་དང་འདྲ་བར་བསྟན་པ་དེས་ཆོག་པར་མཛད་པའོ། ། 
དྲུག་པ་དགང་སྤྲུག་ནི། གཡས་གཡོན་དཔུང་བཅག་སྤྲུག་པ་གཡང་མོའི་ཁོང་སྤྲུག་སྟེ། །ཞེས་པ་སྟེ། བཅའ་གཞི་སྔོན་དུ་བཏང་ནས་ཡར་ལངས་ཏེ། སུག་པ་བཞི་པོ་རྣམས་ཀྱི་བར་རྣམས་སུ་གྲུ་གང་རེ་ཡོད་པ་བྱས་ཏེ། པུས་མོ་དང་ཁུ་ཚུར་གཉིས་སར་བཙུག་ལ། དེ་ནས་རླུང་གསུས་པའི་སྨད་དུ་བསྡིག་སྟེ། རྐང་ལག་བཞི་སྔར་བཞག་པའི་ས་དེ་ལས་མ་གཡོས་པའི་སྒོ་ནས་དཔུང་པ་གཡས་པའི་ཚིགས་བཅག་པ་སྟེ་ཚིགས་ཀྱི་ནང་ནས་དཔུང་གཡས་བཀུག་ཅིང་ལུས་ཀྱང་གཡས་ཕྱོགས་སུ་བསྐྱོད་དེ། ལག་གཡོན་མདའ་ལྟར་བསྲང་བའི་གྲུ་མོའི་ཁུག་ལག་པ་གཡས་པའི་ཁུ་ཚུར་གྱི་སྟེང་གི་ཐད་ཙམ་དུ་སླེབ་པར་བྱས་ཏེ་ལུས་ཡོངས་རྫོགས་སྤྲུག དེ་བཞིན་དུ་དཔུང་པ་གཡོན་པ་བཅག་ནས་ལུས་ཀྱང་གཡོན་ཏུ་བསྒྱེད་དེ་ལུས་སྤྲུག་དེ་ནས་ལག་པ་གཉིས་ཀྱི་གྲུ་མོའི་ཚིགས་གཉིས་མ་བཀུག་པར་རོ་སྟོད་མར་གནོན་པའི་སྒོ་ནས་དཔུང་པ་གཉིས་ཀའི་ཚིགས་བཅག་ནས་ལུས་ཡོངས་རྫོགས་སྤྲུག དེ་ནས་ཁུ་ཚུར་སར་བཙུག་པ་རང་སར་གནས་ནས་རྐང་སོར་བཞིའི་མགོར་ལངས་ཏེ། སྔ་མ་ཇི་ལྟ་བ་བཞིན་དུ་དཔུང་པ་གཡས་བཅག་ནས་སྤྲུག་པ་དང་། གཡོན་བཅག་ནས་སྤྲུག་པ་དང་། གཉིས་ཀ་བཅག་ནས་ལུས་ཡོངས་རྫོགས་སྤྲུག་པ་རྣམས་རིམ་བཞིན་བྱས་ནས། སྣ་དང་མཆུའི་དབུས་གཉིས་ཀ་ནས་རླུང་བུས་ཏེ། ངག་ནས་ཧུ་ཧུ་ཞེས་བརྗོད་བཞིན་ལུས་སྤྲུག་ལ་ཐོག་འབེབ་བྱའོ། །འདི་ལ་དཔུང་པ་གཡས་པ་བཅག་པའམ་དཔུང་པ་གཡས་པའི་ཚིགས་ནང་དུ་བཀུག་པའི་ཚེ་གྲུ་མོ་གཡས་པའི་ཚིགས་དང་། དཔུང་པ་གཡོན་པའི་ཚིགས་དང་གྲུ་མོ་གཡོན་པའི་ཚིགས་རྣམས་མ་གུག་པར་བྱེད་པ་དང་། གཡོན་བཅག་ཚེ་ཡང་དེ་ལྟར་དགོས་ལ། དཔུང་པ་གཉིས་ཀ་བཅག་ཚེ་ལག་པ་བསྣོལ་ནས་གྲུ་མོ་མ་གུག་པར་སར་བཙུག་སྟེ། དེའི་སྟེང་ནས་རོ་སྟོད་མར་མནན་ན་གཉིས་ཀ་བཅག་པ་འཆུན་ཆེ་བ་གཅིག་འོང་བར་སྣང་ཡང་དེ་ལྟར་བཤད་པའང་མེད་ཕྱག་ལེན་དུ་ཡང་མི་འབྱུང་བས་མི་བྱའོ། །
བདུན་པ་ཡི་དྭགས་པྲེ་ཏ་ཀ་ནི། ཧིག་འདྲེན་ལངས་དང་ཙོག་བུ་ཡི་དྭགས་པྲེ་ཏ་ཀ །ཞེས་པ་སྟེ། བཅའ་གཞི་སྔོན་དུ་བཏང་ནས་ཡར་ལངས་ཏེ། ལུས་ཡོངས་རྫོགས་འདར་སིལ་གྱིས་བཏང་བའི་རླུང་སྤྲུག་བྱ། དེ་ནས་རྐང་པ་གཉིས་ཟླུམ་པོའི་འདུག་སྟངས་བྱས་ཏེ་ལག་གཉིས་ཁུ་ཚུར་འདོམས་འཇལ་བསྐོར་བ་ཚུར་བསྡུས་ནས། ཁུ་ཚུར་གཉིས་ཁ་གྱེན་བསྟན་པ་ལག་ངར་གཉིས་དང་བཅས་པ་གཤིབས་ཏེ་མདུན་དུ་གསང་བའི་ཐད་དུ་བརྐྱང་བ་དེ། ལུས་ཡོངས་རྫོགས་འཆུན་དང་བཅས་པའི་སྒོ་ནས་མར་རིམ་བཞིན་དུ་འབེབ་པར་བྱ་སྟེ། དེ་ལྟར་ཁུ་ཚུར་མར་ཅི་ཙམ་ཕབ་པ་བཞིན་སྒྱིད་ཁུང་གཉིས་ཀྱང་དེ་ཙམ་གུག་པར་བྱས་ཏེ། ཁུ་ཚུར་མར་འབེབ་ཅིང་། འཕོང་དང་པུས་མོ་ས་ལ་ཅུང་མ་རེག་ཙམ་ནས་ཁུ་ཚུར་ཕབ་སྟེ་སར་བཙུག་ནས། ཧི་ཧིག་ཅེས་བརྗོད་པས་རླུང་ཁ་ནས་འབུད་བཞིན་དུ་ལུས་གྱེན་དུ་སྒུར་འཐེན་བྱ། དེ་ནས་རླུང་ཕྱིར་བཟུང་སྟེ་འདུག་སྟེངས་རང་སའི་སྟེང་ནས་ལུས་གཡས་སུ་གཅུད་ནས་སྤྲུག ཡང་གཡོན་ཏུ་གཅུད་ནས་སྤྲུག དེ་དང་གཅིག དེ་ནས་ཡར་རླུང་དྲག་ཏུ་རྔུབས་ནས་ལུས་འཆུན་དང་བཅས་པའི་སྒོ་ནས་ལག་པ་གཉིས་ཁུ་ཚུར་དང་གྲུ་མོ་གཤིབས་དེ་གནས་པར་རང་སའི་སྟེང་ནས་ཡར་རིམ་བཞིན་ལངས་ལ། རྐང་པ་གཉིས་ཟླུམ་པོའི་འདུག་སྟངས་དང་ལག་པ་གཉིས་རྒྱབ་དུ་བརྐྱང་སྟེ་ཁུ་ཚུར་གཉིས་ཁ་སྦུབ་སུ་གཤིབས་ཏེ་རྒྱབ་ཕྱོགས་ཀྱི་ས་ལ་རིམ་པས་ཕབ་སྟེ། རྒྱབ་ཕྱོགས་ཀྱི་ས་ལ་བཙུག རྐང་པ་གཉིས་ཟླུམ་པོའི་འདུག་སྟངས་ཀྱིས་འཕོང་དང་རྐང་ངར་སོགས་བཏེགས་ཏེ་གནས་པའི་སྒོ་ནས། ལྟག་པ་ཕྱིར་བསྒྱེད་དེ་གྱེན་དུ་འཐེན་བཞིན་ཧི་ཧིག་ཅེས་བརྗོད་པས་རླུང་ཁ་ནས་བུས་ཏེ། ཕྱིར་བཟུང་བའི་ངང་ནས་གོང་བཞིན་ལུས་གཡས་སུ་གཅུད་སྤྲུག་དང་། གཡོན་ཏུ་གཅུད་སྤྲུག་བྱ། དེ་དང་གཉིས། དེ་ནས་ཡང་འདུག་སྟངས་ཕྱི་མ་རང་སར་གནས་པ་དེའི་སྟེང་ནས་རླུང་དྲག་ཏུ་རྔུབ་ནས་ནང་དུ་བཟུང་ཞིང་། ལུས་སྨད་དུ་འཐེན་པའི་སྒོ་ནས་རླུང་ཁ་སྦྱོར་ཐུར་དུ་བསྡིག་པའི་ངང་ནས་ཧི་ཧིག་གིས་རླུང་ཁ་ནས་བུས་ལ། ཕྱིར་བཟུང་བའི་སྒོ་ནས་ལུས་གཡས་གཡོན་དུ་གཅུད་པ་དང་སྤྲུག་པ་སྔར་བཞིན་བྱ། དེ་དང་གསུམ་སྟེ། དེ་ལྟར་ཧི་ཧིག་བྱ་བ་ལན་གསུམ་སོང་བའི་མཐར་རླུང་ནང་དུ་བཟུང་ནས་ཡར་ལངས་ཏེ་ཐོག་འབེབ་བྱའོ། །སྐབས་འདི་ལ་སོགས་པའི་རླུང་སྤྲུག་རྣམས་ནི་ལུས་ཀྱི་རྩ་གནས་དུ་མ་རྣམས་སུ་རླུང་རྣམས་རང་སར་གནས་ནས་སྟེང་འོག་ཏུ་དྲངས་ཀྱང་འགྲོར་མི་ཉན་པ་དང་། ཕྱོགས་གཅིག་ཏུ་འཁྱིམ་པ་སོགས་དཔེར་ན་རྡུལ་སྤྲུག་ན་རང་ས་ནས་གཡོ་བ་བཞིན་སྤྲུག་པར་བྱས་པའི་རླུང་རྣམས་ཕྱོགས་གཅིག་ཏུ་བརྟན་ཆགས་སུ་མི་སྡོད་པར་གང་འདོད་དུ་འགྲོ་བར་བྱེད་ནུས་སུ་བྱེད་པ་ཡིན་པས་རླུང་དགྲམ་མམ་རླུང་བཀྲམ་སྟེ་རླུང་སྤྲུག་པ་འདི་ལ་རླུང་དགྲམ་ཞེས་པ་ནི་རླུང་རྣམས་ལུས་ཀྱི་ཆ་ཐམས་ཅད་ལ་བཀྲམ་པར་བྱེད་པའི་ཆ་ལ་ཟེར་བ་ཡིན་ནོ། །ལུས་སྤྲུག་པ་ཡང་རླུང་སྤྲུག་པ་དང་ལུས་ཀྱི་རྩ་མཉེན་པ་སོགས་ཀྱི་ཆེད་ཡིན་པས་རླུང་སྤྲུག་ཡིན་ལ། རླུང་འཁྲབ་ཅེས་པའང་ལུས་ཡོངས་རྫོགས་བསྐྱེད་ཅིང་འཁྲབ་པས་རླུང་རྣམས་ཀྱང་གཡོ་ཞིང་བསྐྱོད་པ་དང་འཁྲབ་པར་འགྱུར་བར་བྱེད་པའི་སྒོ་ནས་རླུང་ལས་རུང་དུ་བྱེད་པ་ཡིན་ནོ། །དེ་ཡན་ཆད་ཀྱི་རྗེས་དྲན་གྱི་འཁྲུལ་འཁོར་བདུན་ནི་པཎ་ཆེན་ཟླ་མགོན་ནས་བརྒྱུད་པ་འབྲོ་ལུགས་ཀྱི་གདམས་ངག་ཡིན་གསུངས། 
བརྒྱད་པ་འདྲེན་ཆུང་ནི། ཁུ་ཚུར་བརླ་བཞག་དགང་འཐེན་སྤྲུག་པ་འདྲེན་ཆུང་ཟེར། །ཞེས་པ་སྟེ། བཅའ་གཞི་སྔོན་དུ་བཏང་ནས་རྐང་པ་སྐྱིལ་ཀྲུང་རང་ས་ལ། ལག་གཉིས་ཁུ་ཚུར་བརླ་སྟེང་དུ་བཞག་སྟེ། ལྟོ་བ་རླུང་གིས་དགང་པ་དེ་ལུས་ཤུགས་སྟེང་དུ་སྒྱེད་པའི་སྒོ་ནས་ཡར་འཐེན་པའི་ངང་ནས་རྐང་ལག་བཞི་འགུལ་བ་ཙམ་བྱས་ཏེ་ཡན་ལག་བཞི་སྤྲུག དེ་ནས་ལུས་ཐམས་ཅད་འདར་ཞིང་འགུལ་བའི་སྒོ་ནས་ལུས་ཐམས་ཅད་སྤྲུག་ཏེ་རྡོར་འབེབ་བྱའོ། ། 
དགུ་པ་ཁུང་འདྲེན་བར་བ་ནི། གྱེན་བཟློག་ཨི་ཞེས་ཁོང་འདྲེན་ཧ་བཅས་བར་མ་ཡིན། །ཞེས་པ་སྟེ། བཅའ་གཞི་སྔོན་དུ་འགྲོ་ཞིང་ཡར་ལངས་པ་དང་ཁུ་ཚུར་འདོམས་འཇལ་བསྐོར་བ་དུས་མཉམ་དུ་བྱས་ཏེ། འདོམས་འཇལ་ཚུར་བསྡུས་མ་ཐག་ལུས་ནང་དུ་བསྒུར་ནས་ལག་པ་གཡས་པ། རྐང་པ་གཡས་པའི་བརླ་ནང་ནས་བཏང་སྟེ་རྐང་ངར་གཡས་པའི་གཡས་ངོས་ནས་ལག་མགོ་ཚུར་བཀུག་པའི་སོར་མོ་རྣམས་ཀྱིས་རྐང་གཡས་ཀྱི་སོར་རྩེ་རྣམས་འཐེན། ལག་པ་གཡོན་པས་ཀྱང་དེ་ཇི་ལྟ་བ་བཞིན་དུ་རྐང་གཡོན་གྱི་སོར་མོ་རྣམས་འཐེན་ཅིང་། འཕོངས་གྱེན་དུ་བཟློག་ནས་ལུས་ཤུགས་ཀྱང་གསང་གནས་ནས་གཙུག་ཏོར་གྱི་བར་དུ་ཡར་འཐེན་བཞིན་དུ་ཨི་ཞེས་པས་ཁོང་སྐད་ཕྲ་མོའི་རླུང་དེ་གསང་བའི་འཁོར་ལོ་ནས་ལྟེ་བ་དང་། སྙིང་ག་དང་། མགྲིན་པ་དང་། དཔྲལ་བ་དང་། གཙུག་ཏོར་གྱི་རྩ་འཁོར་གྱི་བར་དུ་ཡར་དྲངས་པར་མོས། དེ་ནས་མགོ་ཕྱིར་བསྒྱེད་ནས་ཧ་ཞེས་པས་རླུང་ཁ་ནས་འབུད་སླར་ཡང་རླུང་ནང་དུ་རྔུབས་ནས་ཐོག་འབེབ་བྱའོ། ། 
བཅུ་པ་འདྲེན་ཆེན་ནི། ཧཱུྃ་འདྲེན་དྲག་པོ་རྐང་གཤོག་འཐེན་པ་འདྲེན་ཆེན་ཏེ། །ཞེས་པ་སྟེ། བཅའ་གཞི་སྔོན་དུ་བཏང་ལ། སྟེགས་ཀྱི་སྟེང་དུ་འཕོང་བཞག་ནས་རྐང་པ་གཉིས་གཤིབས་ཏེ་ཙོག་པུར་འདུག་ལག་གཉིས་ཁུ་ཚུར་སྙིང་ཀར་བསྣོལ་ཏེ་ལྟོ་བ་རླུང་གིས་ལྡིར་གྱིས་བཀང་སྟེ་ཡར་འཐེན། དེ་ནས་སླར་ཡང་ལྟོ་བ་མར་གནོན་བཞིན་དུ་ཡར་ལངས་ཏེ། རྐང་པ་གཉིས་མ་གུག་པར་བསྲང་བའི་སྒོ་ནས་ལུས་མདུན་དུ་རྒུར་ཏེ། ལག་པ་གཡས་གཡོན་གཉིས་ཀྱིས་རྐང་གཤོག་སྟེ་རྐང་མགོ་གཡས་གཡོན་དྲག་ཏུ་འཐེན་བཞིན་མགོ་ཕྱིར་བསྒྱེད་དེ་ཧཱུྃ་ཞེས་བརྗོད་པས་རླུང་ཁ་ནས་འབུད། སླར་ཡང་རླུང་ནང་དུ་རྔུབས་ནས་རྐང་པ་མ་གུག་པར་བྱས་ཏེ་རྐང་གཤོག་གཉིས་བཟུང་བཞིན་དུ། བརླ་དང་བྱིན་པ་འཕོང་རྣམས་མཉམ་འབེབས་སུ་ས་ལ་བརྡབ། དེ་ནས་ལག་པ་གཡས་པས་རྐང་གཤོག་གཡས་པ་གཅུད་བཞིན་དུ་ཡར་འཐེན་པ་དང་ལག་པ་གཡོན་པས་རྐང་གཤོག་གཡོན་པ་གཅུད་བཞིན་དུ་མར་གནོན་པ་དུས་མཉམ་དུ་བྱེད། དེ་ནས་དེ་ལས་གོ་བཟློག་སྟེ་གཅུད་བཞིན་འཕེན་པའང་བྱས་ཏེ། མགོ་ནང་དུ་གུག་ལ་དེ་མ་ཐག་ནས་ཧཱུྃ་ཞེས་བརྗོད་བཞིན་ལྟག་པ་ཕྱིར་བསྒྱེད་སླར་ཡང་རླུང་ནང་དུ་བཟུང་ནས་རྡོར་འབེབ་བྱའོ། ། 
བཅུ་གཅིག་པ་འཕར་གཡོ་ནི། ལངས་མནན་བརྐྱང་བསྐུམས་འཕར་ཞིང་བརྡུངས་བ་འཕར་གཡོར་གྲགས། །ཞེས་པ་སྟེ། བཅའ་གཞི་སྔོན་དུ་འགྲོ་བའི་འདོམས་འཇལ་གྱི་ངང་ནས་ཡར་ལངས་ཏེ། འདོམས་འཇལ་ཚུར་བསྡུས་ཏེ་ཁུ་ཚུར་སྙིང་ཀར་བསྣོལ་བ་དང་། རྐང་པ་གཡོན་པ་མར་ནང་དུ་དགུག་པའི་བོལ་གོང་གི་ཕྱི་ངོས་བརླ་གཡས་པའི་ཕྲ་མཚམས་སུ་གཏད་པ་དུས་མཉམ་དུ་བྱས་ཏེ་རྐང་པ་གཡས་པའི་མགོར་གཡས་སུ་ཕྱོགས་པའི་སྒོ་ནས་ཡར་འཕར་ཞིང་མཆོང་། ཡང་ཁུ་ཚུར་འདོམས་འཇལ་བྱས་ཏེ་ཚུར་བསྡུས་ནས་ཁུ་ཚུར་སྙིང་གར་བསྣོལ་བ་དང་དུས་མཉམ་དུ་གཡས་ངོས་སུ་འཕར་ཞིང་མཆོང་། དེ་འདྲ་ལན་བདུན་གྱིས་གཡས་སུ་ལན་གཅིག་འཁོར་བར་བྱ། དེ་ནས་རྐང་བ་མ་ཕབ་པར་གནས་པ་དེའི་སྒོ་ནས་ཁུ་ཚུར་གཉིས་ཀྱི་མགོ་དང་། རྩིབས་ལོག་དང་། ནུ་མ་དང་། རྒྱབ་དང་། དཔྱི་དང་། ལྟོ་བ་རྣམས་བརྡུང་བ་དང་། ལུས་ཐམས་ཅད་ཁུ་ཚུར་གཉིས་ཀྱིས་འཕུར་མཉེད་བྱས་ནས་རྐང་པ་གཡོན་པ་མར་ཕབ། དེ་བཞིན་དུ་ཁུ་ཚུར་འདོམས་འཇལ་གྱིས་བསྐོར་ཏེ་ཚུར་བསྡུས་ནས་ཁུ་ཚུར་སྙིང་ཀར་བསྣོལ་བ་དང་། རྐང་པ་གཡས་པའི་བོལ་གོང་བརླ་གཡོན་པའི་ཕྲ་སར་བཞག་པ་དུས་མཉམ་དུ་བྱས་ནས་གཡོན་ངོས་སུ་ཕྱོགས་པའི་སྒོ་ནས་འཕར་ཞིང་མཆོང་། དེ་འདྲ་ལན་བདུན་གྱིས་གཡོན་དུ་བསྐོར་བ་གཅིག་འོང་བར་བྱས་ཏེ་ཐོག་འབེབ་བྱའོ། ། 
བཅུ་གཉིས་པ་འཕུར་འདོན་ནི། གྱེན་བཟློག་བཞི་སྤྲུག་གཡས་གཡོན་འཐེན་རེས་འཕུར་འདོན་ནོ། །ཞེས་པ་སྟེ། གོང་གི་དགུ་པ་ཁོང་འདྲེན་བཞིན་དུ། བཅའ་གཞི་སྔོན་དུ་འགྲོ་བའི་ཁུ་ཚུར་འདོམས་འཇལ་གྱི་ངང་ནས་ཡར་ལངས་ཏེ། ལག་པ་གཉིས་བརླ་ནང་ནས་འཁྱུད་དེ་སོང་ནས་རྐང་སོར་གཉིས་བཟུང་ཞིང་འཐེན་པའི་ངང་ནས། ལྟོ་བ་རླུང་གིས་དགངས་ཏེ་ལྟོ་བ་ཡར་འཐེན་བཞིན་པའི་ངང་ནས་ཡན་ལག་བཞི་སྤྲུག །དེ་ནས་ལུས་དང་ལྟོ་བ་འཆུན་དང་བཅས་ཏེ་ལྟོ་བ་རླུང་དང་བཅས་པའི་གཡས་ངོས་དེ་ཡར་འཐེན། ཡང་མར་མནན་ནས་གཡོན་ངོས་ཡར་འཐེན། ཡང་མར་མནན་ནས་ལྟོ་བའི་དབུས་ཐད་དེ་ཡར་འཐེན། དེ་ནས་རྐང་སོར་བཟུང་བ་བཏང་སྟེ། འཕོང་ས་ལ་ཕབ་ནས་སྐྱིལ་ཀྲུང་གིས་འདུག་སྟེ་ལག་པ་གཉིས་ཀྱིས་ལུས་ཀྱི་མགོ་མཇུག་གི་ཆ་ཐམས་ཅད་མཉེ། དེ་ནས་གཡས་གཡོན་གྱི་མཐེབ་འཛུབ་གཉིས་ཀྱིས་མགོ་མཇུག་གི་ལུས་ཀྱི་ཆ་ཐམས་ཅད་འཐེན། དེ་ནས་ཕུར་ཟུག་སྟེ་སོར་མོ་བཞིའི་གོང་མོ་བསྐྱོར་བའི་གོང་མཛུབ་ཀྱི་རྩེ་མོ་ལུས་ཀྱི་ཆ་ཐམས་ཅད་ལ་བཙུག དེ་ནས་ལུས་ཀྱི་ཆ་ཐམས་ཅད་ལ་ཐལ་ལྕག་བརྡེག་པ་སོགས་ཅི་ནུས་བྱས་ལ་རྡོར་འབེབ་བྱའོ། ། 
བཅུ་གསུམ་པ་རབ་བརྐྱང་ནི། ཕྱི་ཀན་པུས་བྲང་རེས་མོས་བརྐྱང་བསྐུམ་རབ་བརྐྱང་སྟེ། །ཞེས་པ་སྟེ། བཅའ་གཞི་སྔོན་དུ་བཏང་ནས། རྒྱབ་ས་ལ་བཙུག་སྟེ་གན་རྐྱལ་དུ་གནས། རྐང་པ་གཉིས་བསྐུམ་ནས་པུས་མགོ་གཉིས་བྲང་ལ་སྦྱར། ལག་གཉིས་ཁུ་ཚུར་གཡས་གཡོན་དུ་འཕོང་གི་ཐད་དུ་མར་དྲག་ཏུ་བརྐྱངས་ཏེ་བཞག་ལ། རླུང་ཁ་སྦྱོར་རྒྱུ་ཞབས་སུ་ཕུལ་བ་སྟེ་མནན་ནས། ལུས་གཡས་སུ་ལན་གསུམ་གཅུད། ཡང་གཡོན་དུ་ལན་གསུམ་གཅུད། དེ་ནས་ལག་པ་གཉིས་བྲང་གི་ཐོག་ཏུ་བསྐུམས་ཏེ། ལག་པ་གཡས་པ་གཡས་ཕྱོགས་ཀྱི་སྟེང་ངོས་སུ་དང་། རྐང་པ་གཡོན་པ་མར་དུས་མཉམ་དུ་དྲག་ཏུ་བརྐྱང་། སླར་ཡང་ནང་དུ་དྲག་ཏུ་བསྐུམས། དེ་ནས་ལག་པ་གཡོན་པ་དང་རྐང་པ་གཡས་པ་གཉིས་ཀྱིས་སྔ་མ་བཞིན་དྲག་ཏུ་བརྐྱང་བསྐུམས་བྱས་ཏེ། རྒྱབ་ཡར་བཀྱག་ནས་སྐྱིལ་ཀྲུང་བཅས་ཏེ་གོང་འཕུར་འདོན་གྱི་སྐབས་ལྟར་མཉེ་བ་དང་། འཐེན་པ་དང་། ཕུར་ཟུག་དང་། ཐལ་ལྕག་བརྡེག་པ་སོགས་ཅི་ནུས་བྱས་ལ་རྡོར་འབེབ་བྱའོ། ། 
བརྒྱད་པ་འདྲེན་ཆུང་ནས་བཅུ་གསུམ་པ་རབ་རྐྱང་གི་བར་དྲུག་ནི་སློབ་དཔོན་དཔེ་མེད་མཚོའི་མན་ངག་ཟབ་མོ། རརྣ་རཀྵི་ཏ་དང་ཤཱཀྱ་ཤྲཱི་གཉིས་ཅི་རིགས་ནས་བརྒྱུད་པ། བི་བྷུ་ཏ་ཙནྡྲའི་རིང་བརྒྱུད་ཡིན་གསུངས་སོ། ། 
བཅུ་བཞི་པ་སེང་གེའི་རྩལ་སྤྲུག་ནི། ཕོ་བ་བཙུག་ནས་གླིང་བཞི་བརྐྱང་བསྐུམས་སེང་གེའི་རྩལ། །ཞེས་པ་སྟེ། བཅའ་གཞི་སྔོན་དུ་བཏང་ནས། ཕོ་བ་རླུང་གིས་དགངས་ནས་ཧྲིལ་བྱས་པ་དེ་སར་བཙུག་རྐང་ལག་བསྐུམས་ཏེ་གནས་ནས་ཕོ་བ་གཡས་གཡོན་དུ་རབ་ཏུ་གཅུད་དེ། རྐང་ལག་བཞི་ཕར་ཤད་ཀྱིས་དྲག་ཏུ་བརྐྱངས་ཏེ་ལུས་དང་རྐང་ལག་འདར་སྤྲུག་བྱས་ཏེ་སླར་དྲག་ཏུ་བསྐུམ་ནས་ཀྱང་འདར་སྤྲུགས་བྱ། དེ་འདྲའི་བརྐྱང་བསྐུམ་གྱིས་སྤྲུག་པ་ལན་གསུམ་བྱས་ནས་རྡོར་འབེབ་བྱའོ། །འདི་ཕོ་བ་རླུང་གིས་འབུར་གྱིས་འོང་མི་ནུས་ན་ཕོ་བ་སྟེགས་ཀྱི་སྟེང་དུ་བཞག་ནས་བརྐྱང་བསྐུམས་བྱའོ། ། 
བཅོ་ལྔ་པ་གཅུད་འཐེན་ནི། རྐང་དཔུང་བསྣོལ་མར་འཇུས་ནས་གཅུད་པ་གཅུད་འཐེན་ཡིན། །ཞེས་པ་སྟེ། བུམ་ཅན་བཟུང་ནས་བཅའ་གཞི་སྔོན་དུ་བཏང་སྟེ། དེ་ནས་བུམ་ཅན་གྱི་རླུང་ཕྱིར་མ་བཏང་བར་ལུས་ཀྱི་གཡས་གཡོན་མདུན་རྒྱབ་ཐམས་ཅད་ལ་བཀྲམ་སྟེ་བུམ་ཅན་དང་མ་ནིང་བསྒྲགས་མའི་རླུང་བཟུང་བའི་སྒོ་ནས་རྐང་པ་གཉིས་མདུན་དུ་བརྐྱངས་ཏེ་བཞག་པའི་རྟིང་པ་གཡོན་པ་ལག་པ་གཡས་པས་ཡར་འཐེན་རྐང་པས་མར་གནོན། ལག་པ་གཡོན་པས་དཔུང་པ་གཡས་པ་ནས་འཐེན་པའི་ངང་ནས་ལུས་གཡས་སུ་གཅུད། ཡང་གཡོན་དུ་གཅུད། ཡང་འོག་ནས་གྱེན་དུ་བསྐྱོད་པའི་སྒོ་ནས་དབུས་སུ་གཅུད་དེ། དེ་བཞིན་དུ་ལག་པ་གཡོན་པས་རྟིང་པ་གཡས་པ་འཐེན། ལག་པ་གཡས་པས་དཔུང་པ་གཡོན་པ་ནས་འཐེན་པའི་སྒོ་ནས་གཡས་གཡོན་དབུས་གསུམ་གཅུད་ནས་རླུང་ནང་དུ་རྔུབས་ལ། རྡོར་འབེབ་བྱའོ། ། 
བཅུ་དྲུག་པ་གསུམ་འགྲེམས་ནི། ཐལ་སྦྱར་མགོ་མགྲིན་སྟོད་སྨད་གཅུད་པ་སུམ་འགྲེམས་སོ། །ཞེས་པ་སྟེ། བཅའ་གཞི་སྔོན་དུ་བཏང་ནས། སྐྱིལ་ཀྲུང་བཅས་ཏེ་ལག་གཉིས་སྤྱི་བོའི་སྟེང་དུ་ཐལ་མོ་སྦྱར་ཏེ། གྲུ་མོ་གཉིས་བརྒྱངས་ནས་རབ་ཏུ་འཆུན་དང་བཅས་ཏེ་ཐལ་མོ་སྤྱི་བོར་རེག་བཞིན་མགོ་གཡས་སུ་ཧྲིལ་ལི་ལིར་བསྒྲིལ། ཡང་དེ་ལྟར་གཡོན་དུ་བསྒྲིལ་ནས་མགོ་མདུན་དུ་བཀུག དེ་ནས་གྲུ་མོ་བརྒྱངས་ཞིང་འཆུན་དང་བཅས་ཏེ་ཐལ་མོ་མགྲིན་པར་རེག་ཅིང་མགྲིན་པ་གཡས་དང་གཡོན་དུ་བསྐོར། དེ་ནས་གྲུ་མོ་འཆུན་དང་བཅས་པའི་ཐལ་མོ་སྙིང་ཀར་རེག་བཞིན་རོ་སྟོད་སྤྲུགས། དེ་ནས་གྲུ་མོ་འཆུན་དང་བཅས་པའི་ཐལ་མོ་རྐེད་པའི་ཐད་ཀྱི་ལྟོ་བར་རེག་ནས་རྐེད་པ་གཡས་སུ་སྐྱོགས། ཡང་གཡོན་དུ་སྐྱོགས། དེ་ནས་གྲུ་མོ་འཆུན་དང་བཅས་ཀྱི་ཐལ་མོ་རོ་སྨད་གསང་བའི་གནས་སུ་བཞག་ནས་རོ་སྨད་གཡས་གཡོན་དུ་གཅུད། དེ་ནས་འཕོང་བཏེགས་ནས་ས་ལ་བརྡབ། དེ་ནས་རྐང་པ་གཉིས་བསྐུམས་ཏེ་ཙོག་བུ་དང་། ལག་པ་གཉིས་བསྐུམས་ནས་བྲང་ལ་སྦྱར་ཏེ་ལུས་ཅུང་ཟད་རྒྱབ་ཏུ་བསྒྱེད་ནས། རྐང་ལག་བཞི་ག་དུས་མཉམ་དུ་ཕར་བརྐྱངས། ཡང་ཚུར་བསྐུམས་པའི་བརྐྱང་བསྐུམས་ལན་གསུམ་བྱས་ཏེ། མཐར་སུག་བཞི་བསྐུམས་ནས་གནས་པ་དེ་གའི་སྒོ་ནས་ལུས་ཡོངས་རྫོགས་འདར་སིལ་གྱིས་དྲག་ཏུ་སྤྲུགས་ཏེ་རྡོར་འབེབ་བྱའོ། ། 
བཅུ་བདུན་པ་སེང་གེའི་འགྱིང་ནི། རྐང་བཙུག་ཁུ་ཚུར་དཔུང་སྦྱར་མགོ་བསྡུད་སེང་གེའི་འགྱིང་། །ཞེས་པ་སྟེ། བཅའ་གཞི་སྔོན་དུ་བཏང་ནས་ཡར་ལངས་ཏེ། རྐང་པའི་བྲང་མགོ་གཉིས་ས་ལ་བཙུག པུས་མོ་གཉིས་གཡས་གཡོན་དུ་བརྒྱངས་ཏེ་ངང་བའི་གཤོགས་པ་ལྟར་བྱ། ལག་གཡས་པའི་ཁུ་ཚུར་དཔུང་པ་གཡོན་དང་། གཡོན་པའི་ཁུ་ཚུར་དཔུང་པ་གཡས་པར་སྦྱར་ཏེ་གྲུ་མོ་གཉིས་བརྒྱངས། རྐེ་མཇིངས་མར་བསྡུས་ཏེ་མགོ་བསྡུད། དེ་འདྲའི་སྟངས་སྟབས་ཀྱིས་ལུས་འདར་ཐོན་པར་བྱས་ཏེ། བུམ་ཅན་ཆེད་དུ་འབུད་པ་མ་ཡིན་པར་རང་ཤུགས་ཀྱིས་བཏང་སྟེ་རླུང་འབུད་རྔུབ་མེད་པར་མ་ནིང་གི་རླུང་དྲག་ཏུ་གཏད་པའི་ངང་ནས་ལུས་གཡས་སུ་ཅུང་ཟད་བསྒྱུར་ཞིང་སྐྱོགས་ནས་གཡས་སུ་ལྟ་བའི་ཚུལ་དང་། དེ་ནས་ལུས་གཡོན་དུ་ཅུང་ཟད་བསྒྱུར་ཞིང་སྐྱོགས་ནས་གཡོན་དུ་ལྟ་བའི་ཚུལ་བྱས་ལ། རླུང་ནང་དུ་རྔུབས་ནས་རྡོར་འབེབ་བྱའོ། ། 
བཅོ་བརྒྱད་པ་རྨ་བྱའི་འགྱུར་ནི། སྐྱིལ་ཀྲུང་པུས་འཁྱུད་དཔུང་འཐེན་གནོན་པ་རྨ་བྱའི་འགྱུར། །ཞེས་པ་སྟེ། བཅའ་གཞི་སྔོན་དུ་བཏང་ནས། རྡོ་རྗེའི་སྐྱིལ་ཀྲུང་བཅས་ཏེ། ལག་མཐིལ་གཡས་པའི་རྒྱབ་ཏུ་ལག་མཐིལ་གཡོན་པ་ཁ་སྦུབ་ཏུ་སྦྱར་ཏེ་བསྣོལ་ནས་པུས་མོ་གཡོན་པ་ལ་འཁྱུད། མགོ་གཡོན་དུ་བསྐོར་ཚུལ་གྱིས་པུས་མོ་གཡོན་པའི་སྟེང་གི་ཐད་ཙམ་དུ་བསྒྱུར་ཏེ། དེ་ནས་འཆུན་བསྐྱེད་དེ་མགོ་རིམ་པས་དཔུང་པ་གཡས་པའི་སྟེང་ཙམ་དུ་ཚུར་འཐེན། དེ་བཞིན་དུ་ལག་མཐིལ་གཡོན་པའི་རྒྱབ་ཏུ་ལག་མཐིལ་གཡས་པ་ཁ་སྦུབ་ཏུ་སྦྱར་བས་པུས་མོ་གཡས་པར་འཁྱུད་མགོ་གཡས་སུ་བསྐོར་ཚུལ་གྱིས་པུས་མོ་གཡས་པའི་སྟེང་གི་ཐད་དུ་བསྒྱུར་ཏེ། དེ་ནས་འཆུན་དང་བཅས་ཏེ་མགོ་རིམ་པས་འཐེན་ཏེ་དཔུང་པ་གཡོན་པའི་སྟེང་དུ་འོང་བར་བྱ། དེ་ནས་རྡོར་འབེབ་བྱའོ། ། 
བཅོ་ལྔ་པ་སེང་གེའི་རྩལ་སྤྲུག་ནས་བཅོ་བརྒྱད་པ་རྨ་བྱའི་འགྱུར་གྱི་བར་ལྔ་ནི། གཉོས་སྟོན་འོད་མ་དང་།ཞིང་ཚལ་བའི་མན་ངག་རྣམས་སུ་ཙ་མི་དང་རྒ་ལོའི་ལུགས་ཀྱི་མན་ངག་དུ་མ་བཤད་པ་ལས་ཟབ་ཅིང་གལ་ཆེ་བའི་འཁྲུལ་འཁོར་གྱི་མན་ངག་ལྔ་པོ་འདི་བླངས་པ་ཡིན་གསུངས་སོ། ། 
བཅུ་དགུ་པ་སྦགས་འདྲེན་ནི། ལངས་དང་འདུག་ནས་དགང་གཏོང་འདྲེན་པ་སྦགས་འདྲེན་ཏེ། །ཞེས་པ་སྟེ། བཅའ་གཞི་སྔོན་དུ་བཏང་ནས། ལག་གཉིས་ཁུ་ཚུར་བརླ་གཡས་གཡོན་གྱི་སྟེང་དུ་བཞག་མགོ་ནང་དུ་རྒུར་ནས་འོག་རླུང་ཡར་འཐེན་པའི་ངང་ནས་ལུས་ཀྱི་གཡས་དངོས་ཀྱི་ཤུགས་ཀྱང་ཡར་དྲག་ཏུ་འཐེན་བཞིན་དུ་ཧཱུྃ་ཞེས་པས་ནང་ཁོང་གི་གཡས་ངོས་ནས་སྟོང་འདྲེན་དྲག་ཏུ་བྱེད། དེ་ནས་འོག་རླུང་འཐེན་བཞིན་པའི་ངང་ནས། ལུས་ཀྱི་གཡོན་ངོས་ཀྱི་ཤུགས་ཀྱང་ཡར་དྲག་ཏུ་འཐེན་བཞིན་ཏུ་ཧཱུྃ་ཞེས་པས་ཁོང་པའི་ནང་གི་གཡོན་ངོས་ནས་སྟོང་འདྲེན་དྲག་ཏུ་བྱ། དེ་ནས་འོག་རླུང་འཐེན་བཞིན་པའི་ངང་ནས་ལུས་ཀྱི་དབུས་ཀྱི་ཤུགས་ཀྱང་ཡར་དྲག་ཏུ་འཐེན་བཞིན་དུ་ཧཱུྃ་ཞེས་པས་ཁོང་པའི་ནང་གི་དབུས་ནས་སྟོང་འདྲེན་དྲག་ཏུ་བྱེད། དེ་ནི་སྟོང་འདྲེན་ཚར་གཅིག་སྟེ། སླར་ཡང་གཡས་དང་གཡོན་དང་དབུས་ནས་སྟོང་འདྲེན་བྱེད་པ་ལན་དྲུག་དང་བདུན་བྱ་སྟེ། གཡས་གཡོན་དབུས་གསུམ་གྱིས་དབྱེ་ན་ཧཱུྃ་ཉེར་གཅིག་གིས་སྟོང་འདྲེན་ཉེར་གཅིག་བྱེད་པ་ཡིན་ནོ། །དེ་སོང་མ་ཐག་ནས་ཡར་ལངས་ཏེ་ལུས་དྲངས་ཤད་ཀྱིས་འདུག་པ་ལ་ལག་པ་ཐལ་མོ་གཉིས་པུས་མོ་གཉིས་ལ་བཀབ་ནས་བརྐྱང་། མགོ་ཕྱིར་བསྒྱེད་དེ་སྔར་ལྟར་ཧཱུྃ་གིས་སྟོང་འདྲེན་ཉེར་གཅིག་བྱ། དེ་ནས་ལངས་པའི་འདུག་སྟངས་རང་སའི་སྟེང་ནས། རླུང་ནང་དུ་དྲངས་ཤིང་མགོ་བཀུག་སྟེ་མཆིལ་མ་མིད་ལ་སྟེང་རླུང་མར་གནོན་བཞིན་པའི་ངང་ནས། འོག་རླུང་སྟོད་ལ་རིམ་གྱིས་འཐེན་ཚར་བ་དང་མཉམ་དུ་ལྟག་པ་ཕྱིར་བསྒྱེད་ཀྱིས་བཏང་ནས་སྔར་བཞིན་ཧཱུྃ་གིས་སྟོང་འདྲེན་ཉེར་གཅིག་བྱ། དེ་ནས་ལག་གཉིས་ཁུ་ཚུར་སྟ་ཟུར་གཉིས་སུ་བཙུག་སྟེ་ཧ་ཞེས་ཧ་ཐུང་བརྗོད་ཅིང་། རྟིང་པའི་མགོར་འཁྲབ། ཡང་ཧ་ཞེས་རྟིང་པའི་མགོར་འཁྲབ་པ་སོགས་ཧ་ཐུང་གིས་རྟིང་འཁྲབ་ཉེར་གཅིག་བྱ། དེ་ནས་ལག་པ་རང་སར་གནས་ནས་རྐང་ཞབས་མཉམ་པར་བཞག་སྟེ་ཧཱ་ཞེས་ཧཱ་རིང་བརྗོད་བཞིན་མཉམ་པའི་རྐང་མཐིལ་གྱི་མགོར་འཁྲབ། ཡང་ཧཱ་ཞེས་དེ་བཞིན་དུ་འཁྲབ་པ་སོགས་ཧཱ་རིང་གིས་འཁྲབ་ཆེན་ཉེར་གཅིག་བྱས་ཏེ་རླུང་ནང་དུ་རྔུབས་ནས་བཟུང་སྟེ་ཐོག་འབེབ་བྱའོ། །སྐབས་འདིར་ཡན་མན་གྱི་ཧཱུྃ་ཞེས་པ་ཐམས་ཅད་ཀླད་སྐོར་མ་རུ་བཀླག་ནས་ཧཱུམ་ཞེས་བརྗོད་པ་ནི་གནད་ཡིན་ཏེ། ཧུམ་ཞེས་མ་བརྗོད་ན་སྐབས་འདིར་དགོས་པའི་རླུང་གནད་མི་འོང་བའི་ཕྱིར་རོ། ། 
ཉི་ཤུ་པ་ཡོངས་འཛིན་ནི། རླུང་གཉིས་དབྱེ་སྡུད་ལངས་དང་འདུག་ཚུལ་ཡོངས་འཛིན་ཡིན། །ཞེས་པ་སྟེ། བཅའ་གཞི་སྔོན་དུ་བཏང་ཞིང་། འདོམས་འཇལ་ཚུར་བསྡུས་པའི་སྒོ་ནས་ལུས་ནང་དུ་རྒུར་ཞིང་། ལག་པའི་གྲུ་མོ་གཡས་གཡོན་གཉིས་པུས་མོ་གཡས་གཡོན་གྱི་སྟེང་དུ་བཙུག་ལ་ལག་ངར་གྱེན་དུ་བསྲང་ཞིང་སོར་མོ་རྣམས་བསྒྲད་དེ། ཧ་ཞེས་པས་སྟེང་རླུང་ཕྱིར་འབུད་པ་དང་། འོག་རླུང་བཤང་སྒོར་བསྡིགས་ཏེ་འོག་སྒོ་གློད་པ་གཉིས་དུས་མཉམ་དུ་བྱས་ཏེ། སྔར་ཧས་སྟེང་རླུང་བུས་པ་དེ་ལས་འབུད་རྔུབས་མེད་པར་ལྟོ་བ་མ་ནིང་གི་རླུང་གིས་བརྒྱངས་པ་ཐུབ་ཚད་དུ་བྱ། དེ་ནས་རླུང་ནང་དུ་རྔུབས་ནས་ཡར་ལངས་ཏེ་རྐང་ལག་བཞི་ག་སོར་མོ་དང་བཅས་པ་ཕྱོགས་བཞིར་དྲག་ཏུ་བསྒྲད། ལྟག་པ་ཕྱིར་བསྒྱེད་པའི་སྒོ་ནས་ཧ་ཞེས་པས་སྟེང་རླུང་ཁ་ནས་འབུད་པ་དང་། འོག་རླུང་བཤང་སྒོར་བསྡིགས་ཏེ་འོག་སྒོ་གློད་པ་དུས་མཉམ་དུ་བྱས་ཏེ། སྔར་བཞིན་མ་ནིང་གི་རླུང་ཐུབ་ཚད་དུ་བརྒྱངས། དེ་ནས་རྐང་ལག་གི་སྟངས་སྟབས་རང་སར་གནས་པའི་ངང་ནས་འཕོང་ས་ལ་བརྡབ་ནས། ཙོག་པུས་འདུག་ལ། ལག་པ་གཉིས་བགྲད་པ་རང་སར་གནས་པའི་ངང་ནས་ཧ་ཞེས་པས་སྟེང་རླུང་འབུད་པ་དང་། ཐུར་སེལ་བཤང་སྒོར་བསྡིགས་ནས་འོག་སྒོ་གློད་པ་གཉིས་དུས་མཉམ་དུ་བྱས་ཏེ། མ་ནིང་གི་རླུང་ཐུབ་ཚད་དུ་བརྒྱངས། དེ་ནས་ལག་པ་བགྲད་ཅིང་ཙོག་པུས་གསང་རྩ་བསྡམས་པའི་འདུག་སྟེངས་རང་སའི་སྟེང་ནས་འབེབ་ཆུང་ལན་གསུམ་ལས་མི་ཉུང་བ་བྱའོ། །འདི་ལ་ཙོག་པུའི་ཚབ་ཏུ་སྐྱིལ་ཀྲུང་བྱས་ཀྱང་ཆོག་ལ་ཕྱག་ལེན་ལ་ཙོག་པུ་བྱ་སྟེ། གསང་རྩ་བསྡམས་པ་ལ་ཡང་བཟང་ངོ་། །སྦགས་འདྲེན་དང་ཡོངས་འཛིན་གཉིས་ནི། གྲུབ་ཆེན་ཤ་བ་རི་པས་བི་བྷུ་ཏ་ཙནྡྲ་ལ་དངོས་སུ་གདམས་པའི་ཉེ་བརྒྱུད་ཡིན་གསུངས་སོ། །
དེ་ལྟར་འཁྲུལ་འཁོར་ཉི་ཤུ་ལས་ཟླ་མགོན་ནས་བརྒྱུད་པའི་འབྲོ་ལུགས་ཀྱི་གདམས་ངག་དྲུག་གི་དང་པོ་སྦྱོར་བ་དྲུག་ལྡན་ནི་བྱང་སེམས་གསང་བར་བབ་པ་ཕྱིར་མི་འཛག་པར་བཟུང་བྱེད་ཀྱི་འཁྲུལ་འཁོར་དང་། སྟག་མོའི་སྐྱུག་སྟངས་དང་། གླང་པོའི་འགྱིང་དང་། ཝའི་སྣོམས་དང་གསུམ་ནི་བྱང་སེམས་ནོར་བུ་ནས་ཡར་བཟློག་བྱེད་དང་། སེང་གེའི་རྣམ་རོལ་དང་། དགང་སྤྲུགས་དང་། ཡི་དྭགས་པྲེེ་ཏ་ཀ་གསུམ་ནི་བྱང་སེམས་ཡར་བཟློག་པ་དེ་ལུས་ཀྱི་རྩ་ཐམས་ཅད་ལ་ཁྱབ་པར་བྱེད་པའི་འཁྲུལ་འཁོར་དང་། སློབ་དཔོན་དཔེ་མེད་མཚོའི་གདམས་ངག་གི་འཁྲུལ་འཁོར་དྲུག་ལས་འདྲེན་ཆུང་དང་། ཁོང་འདྲེན་བར་མ་དང་། འདྲེན་ཆེན་གསུམ་ནི་བྱང་སེམས་ཡར་འདྲེན་བྱེད་དང་། འཕར་གཡོ་དང་། འཕུར་འདོན་དང་། རབ་རྐྱང་གསུམ་ནི་གཙོ་བོ་བྱང་སེམས་ལུས་ཀྱི་རྩ་དང་རྩ་ཕྲན་ཐམས་ཅད་ལ་ཁྱབ་པར་འགྲེམས་བྱེད་ཀྱི་འཁྲུལ་འཁོར་དང་། ཙ་མི་དང་རྒ་ལོའི་ལུགས་ཀྱི་འཁྲུལ་འཁོར་སེང་གེའི་རྩལ་སྤྲུགས་དང་། གཅུད་འཐེན་དང་། གསུམ་འགྲེམས་དང་། སེང་གེའི་འགྱིང་དང་། རྨ་བྱའི་འགྱུར་དང་ལྔ་ནི་གཙོ་བོར་བྱང་སེམས་ཡར་འདྲེན་པ་དང་། མི་ཉམས་པར་བཟུང་བ་དང་། ལུས་ལ་འགྲེམས་པ་དང་གསུམ་གསུམ་བྱེད་པའི་འཁྲུལ་འཁོར་དང་། ཤ་བ་རི་པའི་གདམས་ངག་གཉིས་ལས་སྦགས་འདྲེན་ནི་བྱང་སེམས་ཡར་འདྲེན་པ་དང་ལུས་ལ་འགྲེམས་བྱེད་གཉིས་ཀ་དང་། ཡོངས་འཛིན་ནི་བྱང་སེམས་མི་ཉམས་པར་བཟུང་བ་དང་། ཡར་བཟློག་པ་དང་། མར་བབ་པ་ཡར་རང་གནས་སུ་སྐྱེལ་བར་བྱེད་པའི་འཁྲུལ་འཁོར་ཡིན་ཅིང་། རྗེས་དྲན་གྱིས་གཙོ་བོར་བྱང་སེམས་དབབ་བཟུང་བཟློག་འགྲེམས་སོགས་བྱེད་དགོས་པས་འཁྲུལ་འཁོར་ཉི་ཤུ་པོ་དེ་རྣམས་ནི་རྗེས་དྲན་གྱི་ཡན་ལག་ཏུ་དགོས་པའི་འཁྲུལ་འཁོར་ཡིན་ཞེས་གསུངས་པ་ཡིན་ནོ། །དེ་ལྟར་འཁྲུལ་འཁོར་གྱི་དགོས་དོན་འདི་དང་གོང་དུ་བཤད་པ་རྣམས་ཤེས་པར་བྱས་ཏེ། སྲོག་འཛིན་གཉིས་ཀྱི་འཁྲུལ་འཁོར་འཁྱེར་བའི་སྐབས་སུ་གཙོ་བོར་མགོ་བོ་ལ་སོགས་པ་ལུས་ཀྱི་ཆ་སོ་སོ་དང་། ལུས་ཀྱི་ཆ་དེ་དང་དེའི་རྩ་རྣམས་མཉེན་ཅིང་འདུལ་བར་བྱེད་པའི་ཐབས་སུ་འགྲོ་ངེས་པའི་གནད་དུ་སྦྱོར་བ་དང་། རྗེས་དྲན་གྱི་འཁྲུལ་འཁོར་གྱི་སྐབས་སུ་བྱང་སེམས་བཟུང་བཟློག་འདྲེན་འགྲེམས་སོགས་སུ་འགྲོ་ངེས་པའི་གནད་དུ་སྦྱོར་ཚུལ་ཤེས་དགོས་ཀྱི་སྟངས་སྟབས་མཛེས་པ་ཙམ་གྱིས་དོན་ཅི་ཡང་མེད་དོ། །རྗེས་དྲན་གྱི་འཁྲུལ་འཁོར་ཉི་ཤུ་འདི་རྗེས་དྲན་གྱི་སྦྱོར་བ་ངག་འདྲེན་དང་སྒོ་གླེགས་ལ་སོགས་པའི་རླུང་སྦྱོར་བཞིའི་མཐར་དང་པོ་སྦྱོར་བ་དྲུག་ལྡན་སོགས་གོང་དུ་བཤད་པའི་གོ་རིམ་ཇི་ལྟ་བ་བཞིན་བྱེད་པ་ནི་རྗེས་དྲན་གྱི་སྔོན་འགྲོའི་ལམ་རྣམས་ཀྱི་གེགས་སེལ་དང་བོགས་འདོན་བྱེད་དུ་བྱེད་པ་ཡིན་པས་སྔོན་འགྲོ་ཉི་ཤུ་པ་ཞེས་ཟེར། རྗེས་དྲན་གྱི་དངོས་གཞི་དང་སྦྱར་ཏེ་ཐོག་མར་རྗེས་དྲན་གྱི་འཁྲུལ་འཁོར་སྔར་བཤད་ཉི་ཤུ་པོ་དེ་དག་གི་ཡོངས་འཛིན་གྱིས་བྱང་སེམས་འཛག་པ་བཀག་ནས་མི་ཉམས་པར་བཟུང་ཞིང་བརྟན་པར་བྱེད་པ་ལ་སོགས་པ་སྦྱོར་དྲུག་གི་སྒོམ་རིམ་སུ་བཤད་པའི་གོ་རིམ་ཇི་ལྟ་བ་བཞིན་བྱེད་པ་ནི་རྗེས་དྲན་གྱི་དངོས་གཞི་དང་སྦྱར་བ་ཡིན་པས་དངོས་གཞི་ཉི་ཤུ་པ་ཞེས་བརྗོད་ཀྱི་སྐབས་འདིའི་སྔོན་འགྲོ་ཉི་ཤུ་པ་དང་། དངོས་གཞི་ཉི་ཤུ་པ་གཉིས་ལས་འཁྲུལ་འཁོར་གྱི་ངོ་བོ་སོ་སོ་བ་རེ་ཡོད་པ་མ་ཡིན་ནོ། །

འཁྲུལ་འཁོར་འདི་ནི་ལན་མང་དུ་བྱ་བ་ལས་དང་པོ་དལ་བུས་སྒོ་ནས་བྱ། དེ་ནས་ཤུགས་ཇེ་ཆེ་དང་ཇེ་དྲག་ཏུ་བྱ་དགོས་པར་གསུངས་སོ། །དེ་ཐམས་ཅད་རླུང་ཁུག་གཅིག་གིས་མ་སླེབ་ན། འཕུར་མཉེ་དང་། མགོ་བོ་བསྐོར་འཕངས། རོ་སྟོད་གཅུ་བ་ཙམ་གྱི་མཐར་རྡོར་འབེབ་དང་ཧཱ་རིང་ཧ་ཐུང་གིས་རླུང་བུས་ཏེ་སླར་ཡང་བཅའ་གཞི་སྔོན་དུ་བཏང་ནས། རྒྱ་མཚོ་བསྐྱོད་པ་སོགས་བྱས་ཀྱང་ཆོག་པ་འདྲ། འཁྲུལ་འཁོར་འདི་ནི་ཡན་ལག་ལྔ་སྦྱོང་བསྡུས་པ་སྟེ། རྩ་འགྲེལ་ལས། སྲོག་རྩོལ་སྐབས་སུ་ལུས་སྦྱོང་གཞན་མ་ལྕོགས་ན་འདི་ཙམ་གྱིས་ཀྱང་ཆོག་སྟེ། ཞེས་གསུངས་པ་ལས་ཡན་ལག་ལྔ་སྦྱོང་ལ་ལུས་ཀྱི་ཆ་ཐམས་ཅད་ཀྱི་རྩ་རླུང་ཐམས་ཅད་འདུལ་བ་དང་སྦྱོང་བྱེད་ཀྱི་ཐབས་ཐམས་ཅད་ཚང་བས་སྐབས་འདིར་སྲོག་རྩོལ་གྱི་འཁྲུལ་འཁོར་ལ་ཡན་ལག་ལྔ་སྦྱོང་བསྡུས་པ་འདི་ཙམ་བསྟན་པ་ཡིན་ཏེ། འཕུར་མཉེ་ནི་འཁྲུལ་འཁོར་རྗེས་མ་དག་གིས་རྩ་རྣམས་མཉེན་པ་དང་རྩ་བདུད་ལྷོད་པ་སོགས་བྱེད་པ་ལ་ལུས་ཀྱི་ཆ་དང་རྩ་རྣམས་ལྤགས་པ་རློན་པར་བྱས་པ་བཞིན་ཐང་ཆད་པར་བྱེད་པ། མགོ་བོ་བསྐོར་འཕང་གིས་མགོའི་རྩ་དང་རླུང་རྣམས་སྦྱོང་ཞིང་འདུལ་བ་དང་། དེ་བཞིན་དུ་རོ་སྟོད་གཅུ་བས་རོ་སྟོད་དང་། རྒྱ་མཚོ་བསྐྱོད་པ་ལྟོ་བ་དང་། ཞགས་འཕངས་ལག་གཡབ་་གཉིས་ལག་པ་དང་། རྐང་པ་བརྐྱང་བསྐུམས་འཐེན་བརྡུང་རྐང་པ་དང་། རྒྱབ་འཕར་ལུས་ཀྱི་རྒྱབ་དང་། སྐྱིལ་ཀྲུང་བརྡེག་པ་དཔྱི་དང་རྐང་བའི་རྩ་དང་རྩ་གནས་ཀྱི་ཤ་ལྤགས་སོགས་འདུལ་ཞིང་སྦྱོང་བྱེད་ཡིན་པའི་ཕྱིར་རོ། །
སྲོག་རྩོལ་སོང་བ་ན་འཛིན་པ་བསྒོམ་པར་བྱ་བ་སྟེ། འཛིན་པའི་དངོས་གཞི་ནི་འཛིན་པ་བསྒོམ་པའི་དམིགས་གནད་དང་བཅས་ཏེ་ལྟེ་བའི་བུམ་ཅན་ལན་ཅི་ནུས་བྱས། དེ་ནས་སྙིང་ག་དང་། མགྲིན་པ་དང་། དཔྲལ་བ་དང་། གཙུག་གཏོར་གྱི་བུམ་ཅན་རྣམས་ཉུང་ཙམ་རེ་བྱས་ནས་འཛིན་པ་དང་སྲོག་རྩོལ་གཉིས་ཀྱི་བོགས་འདོན་སྒོམ་པ་ནི། ལུས་གནད་སྟེགས་ལ་འཕོང་བཙུག་སྟེ་ཙོག་པུར་འདུག་སྟེ། ལག་པ་གཉིས་བརླའི་ནང་ངོས་ནས་བརྒྱུད་དེ། ལག་མགོ་ངར་གདོང་གཡས་གཡོན་གྱི་ཕྱི་ངོས་སུ་འཐེན་པར་བྱས་པའི་སྒོ་ནས་རྐང་པའི་ངར་གདོང་ནས་འཐེན་པའི་སྒོ་ནས། ཐོག་མར་རླུང་རོ་བསལ་ཏེ། ཧཱུྃ་རིང་ཁོང་སྒྲ་ཤུགས་དྲག་པོས་ཐུར་སེལ་ལམ་འོག་རླུང་གྱེན་དུ་ཡུན་རིང་བོར་དྲངས། དེ་ནས་ཧུཾ་ཐུང་གིས་མྱུར་སྟབས་སུ་སྟེང་རླུང་རྔུབས་སྟེ། སྟེང་རླུང་མར་གནོན་བཞིན་པའི་ངང་ནས་ཀྱང་སླར་ཡང་ཧཱུྃ་རིང་གིས་ཐུར་སེལ་སྟོད་དུ་ཡར་དྲངས། དེ་དྲངས་པ་དེ་མར་མ་བཏང་བར་སླར་ཡང་ཧཱུྃ་རིང་གི་ཐུར་སེལ་ཡར་དྲངས། དེ་འདྲ་ཅི་ནུས་བསྡུད་མར་བྱས་པའི་ཐུར་སེལ་གཙུག་ཏོར་བར་དུ་དྲངས། དེའི་མཐར་རླུང་ཆེད་དུ་འབུད་པ་མ་ཡིན་པར་སྟེང་རླུང་རང་ཤུགས་ཀྱིས་བུས་ཏེ། དེ་ནས་འབུད་རྔུབས་མེད་པར་མ་ནིང་གི་རླུང་བརྒྱངས་ཤིང་ཤུགས་བསྐྱེད་པའི་ངང་ནས། འོག་སྒོ་གཉིས་དྲག་ཏུ་བསྡམས། ཡང་དྲག་ཏུ་གློད། ཡང་དྲག་ཏུ་བསྡམས་པ་སོགས་འོག་སྒོ་གཉིས་བསྡམས་གློད་དྲག་པོ་ལན་མང་དུ་བྱས་ནས། སྟེང་རླུང་ཐོག་མར་ཁ་ནས་རྔུབས་ཏེ་ཁ་བཙུམ་ལ། སླར་ཡང་སྣ་ནས་རྔུབས་སྟེ། མགྲིན་པར་མིད་ནས་ལྟེ་བར་དྲག་ཏུ་ཕུལ་བའི་རྐྱེན་གྱིས་སྒྲེགས་པ་འདོན། སླར་ཡང་ཁ་དང་སྣ་རེས་མོས་ནས་རྔུབས་པ་སོགས་གོང་བཞིན་སྒྲེགས་པ་འདོན་པའི་བར་དེ་ལན་གསུམ་སོགས་ཡང་ཡང་བྱའོ། །རླུང་མིད་ནས་ལྟེ་བར་མནན་ཚུལ་སྒྲེགས་པར་རང་ཤུགས་ཀྱིས་འོང་བར་བྱེད་པ་ཡིན་ཀྱང་། མི་འོང་ན་ཆེད་དུ་འདོན་པར་བྱ་དགོས་སོ། །

དེ་ནས་ཏིང་ངེ་འཛིན་གྱི་ཡན་ལག་མོས་སྒོམ་བྱ་བ་ནི། དེའི་ཚུལ་སྦྱོར་དྲུག་གི་སྒོམ་རིམ་དུ་བཤད་པ་ཇི་ལྟ་བ་བཞིན་བསྒོམ་པར་བྱའོ། །སྟན་ཐོག་གཅིག་མའི་ཁྲིད་ཡིག་ཏུ། དེ་ནས་ཏིང་ངེ་འཛིན་ནི་ད་ལྟ་ལས་དང་པོ་པས་ནི། མོས་སྒོམ་བྱས་པ་ཙམ་ཡིན་པ་ལས། དེའི་རང་བཞིན་ནི་འདི་ལྟ་སྟེ། སྟོང་གཟུགས་ཕྱག་རྒྱ་ཆེན་མོས་ཞུ་བདེ་ཡང་ཡང་དྲངས་པ་ན་དང་། ཞེས་སོགས་གསུངས་པ་ལྟར་ན་གཞུང་ཆེན་རྣམས་སུ་སྒོམ་བྱེད་པ་ལ་སྒོམ་ཚུལ་དྲུག་གསུངས་པའི་ནང་གི་མཚན་ཉིད་རྗེས་དཔྱད་ཀྱི་སྒོམ་ཚུལ་བྱས་ཀྱང་ཆོག་སྟེ། དེ་ལྟར་ན་ཏིང་ངེ་འཛིན་ནི་སྟོང་གཟུགས་ཕྱག་རྒྱ་ཆེན་མོ་ལ་རྗེས་སུ་ཆགས་པའི་བདེ་བའི་ཡེ་ཤེས་གནས་ལུགས་སྤྲོས་བྲལ་ལ་མཉམ་པར་བཞག་པ་ལས་སྤྱི་བོ་ནས་བྱང་སེམས་ཡས་བརྟན་གྱི་དགའ་བཞིའི་རིམ་པས་ནོར་བུ་དང་། རྡུལ་ལམ་དམར་ཆ་ནོར་བུ་ནས་སྤྱི་བོར་སླེབ་པའི་མཚམས་སུ་འགག་རྒྱུའི་ཆ་གཉིས་གནས་དེ་གཉིས་སུ་བཅིངས་པའི་ལྷག་མ་སླར་རང་གནས་སུ་བགྲོད་པའི་ཚེ་ནོར་བུར་དཀར་ཆའི་ཆ་གཅིག་འགག མི་འགྱུར་བའི་བདེ་བའི་ཡེ་ཤེས་ཆ་གཅིག་མངོན་དུ་གྱུར།   གཙུག་ཏོར་དུ་དམར་ཆའི་ཆ་གཅིག་འགགས། འགྱུར་མེད་སྤྲོས་བྲལ་གྱི་ཡེ་ཤེས་ཀྱི་ཆ་གཅིག་མངོན་དུ་གྱུར། སྙིང་གར་རླུང་གི་ཆ་གཅིག་འགགས། མ་དག་པའི་ལུས་ཀྱི་ཐོགས་བཅས་ཀྱི་ཆ་གཅིག་ཐོགས་རེག་བྲལ་བའི་ལུས་སུ་གྱུར། དཀར་པོ་ཆ་གཅིག་འགག་པ་དེ་ཙམ་གྱི་མ་དག་པའི་རུས་པ་དང་རྐང་སོགས་དེ་ཙམ་འགག་སྟེ་མི་འགྱུར་བའི་བདེ་བའི་ཡེ་ཤེས་ལས་གྲུབ་པའི་སྟོང་གཟུགས་རྡོ་རྗེའི་སྐུའི་ཆ་ཤས་གཅིག་མངོན་དུ་གྱུར། དམར་པོ་ཆ་གཅིག་འགག་པ་དེ་ཙམ་གྱི་མ་དག་པའི་ཤ་དང་ཁྲག་སོགས་འགག་ཏེ་གཞོམ་མེད་ཀྱི་གསུང་གི་རྡོ་རྗེའི་ཆ་གཅིག་མངོན་དུ་གྱུར། རླུང་གི་ཆ་གཅིག་འགག་པ་དེ་ཙམ་གྱི་མ་དག་པའི་ཡིད་འགག་སྟེ་ཐུགས་རྡོ་རྗེའི་ཆ་གཅིག་མངོན་དུ་གྱུར། རིམ་པ་དེ་འདྲའི་སྒོ་ནས་ཏིང་ངེ་འཛིན་གྱི་ལམ་ཉི་ཁྲི་ཆིག་སྟོང་དྲུག་བརྒྱ་རྫོགས་པ་ན་དཀར་ཆ་ཉི་ཁྲི་ཆིག་སྟོང་དྲུག་བརྒྱ་འགག མི་འགྱུར་བའི་བདེ་བ་ཉི་ཁྲི་ཆིག་སྟོང་དྲུག་བརྒྱ་མངོན་དུ་འགྱུར་པ་ནས། འཕོ་བ་བཅུ་གཉིས་ཀྱི་རླུང་ཉི་ཁྲི་ཆིག་སྟོང་དྲུག་བརྒྱ་འགག དེ་ཙམ་གྱིས་ཐུགས་རྡོ་རྗེའི་ཆ་ཤས་ཉི་ཁྲི་ཆིག་སྟོང་དྲུག་བརྒྱ་མངོན་དུ་གྱུར་ཏེ་སློབ་པའི་ཟུང་འཇུག་ཡོངས་སུ་རྫོགས་པ་མངོན་དུ་བྱས། རྡོ་རྗེ་འཆང་ཆུང་ངུའི་གནས་ཐོབ། དེ་ནས་ས་དང་པོ་ཀུན་ཏུ་འོད་ཀྱི་ས་ལ་སོགས་པ་ཡན་ལག་དྲུག་པ་ཏིང་ངེ་འཛིན་གྱི་ཡེ་ཤེས་སུ་གྱུར་པའི་ས་བཅུ་གཉིས་རིམ་གྱིས་བགྲོད་དེ་རྡོ་རྗེ་འཆང་ཆེན་པོ་སངས་རྒྱས་བཅོམ་ལྡན་འདས་དུས་ཀྱི་འཁོར་ལོའི་གོ་འཕངས་མངོན་དུ་གྱུར་པ་ཡིན་ནོ་སྙམ་དུ་ཚུལ་བཞིན་སེམས་པར་བྱེད་པ་ནི་མཚན་ཉིད་རྗེས་དཔྱད་ཀྱི་ཏིང་ངེ་འཛིན་སྒོམ་པ་དང་། དེ་འདྲའི་ཏིང་ངེ་འཛིན་ལ་དམིགས་ནས་དེ་བདག་གིས་མྱུར་དུ་ཐོབ་པར་གྱུར་ཅིག་སྙམ་དུ་སྨོན་ལམ་འདེབས་པ་ནི་སྨོན་ལམ་གྱིས་སྒོམ་པ་ཡིན་པས་སྒོམ་ཚུལ་དེ་དག་ཅི་རིགས་པ་ལྟར་དུ་སྒོམ་པར་བྱའོ།། དེ་ལས་དམར་ཆ་འགག་པའི་གསུང་རྡོ་རྗེ་ཐོབ་པ་ནི་དམར་ཆ་ངག་བསྐྱེད་པའི་རླུང་གི་རྒྱུ་ཡིན་པས་དེ་འགག་པས་མ་དག་པའི་རླུང་ལས་གྲུབ་པའི་ངག་འགག་ནས་གཞོམ་མེད་ཀྱི་གསུང་ཐོབ་པ་དང་། དཀར་པོ་འགག་པས་སྐུ་རྡོ་རྗེ་ཐོབ་པ་ནི་དཀར་ཆ་ལུས་སྐྱེད་བྱེད་ཡིན་པས་ལུས་ཀྱི་རྒྱུ་འགག་ན་དེའི་འབྲས་བུ་མ་དག་པའི་ལུས་འགག་སྟེ། མི་འགྱུར་བའི་བདེ་བ་ལས་གྲུབ་པའི་རྡོ་རྗེའི་སྐུ་མངོན་དུ་གྱུར་བ་དང་། རླུང་འགག་པས་ཐུགས་རྡོ་རྗེ་ཐོབ་པ་ནི་རླུང་ནི་རྣམ་རྟོག་དང་འཁྲུལ་སྣང་གི་སེམས་གྱི་རྒྱུ་ཡིན་པས་དེ་འགག་པས་འཁྲུལ་རྟོག་ཟད་ནས་སྤྲོས་བྲལ་མི་རྟོག་པའི་ཐུགས་མངོན་དུ་འགྱུར་པ་དང་། རླུང་འགག་པས་ཐོགས་བཅས་དང་བྲལ་བ་ནི་ཀུན་རྟོག་གི་བཞོན་པའི་རླུང་འགག་པས་ཀུན་རྟོག་ཟད་ནས། ཀུན་རྟོག་གིས་བསྐྱེད་པའི་གདོས་བཅས་ཀྱི་ལུས་འགག་པའི་དོན་ནོ། ། 

ཐ་མར་དགེ་བ་མཇུག
 
 
མཇུག་བྱང་།
 
 
༈ སྨྲས་པ། བསྟན་པའི་མངའ་བདག་རྗེ་བཙུན་སྒྲོལ་མགོན་གྱིས།།
རྒྱུད་ལས་གསུངས་དང་འབྲོ་ལུགས་གདམས་ངག་དང་།།
རྒ་ལོའི་མན་ངག་བི་བྷུ་ཏའི་རིང་བརྒྱུད།།
པཎ་ཆེན་ཟླ་མགོན་ཞབས་ཀྱི་གདམས་ངག་དང་།།
དཔྱལ་གྱི་ལུགས་དང་དཔེ་མེད་མཚོའི་གདམས་ངག།
ཙ་མིའི་ལུགས་སོགས་བརྒྱུད་པ་ཐ་དད་ལས།།
བྱུང་བའི་ཟབ་ལམ་རྡོ་རྗེ་རྣལ་འབྱོར་གྱི།།
འཁྲུལ་འཁོར་དུ་མའི་ནང་ནས་གནད་ཆེ་ཞིང་།།
ཤིན་ཏུ་ཟབ་ལ་འཁྲུལ་འཁོར་གཞན་དུ་མའི།།
གནད་ཀུན་འདུས་པའི་རིགས་རྣམས་ཕྱོགས་གཅིག་ཏུ།།
བསྡུས་པའི་འཁྲུལ་འཁོར་སྡོམ་དང་དེའི་འགྲེལ་བ།།
ལུས་སྦྱོང་འཁྲུལ་འཁོར་མན་ངག་དང་བཅས་པ།།
གསལ་བར་བཤད་པ་གྲུབ་པའི་དགོངས་རྒྱན་ཞེས།།
མིང་དུ་བཏག་པའི་གསར་བརྩམས་བསྟན་བཅོས་འདི།།
དེང་དུས་བློ་དམན་དག་ལ་ཕན་སྙམ་པའི།།
ལྷག་པའི་བསམ་པ་རྣམ་པར་དག་པས་སྤེལ།།
དེ་ལས་བྱུང་བའི་བསོད་ནམས་ཅི་མཆིས་ཏེ།།
མཐའ་ཡས་འགྲོ་བ་སྐྱེ་དགུ་མ་ལུས་པ།།
རྡོ་རྗེའི་ལམ་ནས་དུས་ཀྱི་འཁོར་ལོ་ཡི།།
གོ་འཕངས་མྱུར་དུ་འཐོབ་པའི་རྒྱུར་གྱུར་ཅིག།
 
 
མཛད་བྱང་།
 
 
ཅེས་དཔལ་དུས་ཀྱི་འཁོར་ལོའི་རྫོགས་རིམ་སྦྱོར་བ་ཡན་ལག་དྲུག་གི་འཁྲུལ་འཁོར་གྱི་སྡོམ་འགྲེལ་བ་དང་བཅས་པ་རབ་ཏུ་གསལ་བར་བཤད་པ་གྲུབ་པའི་དགོངས་རྒྱན་ཞེས་བྱ་བ་ཐུབ་བསྟན་དགེ་ལེགས་རྒྱ་མཚོས་ཉེ་བར་སྦྱར་བའོ།།  །།  

དཔར་བྱང་སྨོན་ཚིག  
 
 
རྣམ་གྲོལ་ཞི་བའི་རྒྱ་མཚོར་རོ་གཅིག་ཏུ།།
གཞོལ་བའི་མཐའ་ཡས་ཆོས་ཚུལ་དལ་འབབ་ཀླུང༌།།
ཚིག་གི་གཟེགས་མ་རེས་ཀྱང་དུག་གསུམ་གྱི།།
དྲི་མ་ཡོངས་འཁྲུད་ལེགས་བཤད་བདུད་རྩི་འདི།།
དཔར་དུ་བསྐྲུན་པའི་རྣམ་དཀར་ཕུང་པོའི་མཐུས།།
ཡང་དག་ཆོས་ཀྱི་སྒོ་མོ་སྟོང་ཕྲག་བརྒྱ།།
གདངས་ཏེ་རྒྱུད་ལྔའི་འགྲོ་བ་མ་ལུས་པ།།
ངེས་ལེགས་ནོར་བུའི་མཛོད་ལ་དབང་འབྱོར་ཤོག།
ཅེས་འཛམ་གླིང་ཡངས་པའི་ཁྱོན་ལ་འཚེ་མེད་ཞི་བའི་ལམ་སྟོན་རྣམ་འདྲེན་ཤཱཀྱ་སེང་གེའི་རིང་ལུགས་སྒོ་ཀུན་ནས་རྒྱས་པ་སོགས་འཕྲལ་ཡུན་ལེགས་ཚོགས་དུ་མའི་ཆེད་དུ་དམིགས་ནས།   ནང་བསྟན་གྲུབ་མཐའ་རིས་མེད་ཀྱི་གསུང་རབ་རྣམས་དཔར་དུ་བསྐྲུན་དང་བསྐྲུན་འགྱུར་གང་ལ་འང་སྦྱར་ཆོག་པའི་དགེ་བསྔོའི་སྨོན་ཚིག་ཏུ་ཤཱཀྱའི་དགེ་སྦྱོང་ཆོས་སྨྲ་བ་ངག་དབང་བློ་བཟང་བསྟན་འཛིན་རྒྱ་མཚོས་སྦྱར་བའོ།།

གཙོ་སྒྲིག་ཚོགས་ཆུང་།
 
 
སློབ་སྟོན་པ།	  མཁས་དབང་བདེ་ལེགས་རབ་རྒྱས།
  མཁན་པོ་ཚུལ་ཁྲིམས་དར་རྒྱས།

